ನಿರ್ಣಯ ಪ್ರಕ್ರಿಯೆಯಲ್ಲಿ ಚುನಾಯಿತ ಮಹಿಳೆಯರ ಪಾತ್ರ: ಶಬ್ದಪಾರಮಾರ್ಗಮಶಕ್ಯಂ
ಕರ್ನಾಟಕದ ಆಧುನಿಕ ಚರಿತ್ರೆಯಲ್ಲಿ ಕರ್ನಾಟಕ ಏಕೀಕರಣ ಒಂದು ಮಹತ್ವಪೂರ್ಣ ಐತಿಹಾಸಿಕ ಘಟನೆ. ಹಾಗೆಯೇ ಕನ್ನಡ ವಿಶ್ವವಿದ್ಯಾಲಯದ ಸ್ಥಾಪನೆಯೂ ಮತ್ತೊಂದು ಮಹತ್ವದ ಘಟನೆ. ಕನ್ನಡ-ಕನ್ನಡಿಗ-ಕರ್ನಾಟಕ ಸಂಸ್ಕೃತಿಯ ಕಲ್ಪನೆಯಡಿಯಲ್ಲಿ ಅಸ್ತಿತ್ವಕ್ಕೆ ಬಂದ ಕನ್ನಡ ವಿಶ್ವವಿದ್ಯಾಲಯದ ಹರವು ವಿಸ್ತಾರವಾದದ್ದು. ಈ ಕಾರಣದಿಂದ ಕನ್ನಡ ವಿಶ್ವವಿದ್ಯಾಲಯದ ಆಶಯ ಮತ್ತು ಗುರಿ ಇತರ ವಿಶ್ವವಿದ್ಯಾಲಯಗಳಿಗಿಂತ ಭಿನ್ನ ಹಾಗೂ ಪ್ರಗತಿಪರ. ಕನ್ನಡದ ಸಾಮರ್ಥ್ಯವನ್ನು ಎಚ್ಚರಿಸುವ ಕಾಯಕವನ್ನು ಉದ್ದಕ್ಕೂ ಅದು ನೋಂಪಿಯಿಂದ ಮಾಡಿಕೊಂಡು ಬಂದಿದೆ. ಕರ್ನಾಟಕತ್ವದ ‘ವಿಕಾಸ’ ಈ ವಿಶ್ವವಿದ್ಯಾಲಯದ ಮಹತ್ತರ ಆಶಯವಾಗಿದೆ.
ಕನ್ನಡ ಅಧ್ಯಯನ ಮೂಲತಃ ಶುದ್ಧ ಜ್ಞಾನದ, ಕಾಲ, ದೇಶ, ಜೀವನ ತತ್ವದ ಪರವಾಗಿರುವುದರ ಜೊತೆಗೆ ಅಧ್ಯಯನವನ್ನು ಒಂದು ವಾಗ್ವಾದದ ಭೂಮಿಕೆ ಎಂದು ನಾವು ಭಾವಿಸಬೇಕಾಗಿದೆ. ಕನ್ನಡ ಬದುಕಿನ ಚಿಂತನೆಯ ಭಾಗವೆಂದೇ ಅದನ್ನು ರೂಪಿಸಿ ವಿವರಿಸಬೇಕಾಗಿದೆ. ಅಂದರೆ : ದೇಸಿ ಬೇರುಗಳ ಗುರುತಿಸುವಿಕೆ ಕನ್ನಡ ಅಧ್ಯಯನದ ಮುಖ್ಯ ಭಿತ್ತಿಯಾಗಬೇಕಾಗಿದೆ. ಕನ್ನಡ ಸಂಸ್ಕೃತಿಯು ಬಹುತ್ವದ ನೆಲೆಗಳನ್ನು ಆಧರಿಸಿ ರೂಪುಗೊಂಡಿದೆ. ಸಮಾಜಮುಖಿ ಚಿಂತನೆಗಳ ವ್ಯಾಪಕ ಅಧ್ಯಯನ ಬದುಕಿನ ಸಂಕೀರ್ಣ ಲಕ್ಷಣಗಳ ಸ್ವರೂಪವನ್ನು ಇದು ಪರಿಚಯಿಸುತ್ತದೆ. ನಾವು ಇದನ್ನು ಎಲ್ಲ ವಲಯಗಳಲ್ಲಿ ಕನ್ನಡದ ಅನುಷ್ಠಾನದ ಮೂಲಕ ಉಳಿಸಿ, ಬೆಳೆಸಬೇಕಾಗಿದೆ. ಆಗ ಕನ್ನಡ ಸಂಸ್ಕೃತಿಯು ವಿಶ್ವಪ್ರಜ್ಞೆಯಾಗಿ ರೂಪುಗೊಳ್ಳಲು ಸಾಧ್ಯವಾಗುತ್ತದೆ. ‘ಕನ್ನಡದ್ದೇ ಮಾದರಿ’ಯ ಶೋಧ ಇಂದಿನ ಮತ್ತು ಬರುವ ದಿನಗಳ ತೀವ್ರ ಅಗತ್ಯವಾಗಿದೆ.
ಕನ್ನಡ ಸಂಸ್ಕೃತಿಯ ಭಾಗವಾಗಿರುವ ಕನ್ನಡ ಅಧ್ಯಯನವು ಕಾಲದಿಂದ ಕಾಲಕ್ಕೆ ಹೊಸ ತಿಳಿವಳಿಕೆಯನ್ನು ತನ್ನ ತೆಕ್ಕೆಗೆ ಜೋಡಿಸಿಕೊಳ್ಳುತ್ತ ಬಂದಿದೆ. ಹೀಗಾಗಿ ವಿದೇಶಿ ಮತ್ತು ದೇಶಿ ವಿದ್ವಾಂಸರು ತೊಡಗಿಸಿಕೊಂಡ ಈ ವಿದ್ವತ್‌ಕ್ಷೇತ್ರದಲ್ಲಿ ಮುಂದಿನ ವಿದ್ವಾಂಸರು ಕಾಲದಿಂದ ಕಾಲಕ್ಕೆ ಹೊಸಬೆಳೆಯನ್ನು ತೆಗೆಯುತ್ತ ಬಂದಿದ್ದಾರೆ. ಕನ್ನಡ ಅಧ್ಯಯನ ಪಳೆಯುಳಿಕೆಯ ಶಾಸ್ತ್ರವಾಗದೆ, ಬದಲಾಗುತ್ತಿರುವ ಕಾಲಮಾನದಲ್ಲಿ ಎದುರಾಗುತ್ತಿರುವ ಆಹ್ವಾನಕ್ಕೆ ತಕ್ಕಂತೆ ತನ್ನ ಗತಿಯನ್ನು ಬದಲಾಯಿಸಿಕೊಳ್ಳುತ್ತ ಬಂದಿರುವುದು ಗಮನಿಸತಕ್ಕ ಅಂಶ. ಸಾಂಪ್ರದಾಯಿಕ ಚಿಂತನೆಗಳು ಆಧುನೀಕರಣದ ಈ ಕಾಲಘಟ್ಟದಲ್ಲಿ ಸಕಾಲಿಕಗೊಳ್ಳುವುದು ಅನಿವಾರ್ಯವಾಗಿದೆ. ಮಾಹಿತಿ ತಂತ್ರಜ್ಞಾನದ ಮೂಲಕ ಜಗತ್ತಿನ ಜ್ಞಾನಪ್ರವಾಹವೇ ನಮ್ಮ ಅಂಗೈಯೊಳಗೆ ಚುಳುಕಾಗುವ ಈ ಸಂದರ್ಭದಲ್ಲಿ ಕನ್ನಡದ ಚಹರೆ ಮತ್ತು ಕನ್ನಡ ಭಾಷೆಯ ಚಲನಶೀಲತೆಯನ್ನು ಶೋಧಿಸಲಿಕ್ಕೆ ಭಾಷಾ ಆಧುನೀಕರಣ ಮತ್ತು ಪ್ರಮಾಣೀಕರಣದ ಪ್ರಕ್ರಿಯೆಗಳ ನೆಲೆಯಲ್ಲಿ ಅಧ್ಯಯನದ ಹೊಸ ಸಾಧ್ಯತೆಗಳನ್ನು ಅನುಲಕ್ಷಿಸಿ, ಭಾಷಾನೀತಿ, ಭಾಷಾಯೋಜನೆ ರೂಪಿಸುವುದು ಅನಿವಾರ್ಯ ಹಾಗೂ ಅವಶ್ಯವಾಗಿದೆ. ಆಗ ಅಧ್ಯಯನದ ಸ್ವರೂಪ ಹಾಗೂ ಬಳಕೆಯ ವಿಧಾನದಲ್ಲಿ ಪರಿವರ್ತನೆ ಸಾಧ್ಯವಾಗುತ್ತದೆ.
ನಮ್ಮೆದುರು ನುಗ್ಗಿ ಬರುತ್ತಿರುವ ಜಾಗತೀಕರಣಕ್ಕೆ ಪ್ರತಿರೋಧವಾಗಿ ನಮ್ಮ ದೇಶೀಯ ಜ್ಞಾನಪರಂಪರೆಯನ್ನು ಮರುಶೋಧಿಸಿ ಆ ಮೂಲಕ ಕುಸಿಯುತ್ತಿರುವ ನಮ್ಮ ಬೇರುಗಳನ್ನು ಬಲಗೊಳಿಸಿಕೊಳ್ಳಬೇಕಾಗಿದೆ. ಭಾಷೆ, ಸಾಹಿತ್ಯ, ವ್ಯಾಕರಣ, ಛಂದಸ್ಸು, ಚರಿತ್ರೆ, ಕೃಷಿ, ವೈದ್ಯ, ಪರಿಸರ ಮುಂತಾದ ಅಧ್ಯಯನ ವಿಷಯಗಳನ್ನು ಹೊಸ ಆಲೋಚನೆಯ ನೆಲೆಯಲ್ಲಿ ವಿಶ್ಲೇಷಿಸಬೇಕಾಗಿದೆ. ಆಧುನಿಕ ವಿಜ್ಞಾನ, ತಂತ್ರಜ್ಞಾನವೇ ‘ಜ್ಞಾನ’ ಎಂದು ರೂಪಿಸಿರುವ ಇಂದಿನ ಆಲೋಚನೆಗೆ ಪ್ರತಿಯಾಗಿ ಈ ಜ್ಞಾನಶಾಖೆಗಳಲ್ಲಿ ಹುದುಗಿರುವ ದೇಶಿ ಪರಂಪರೆಯ ಜ್ಞಾನದ ಹುಡುಕಾಟ ನಡೆಯಬೇಕಾಗಿದೆ. ಅಂತಹ ಪ್ರಯತ್ನಗಳಿಗೆ ಬೇಕಾದ ಮಾರ್ಗದರ್ಶಕ ಸೂತ್ರಗಳ ಹಾಗೂ ಆಕರ ಪರಿಕರಗಳ ನಿರ್ಮಾಣದ ನೆಲೆ ತುಂಬ ಮುಖ್ಯವಾಗಿದೆ. ಕನ್ನಡ ವಿಶ್ವವಿದ್ಯಾಲಯವು ಕಳೆದ ಹದಿನಾರು ವರ್ಷಗಳಿಂದ ಈ ಕೆಲಸಗಳನ್ನು ಹಲವು ಯೋಜನೆಗಳ ಮೂಲಕ ರೂಪಿಸಿಕೊಂಡಿದೆ, ರೂಪಿಸಿಕೊಳ್ಳುತ್ತಿದೆ. ಇದೊಂದು ಚಲನಶೀಲ ಪ್ರಕ್ರಿಯೆ ಯಾಗಿದೆ. ಸಮಕಾಲೀನ ಭಾಷಿಕ, ಸಾಂಸ್ಕೃತಿಕ ಸಮಸ್ಯೆಗಳಿಗೆ ಮುಖಾಮುಖಿಯಾಗುತ್ತ ಕನ್ನಡ ನಾಡುನುಡಿಯನ್ನು ಹೊಸದಾಗಿ ಶೋಧಿಸುತ್ತಾ, ವಿವರಿಸುತ್ತಾ ಬಂದಿದೆ. ಅಂದರೆ : ಕನ್ನಡದ ಅರಿವಿನ ವಿಕೇಂದ್ರೀಕರಣವೇ ವರ್ತಮಾನದ ಹೊಸ ಬೆಳವಣಿಗೆ. ಇದು ಕನ್ನಡ ವಿಶ್ವವಿದ್ಯಾಲಯದ ಜೀವಧಾತುವಾಗಿದೆ.
ಕನ್ನಡ ವಿಶ್ವವಿದ್ಯಾಲಯವು ಕನ್ನಡದ ಹತ್ತಾರು ಕ್ಷೇತ್ರಗಳಿಗೆ ಸಂಬಂಧಿಸಿದ ಪ್ರಮುಖ ವಿಷಯಗಳನ್ನು ಕುರಿತು ಸಾಮಾನ್ಯ ಓದುಗರಿಗೆ ಅರಿವನ್ನು ನೀಡಲು ಮಂಟಪಮಾಲೆಯಲ್ಲಿ ಕಿರುಪುಸ್ತಕಗಳನ್ನು ಪ್ರಕಟಿಸುತ್ತಿದೆ. ‘ನಿರ್ಣಯ ಪ್ರಕ್ರಿಯೆಯಲ್ಲಿ ಚುನಾಯಿತ ಮಹಿಳೆಯರ ಪಾತ್ರ’ ಎಂಬ ಕಿರುಹೊತ್ತಿಗೆಯನ್ನು ಈ ಮಾಲೆಗಾಗಿ ಬರೆದುಕೊಟ್ಟಿರುವ ಡಾ. ಡಿ. ಮೀನಾಕ್ಷಿ ಅವರಿಗೆ ವಿಶ್ವವಿದ್ಯಾಲಯದ ಕೃತಜ್ಞತೆಗಳು ಸಲ್ಲುತ್ತವೆ.
ಈ ಗ್ರಂಥವನ್ನು ಅಚ್ಚುಕಟ್ಟಾಗಿ ಹೊರತರುತ್ತಿರುವ ಪ್ರಸಾರಾಂಗದ ನಿರ್ದೇಶಕರಾದ ಡಾ. ಮಂಜುನಾಥ ಬೇವಿನಕಟ್ಟಿ ಮತ್ತು ಸಹಾಯಕ ನಿರ್ದೇಶಕರಾದ ಶ್ರೀ ಬಿ.ಸುಜ್ಞಾನಮೂರ್ತಿ ಮತ್ತು ಕೆ.ಎಲ್. ರಾಜಶೇಖರ್ ಅವರಿಗೆ ಆಭಾರಿಯಾಗಿದ್ದೇನೆ.
ಡಾ. ಎ. ಮುರಿಗೆಪ್ಪ
ಕುಲಪತಿ
ನಿರ್ಣಯ ಪ್ರಕ್ರಿಯೆಯಲ್ಲಿ ಚುನಾಯಿತ ಮಹಿಳೆಯರ ಪಾತ್ರ (೧)
ಪ್ರವೇಶ
ಇತಿಹಾಸದಲ್ಲಿ ರಾಜಮನೆತನದ ಹಾಗೂ ಉನ್ನತ ವರ್ಗದ ಮಹಿಳೆಯರನ್ನು ಬಿಟ್ಟರೆ, ಸಾಮಾನ್ಯ ವರ್ಗಗಳ ಮಹಿಳೆಯರ ರಾಜಕೀಯ ಸ್ಥಾನಮಾನಗಳನ್ನು ಗುರುತಿಸುವುದು ಕಷ್ಟ. ಕರ್ನಾಟಕದಲ್ಲಿ ರಾಜಕೀಯ ಪ್ರಕ್ರಿಯೆಯಲ್ಲಿ ಮಹಿಳೆಯರ ಭಾಗವಹಿಸುವಿಕೆ ಹಾಗೂ ಪ್ರಮುಖ ಪಾತ್ರವನ್ನು ಕುರಿತು ತಿಳಿಯುವಲ್ಲಿ ಶಾಸನಗಳು ಪ್ರಮುಖ ಆಧಾರಗಳಾಗಿವೆ.
ಬ್ರಿಟೀಷರ ಆಳ್ವಿಕೆಯ ಅವಧಿಯಲ್ಲಿ ಮಹಿಳೆಯರ ರಾಜಕೀಯ ಪಾತ್ರವನ್ನು ಬಹಳ ಶ್ರಮದಿಂದ ಗುರುತಿಸಬೇಕಾಗುತ್ತದೆ. ಹೆಚ್ಚಿನ ಆಂದೋಲನ, ಹೋರಾಟಗಳು ಸಾಮಾಜಿಕ ಸ್ಥಾನಮಾನ ಪಡೆಯುವಿಕೆಗೆ ಸಂಬಂಧಿಸಿರುವುದರಿಂದ, ಆಕೆಯ ರಾಜಕೀಯ ಪಾತ್ರವನ್ನಷ್ಟೇ ಪ್ರತ್ಯೇಕವಾಗಿ ಗುರುತಿಸುವುದು ಕಷ್ಟವಾಗುತ್ತದೆ. ರಾಷ್ಟ್ರೀಯ ಚಳುವಳಿಯ ರಾಜಕೀಯ ಹೋರಾಟದ ಮುಖ್ಯವಾಹಿನಿ(Main Stream)ಯಲ್ಲಿ ಭಾಗವಹಿಸಿದ ಹೆಚ್ಚಿನ ಮಹಿಳೆಯರು ಮೇಲ್ವರ್ಗದಿಂದ ಬಂದವರೆಂಬುದನ್ನು ಮರೆಯಲಾಗದು.
ರಾಜಕೀಯ ಕ್ಷೇತ್ರವು ಪುರುಷರ ಪ್ರಬಲ ಕೋಟೆಯಾಗಿ ಕಂಡುಬರುತ್ತಿದೆ. ಮಹಿಳೆ ಪುರುಷರಿಗಿಂತ ಬಲಹೀನಳು ಎಂಬ ಜೈವಿಕ ಅಂಶವನ್ನು ಆಧಾರವಾಗಿಟ್ಟುಕೊಂಡು ಮಹಿಳೆಯನ್ನು ಅಧಿಕಾರ ರಾಜಕಾರಣದಿಂದ ದೂರವಿಡಲಾಗುತ್ತಿದೆ. ಪುರುಷ ಅಭ್ಯರ್ಥಿಗಳೇ ಅಧಿಕ ಸಂಖ್ಯೆಯಲ್ಲಿರುವುದು ಕಂಡುಬಂದಿದೆ. ಆಯ್ಕೆಯಾದ ಮಹಿಳಾ ಅಭ್ಯರ್ಥಿಗಳ ಸಂಖ್ಯೆ ತುಂಬಾ ಕಡಿಮೆ. ಎಲ್ಲಾ ಹಂತದ ಚುನಾವಣೆಗಳಲ್ಲಿ ಇದು ವ್ಯಕ್ತವಾಗುತ್ತದೆ. ಈ ಹಿನ್ನೆಲೆಯಲ್ಲಿ ಮಹಿಳಾ ಸದಸ್ಯೆಯರ ಕುರಿತ ಲಿಂಗಭೇದ, ಪೂರ್ವಗ್ರಹ ದೃಷ್ಟಿ ಇನ್ನೂ ಬದಲಾಗಿಲ್ಲ. ಪ್ರಸ್ತುತ ಆಡಳಿತರೂಢ ಬಿಜೆಪಿ ರಾಜ್ಯ ಸರ್ಕಾರವನ್ನು ಉದಾಹರಣೆಯಾಗಿ ಕೊಡಬಹುದೆನಿಸುತ್ತದೆ. ಸಚಿವ ಸಂಪುಟದಲ್ಲಿ ಏಕೈಕ ಮಹಿಳೆಯಾಗಿ ಶೋಭ ಕರಂದ್ಲಾಜೆ ಅವರು ಗ್ರಾಮೀಣ ರಾಜಕೀಯ ಮತ್ತು ಪಂಚಾಯತ್‌ರಾಜ್ ಸಚಿವೆಯಾಗಿ ಸ್ಥಾನ ಪಡೆದಿದ್ದರು. ರಾಜಕೀಯ ಪರಿಸ್ಥಿತಿ ಮತ್ತು ಒತ್ತಡದ ಕೈಗೂಸಾಗಿ ಆಕೆಯು ಸಚಿವ ಸಂಪುಟದಲ್ಲಿ ಸ್ಥಾನ ಕಳೆದುಕೊಂಡರು. ಸ್ವಲ್ಪ ಕಾಲ ಮಹಿಳೆಯ ಪ್ರಾತಿನಿಧ್ಯವಿಲ್ಲದೆ ಸರ್ಕಾರ ಆಡಳಿತ ನಡೆಸಿತು. ಪುನಃ ಇಂಧನ ಖಾತೆಯ ಸಚಿವೆಯಾಗಿ ಶೋಭಾ ಅವರು ಅಧಿಕಾರಕ್ಕೆ ಬಂದರು. ರಾಜಕೀಯದ ಇಂತಹ ಸಂದರ್ಭವನ್ನು ಬಹಳ ಸೂಕ್ಷ್ಮವಾಗಿ ಅವಲೋಕಿಸ ಬೇಕಾಗುತ್ತದೆ.
ಒಂದು ಹಂತದವರೆಗೆ ರಾಜಕೀಯ ಪಕ್ಷಗಳಿಗೆ ಮಹಿಳಾ ಸದಸ್ಯೆಯರ ರಾಜಕೀಯ ಭಾಗವಹಿಸುವಿಕೆಯು ಅಗತ್ಯವಾಗಿರುತ್ತದೆ. ಆದರೆ ಸಚಿವ ಸಂಪುಟದಲ್ಲಿ ಅಥವಾ ಮಹತ್ವದ ಸ್ಥಾನ, ಅಧಿಕಾರ, ಜವಾಬ್ದಾರಿ ನಿರ್ವಹಿಸುವ ಸಂದರ್ಭದಲ್ಲಿ ಪುರುಷ ಪ್ರಧಾನತೆಯು ಜಾಣ ಮರೆವಿನ ತಂತ್ರ ಅನುಸರಿಸುತ್ತದೆ. ವಿಚಿತ್ರವಾದ “ಈಗೋ” ಸೆಳೆತಕ್ಕೆ ಒಳಗಾಗುತ್ತದೆ. ಸ್ವತಂತ್ರ ಭಾರತದ ಸುಮಾರು ಅರವತ್ಮೂರು ವರ್ಷಗಳಲ್ಲಿ ಇಂದಿರಾಗಾಂಧಿ, ಸೋನಿಯಾ ಗಾಂಧಿಯವರಂಥ ಪ್ರತಿಷ್ಠಿತ ಕುಟುಂಬದ ಮಹಿಳೆಯರಲ್ಲದೆ ಸುಷ್ಮಸ್ವರಾಜ್, ಉಮಾಭಾರತಿ, ವಿಜಯರಾಜೇ ಸಿಂಧಿಯಾ, ಮಮತಾ ಬ್ಯಾನರ್ಜಿ, ಜೆ. ಜಯಲಲಿತ, ಮೋಟಮ್ಮ, ಶೋಭಾ ಕರಂದ್ಲಾಜೆ, ಅನಿತ ಕುಮಾರಸ್ವಾಮಿ, ಜೆ. ಶಾಂತ, ರಾಬ್ಡಿದೇವಿಯವರಂತಹ ವಿವಿಧ ಹಂತದ ರಾಜಕೀಯ ನಾಯಕಿಯರನ್ನು ಕಂಡಿದ್ದೇವೆ. ಇಲ್ಲಿ ಹೆಚ್ಚಿನವರು ರಾಜಕೀಯ ಕ್ಷೇತ್ರದೊಂದಿಗೆ ಒಂದಲ್ಲ ಒಂದು ರೀತಿಯಲ್ಲಿ ಒಡನಾಟವಿದ್ದವರ ಕುಟುಂಬದವರೆಂಬುದು ಗಮನಾರ್ಹ. ಪೂಲನ್ ದೇವಿಯಂಥ ತೀರ ಹಿಂದುಳಿದ ವರ್ಗದ ಡಕಾಯಿತ ಮಹಿಳೆಯೂ ಕೂಡ ರಾಜಕೀಯ ನಾಯಕರ ಅವಕಾಶವಾದಿ ಸ್ವಭಾವದ ಕೂಸಾಗಿ ರಾಜಕೀಯರಂಗ ಪ್ರವೇಶಿಸಿದ್ದು ಕುತೂಹಲಕರವಾದದ್ದು. ಆದರೆ ಇವರ ಹೆಸರುಗಳನ್ನು ಮುಂದೆ ಮಾಡಿ ಮಹಿಳೆ ರಾಜಕೀಯ ಕ್ಷೇತ್ರದಲ್ಲಿ ಹಿಂದೆಂದೂ ಕಾಣದ ಮುನ್ನಡೆಯನ್ನು ಪಡೆದಿದ್ದಾಳೆ ಎನ್ನುವುದು ಪರಿಪೂರ್ಣತೆ ಎನಿಸುವುದಿಲ್ಲ. ಮಹಿಳೆ ಮತ್ತು ರಾಜಕೀಯ ಎನ್ನುವುದು ಅಥವಾ ನಿರ್ಣಯ ಪ್ರಕ್ರಿಯೆಗಳಲ್ಲಿ ಭಾಗವಹಿಸುವುದು ಮಹಿಳೆಯ ಜೀವನದ ಒಂದು ಅಮೂಲಾಗ್ರ ಬದಲಾವಣೆ ಎಂದು ಸಮಾಜವು ಗ್ರಹಿಸಿಲ್ಲ. ಬದಲಾದ ಪುರುಷ ಪ್ರಧಾನ ಆಧುನಿಕತೆಗೆ ತಕ್ಕಂತೆ ಮಹಿಳೆಯನ್ನು ಪರಿವರ್ತಿಸಿಕೊಂಡು ಉಪಯುಕ್ತವಾಗಿ ಬಳಸಿಕೊಳ್ಳಬಹುದಾದ ಸಾಧನವಾಗಿ ಪರಿಭಾವಿಸಲಾಗಿದೆ.
ಭಾರತ ಸಂವಿಧಾನದ ಪ್ರಸ್ತಾವನೆಯಲ್ಲಿಯೇ ಸಮಾನ ಸ್ವಾತಂತ್ರ್ಯ ಹಾಗೂ ಸಮಾನ ಅವಕಾಶಗಳು ಸಹಬಾಳ್ವೆಯ ಅಂಶಗಳನ್ನು ನಿಹಿತಗೊಳಿಸಲಾಗಿದೆ. ಮೂಲಭೂತ ಹಕ್ಕುಗಳು ಎಲ್ಲ ಭಾರತೀಯ ಪೌರರಿಗೂ ದಕ್ಕಬೇಕೆಂಬುದು ಸಂವಿಧಾನದ ಬಹುಮುಖ್ಯ ಅಪೇಕ್ಷೆ.
ಪಾರಂಪರಿಕವಾಗಿ ಸ್ತ್ರೀಯನ್ನು ಚರಾಸ್ತಿಯನ್ನಾಗಿ, ಗುಲಾಮಳನ್ನಾಗಿ, ಭೋಗ ವಸ್ತುವನ್ನಾಗಿ ಪರಿಗಣಿಸಿದ ಸಂಗತಿಗಳು ಭಾರತ ಸ್ವಾತಂತ್ರ್ಯದ ನಂತರ ಅದೂ ಸಂವಿಧಾನ ರೂಪುಗೊಂಡ ನಂತರ ಮಹತ್ತರವಾದ ಪಲ್ಲಟಗಳಿಗೆ ಒಳಗಾದವು. ಪುರುಷಾಧಿಕಾರದ ಪ್ರಧಾನ ಆಲೋಚನೆಗಳೇ ಸಂವಿಧಾನದಲ್ಲಿದ್ದರೂ ಮಹಿಳಾ ಪ್ರಧಾನವಾದ ಕೆಲವು ಅನುಚ್ಛೇದಗಳು ಸೇರ್ಪಡೆಯ ಸಡಿಲತೆಗಳು ಮಹಿಳಾ ಪ್ರಾತಿನಿಧ್ಯವನ್ನು ಎತ್ತಿ ಹಿಡಿಯುವಲ್ಲಿ ನೆರವಾದವು ಎಂಬುದು ಗಮನಾರ್ಹ ಅಂಶ. ಸಂವಿಧಾನದಲ್ಲಿನ ೩-೬, ೧೦, ೨೦, ೨೧, ೨೨, ೨೩, ೨೪, ೨೫, ೨೯(೧)(೨), ೩೮(೨), ೩೯(ಎ), ೪೨, ೪೪, ೪೫, ೫೧ ಮೊದಲಾದ ಅನುಚ್ಛೇದಗಳು ಬಹುಮುಖ್ಯವಾಗಿ ಸಂವಿಧಾನ ರಚನೆಯ ಮೊದಲ ಹಂತದಲ್ಲಿ ಲಭ್ಯವಿರದಿದ್ದ ಮಹಿಳಾ ಸದಸ್ಯೆಯರ ಅನೇಕ ನಾಗರಿಕ ಹಕ್ಕುಗಳನ್ನು ದತ್ತ ಮಾಡಿಕೊಟ್ಟವು.
ಸ್ತ್ರೀ-ಪುರುಷರ ಸಾಮಾಜಿಕ ಸಮಾನತೆಯ ನೆಲೆಗಳನ್ನು ಸಂವಿಧಾನದಲ್ಲಿ ಅಂತರ್ಗತಗೊಳಿಸುವ ಮೂಲಕ ಮಹಿಳಾ ಸದಸ್ಯೆಯರಿಗೆ ಒಂದು ಹೊಸ ದಿಗಂತವನ್ನು ತೆರೆದಿಡಲಾಯಿತು. ಜೊತೆಗೆ ಸಂವಿಧಾನವು ಮೂರು ಮುಖ್ಯ ತೀರ್ಮಾನಗಳನ್ನು ಕೈಗೊಂಡಿತು. ಒಂದು, ಲಿಂಗಾಧಾರಿತವಾದ ತಾರತಮ್ಯತೆಗಳ ನಿಷೇಧ. ಎರಡು, ಮಹಿಳಾ ಸದಸ್ಯೆಯರ ಜೈವಿಕ, ಮಾನಸಿಕ ಹಾಗೂ ಸಾಮಾಜಿಕ ಪರಿಸ್ಥಿತಿಯನ್ನು ಅನುಲಕ್ಷಿಸಿ ಅವರಿಗೆ ರಾಜ್ಯವು ವಿಶೇಷ ಕಾಳಜಿಯನ್ನು ವಹಿಸುವಂತಹ ಉಪಬಂಧಗಳನ್ನು ರಚಿಸಲು ಅಧಿಕಾರ ನೀಡುವುದು. ಮೂರು, ಮಹಿಳೆಯರಿಗಾಗಿಯೇ ನಿರ್ದಿಷ್ಟ ನಿರ್ದೇಶನಗಳನ್ನು ನೀಡುವ ನಿರ್ದೇಶಕ ತತ್ವಗಳನ್ನು ಸಂರಚಿಸುವುದು. ಹೀಗೆ ಸ್ತ್ರೀ-ಪುರುಷರನ್ನು ಸಮಾನ ಪಾತಳಿಯಲ್ಲಿ ಗ್ರಹಿಸುವ ತಿಳುವಳಿಕೆಗಳೇ ಮಾನವ ನಾಗರಿಕತೆಯ ನಿಜವಾದ ಪ್ರಗತಿಯ ಮಜಲುಗಳು. ಆದರೂ ಚರಿತ್ರೆಯ ಬೇರೆ ಬೇರೆ ಹಂತದಲ್ಲಿ ಮಹಿಳೆ ಅಸ್ತಿತ್ವ ರಹಿತಳಾಗಿ ಅಶುಭದ ಸಂಕೇತವಾಗಿ ವ್ಯಾಖ್ಯಾನಕ್ಕೊಳಗಾಗುತ್ತಲೇ ಬಂದಿರುವುದು ಕಂಡುಬರುತ್ತದೆ.
ವಿಶೇಷವಾಗಿ ಮಹಿಳಾ ಸದಸ್ಯೆಯರಿಗೆ ಭಾರತೀಯ ಸಂವಿಧಾನವು ನೀಡಿದ ಕೊಡುಗೆ ವಿಶಿಷ್ಟವಾದದ್ದು. ೧೪ ರಿಂದ ೧೮ನೇ ವಿಧಿಯ ಪ್ರಕಾರ ನೀಡಿದ ಸಮಾನತೆಯ ಹಕ್ಕು ೨೩ ಮತ್ತು ೨೪ನೆಯ ವಿಧಿಗಳ ಪ್ರಕಾರದ ಶೋಷಣೆಯ ವಿರುದ್ಧದ ಹಕ್ಕು, ಅನುಚ್ಛೇದ ೩೯(ಎ)(ಡಿ) ಮತ್ತು (ಇ) ಹಾಗೂ ೪೨ರ ಪ್ರಕಾರ ನಿರ್ದೇಶನ ತತ್ವಗಳು ಅನುಚ್ಛೇದ ೫೧(ಎ)(ಇ)ರ ಮೂಲಭೂತ ಕರ್ತವ್ಯಗಳು ಅನುಚ್ಛೇದ ೩೨೫ ಮತ್ತು ೩೨೬ರ ಅನ್ವಯ ನೀಡಿದ ಮತದಾನದ ಹಕ್ಕುಗಳು ಮಹಿಳಾ ಪ್ರಗತಿ ವಿಚಾರದಲ್ಲಿ ಸಂವಿಧಾನವು ದತ್ತಗೊಳಿಸಿದ ಬಹುಮುಖ್ಯ ಸಂಗತಿಗಳು. ಸಂವಿಧಾನದ ಗುಣಾತ್ಮಕ ವಿಚಾರವೆಂದರೆ ಮಹಿಳಾ ಸಮಾನತೆಯನ್ನು ಕೇವಲ ಒಮ್ಮುಖವಾಗಿಸದೆ ಇಮ್ಮಖವಾಗಿಸಿರುವುದು. ಹಕ್ಕುಗಳೊಂದಿಗೆ ಅವುಗಳ ದುರುಪಯೋಗವಾಗದಂತೆ ರಕ್ಷಣೆಯನ್ನೂ ಒದಗಿಸಲಾಗಿದೆ. ಮಹಿಳೆ ಎನ್ನುವ ಕಾರಣಕ್ಕೆ ಅವಳನ್ನು ಕೀಳೀಕರಣ ಗೊಳಿಸದಂತೆ ನಿರ್ಬಂಧಿತ ಅನುಚ್ಛೇದಗಳನ್ನೂ ಸೇರಿಸಲಾಗಿದೆ. ಅಲ್ಲದೆ ಮತ, ಮೂಲವಂಶ, ಜಾತಿ, ಲಿಂಗ, ಜನ್ಮಸ್ಥಳದ ಆಧಾರದ ಮೇಲೆ ನಡೆಯುವ ಅಸಮಾನತೆಗಳನ್ನು ನಿಷೇಧಿಸಲಾಗಿದೆ. ಭಾರತ ಸಂವಿಧಾನವು ಸ್ತ್ರೀಯರಿಗೆ ನೀಡಿದ ಮೂಲಭೂತ ಹಕ್ಕುಗಳಲ್ಲಿ ಸಮಾನತೆ ಹಕ್ಕು ಬಹುಮುಖ್ಯವಾದದ್ದು. ಇದರ ಜೊತೆಗೆ ಮಹಿಳೆಯ ವಿಶೇಷ ರಕ್ಷಣೆಯ ದೃಷ್ಟಿಯಿಂದ ಮಹಿಳೆ ಮತ್ತು ಮಕ್ಕಳಿಗಾಗಿ ನಿರ್ದಿಷ್ಟ ಉಪಬಂಧಗಳನ್ನು ಜಾರಿಮಾಡಲು ರಾಜ್ಯಗಳಿಗೆ ಅಧಿಕಾರ ನೀಡಲಾಗಿದೆ. ಇಂತಹ ಜವಾಬ್ದಾರಿಗಳಲ್ಲಿ ಬಹುಮುಖ್ಯವಾದವುಗಳೆಂದರೆ ಸ್ತ್ರೀ ಪುರುಷರಿಬ್ಬರಿಗೂ ಸಮಾನ ಜೀವನಾವಶ್ಯಕ ಅನುಕೂಲಗಳು, ಸಮಾನವೇತನ, ಸಮಾನ ಕೆಲಸ. ರಾಜ್ಯದಲ್ಲಿ ಮಹಿಳೆಗೆ ಶೇ. ೩೦ರಷ್ಟು ಉದ್ಯೋಗಗಳಲ್ಲಿ ಮೀಸಲಾತಿ ಕೊಡಲಾಗಿದೆ. ಪಿತ್ರಾರ್ಜಿತ ಆಸ್ತಿಯಲ್ಲಿ ಸಮಪಾಲು ಕೊಡಲಾಗಿದೆ.
ಸ್ತ್ರೀಪರವಾಗಿ ಕಾನೂನು ರಚಿಸಲು ಸಂವಿಧಾನದಲ್ಲಿ ೧೫(೩)ರ ಅನುಚ್ಛೇದ ಪ್ರಕಾರ ಅನೇಕ ಉಪಯುಕ್ತ ಶಾಸನಬದ್ಧ ಅಧಿಕಾರಗಳನ್ನು ಕಾಯ್ದಿರಿಸಲಾಗಿದೆ. ಪುರಸಭೆಗೆ ನಡೆಯುವ ಚುನಾವಣೆಗಳಲ್ಲಿ ಮಹಿಳಾ ಸದಸ್ಯೆಯರಿಗೆ ಮೀಸಲಾತಿ ಸೌಲಭ್ಯದ ಅನಿವಾರ್ಯತೆಯನ್ನು ನ್ಯಾಯಾಲಯ ಎತ್ತಿ ಹಿಡಿದಿದೆ. ಹಾಗೇ ಸರ್ಕಾರಿ ನೇಮಕಾತಿಗಳಲ್ಲಿ ಶಾಸನಸಭೆ ಮತ್ತು ಸಂಸತ್ತುಗಳಲ್ಲಿ ಮಹಿಳಾ ಮೀಸಲಾತಿಯು ಈ ಅನುಚ್ಛೇದದ ಅಡಿಯಲ್ಲಿ ನೀಡಲಾದ ವಿಶೇಷ ಸವಲತ್ತಾಗಿದೆ. ಯಾವ ಸಂದರ್ಭದಲ್ಲಿ ಪುರುಷರನ್ನು ಜಾಮೀನಿನ ಮೇಲೆ ಕಾರಾಗೃಹದಿಂದ ಬಿಡುಗಡೆಗೊಳಿಸುವುದಿಲ್ಲವೋ ಅದೇ ಸಂದರ್ಭದಲ್ಲಿ ಸ್ತ್ರೀಯರನ್ನು ಜಾಮೀನಿನ ಮೇಲೆ ಬಿಡುಗಡೆಗೊಳಿಸುವುದನ್ನು ಕಾನೂನು ಕಲ್ಪಿಸಿಕೊಟ್ಟಿದೆ. ಸ್ತ್ರೀ-ಪುರುಷರಲ್ಲಿ ಸಮಾನತೆಯನ್ನು ಕಲ್ಪಿಸುವಲ್ಲಿ ಸಂವಿಧಾನ ಇಟ್ಟ ಈ ಹೆಜ್ಜೆ ಪ್ರಗತಿಪರವಾದದ್ದು. ನಮ್ಮ ಸಂವಿಧಾನ ಹಾಗೂ ಕಾನೂನುಗಳು ಮಹಿಳಾ ಸಮಾನತೆಯನ್ನು ಎತ್ತಿ ಹಿಡಿದರೂ ಎಲ್ಲೂ ಅವಳನ್ನು ಸ್ವತಂತ್ರ ಮನೋಭಾವದ ವ್ಯಕ್ತಿಯನ್ನಾಗಿ ಒಪ್ಪಿಕೊಂಡಿದ್ದು ಕಂಡುಬರುವುದಿಲ್ಲ.
ಸ್ತ್ರೀ-ಪುರುಷರನ್ನು ಭೇದವಾಗಿ ನೋಡುವ ಇಂಥ ಅನೇಕ ಉಪಬಂಧಗಳು ನಮ್ಮ ಕಾನೂನುಗಳಲ್ಲಿ ಸಾಮಾಜಿಕ ಮನೋಭೂಮಿಕೆಯಲ್ಲಿ ಬೇರು ಬಿಟ್ಟಿವೆ. ಈಗಾಗಲೇ ಮಂಡಿತವಾಗಿರುವ ರಾಜ್ಯಶಾಸನ ಸಭೆ ಮತ್ತು ಲೋಕಸಭೆಯ ಶೇ. ೩೩.೩೩ರ ಮಹಿಳಾ ಮೀಸಲಾತಿ ಮಸೂದೆ ಪುರುಷಾಧಿಕಾರದ ಹಾಗೂ ರಾಜಕೀಯ ದೊಂಬರಾಟದ ಸೆಳವಿಗೆ ಸಿಕ್ಕು ತತ್ತರಿಸುತ್ತಿದೆ. ಪುರುಷ ಪ್ರಧಾನ ಸಮಾಜ ವ್ಯವಸ್ಥೆಯನ್ನು ಪ್ರತಿಬಿಂಬಿಸುವ ಕಾನೂನುಗಳ ಆಧಾರದ ಮೇಲೆ ನಡೆಯುವ ತೀರ್ಪುಗಳೂ ಸಹ ಆ ಸಮಾಜದ ಹಾಗೂ ಪ್ರತಿ ನ್ಯಾಯಾಧೀಶರ, ಆಳುವ ಸರಕಾರಗಳ ದೃಷ್ಟಿಕೋನಗಳಿಂದ ಅಂತಿಮಗೊಳ್ಳುತ್ತಿರುತ್ತವೆ. ಮಹಿಳೆ-ಪುರುಷರಿಗೆ ಏಕರೂಪ ಸಮಾನತೆ ಸಿಗಬೇಕೆಂದರೆ ಕಾನೂನು ನಿರೂಪಕರಿಂದ ಹಿಡಿದು ಅನುಷ್ಠಾನ ಕರ್ತೃಗಳವರೆಗೂ ಪ್ರಗತಿಪರವಾದ ಮನೋಧರ್ಮವನ್ನು ಬೆಳೆಸಿಕೊಳ್ಳುವುದು ಜರೂರಾಗಿದೆ.
ವಿಕೇಂದ್ರೀಕರಣ ವ್ಯವಸ್ಥೆ ಮತ್ತು ಮಹಿಳಾ ಪ್ರಾತಿನಿಧ್ಯ
ಗ್ರಾಮೀಣ ಪರಿಸರದಲ್ಲಿರುವ ಮಹಿಳಾ ಸದಸ್ಯೆಯರಲ್ಲಿ ಹೆಚ್ಚಿನವರು ಕೃಷಿ, ಕೂಲಿ, ಅಸಂಘಟಿತವಲಯದ ದುಡಿಮೆಯ ಮೇಲೆ ಅವಲಂಬಿತರಾಗಿರುತ್ತಾರೆ. ಗೃಹಕೃತ್ಯಗಳಿಂದ ಬಸವಳಿದ ಅವರು ಪ್ರಾಥಮಿಕ ಸೌಲಭ್ಯಗಳಿಂದಲೂ ದೂರವಾದವರು. ಕೃಷಿ ಕ್ಷೇತ್ರದಲ್ಲಿ ಶೇಕಡ ಐವತ್ತರಷ್ಟು ಮಂದಿ ಹೆಂಗಸರೇ ಮೈ ಮುರಿದು ದುಡಿಯುತ್ತಾರೆ. ಇದರಿಂದಾಗಿ ಸಂವಿಧಾನದಲ್ಲಿ ನಿಹಿತವಾಗಿರುವ ಸಾಮಾಜಿಕ, ಆರ್ಥಿಕ, ರಾಜಕೀಯ ಹಕ್ಕುಗಳು ಸರ್ವಸಮಾನತೆ ಎನ್ನುವ ಪದಗಳು ಇವರಿಗೆ ಹೋಲಿಸಿದಾಗ ಎಷ್ಟೊಂದು ಕಳಪೆಯೆನಿಸುತ್ತವೆ. ಇಂದು ಬರೀ ಘೋಷಣೆ ಹಾಗೂ ವೈಭವಯುತ ಮಟ್ಟದಲ್ಲಿ ಮಹಿಳಾ ಸಶಕ್ತೀಕರಣ ವರ್ಷ ಮುಗಿದು ಹೋಯಿತೆಂದು ಅನಿಸುತ್ತದೆ. ಇದುವರೆಗೂ ರಾಜ್ಯಭಾರ ಮಾಡುತ್ತ ಬಂದಿರುವ ಸರ್ಕಾರ ಮತ್ತು ಅದರ ಅಭಿವೃದ್ಧಿ ಯೋಜನೆಗಳು ಮಹಿಳೆಯನ್ನು ಅನುಕಂಪದ ಹಿನ್ನೆಲೆಯಲ್ಲಿ ಫಲಾನುಭವಿಗಳಂತೆ ಗುರುತಿಸಿಕೊಂಡಿವೆ. ಕೇವಲ ಅಸಮಾನತೆ ನಿವಾರಣೆ ಅಥವಾ ಅನುಕಂಪದ ನೆಲೆಗಳಲ್ಲಿ ನಿಲ್ಲುವುದಕ್ಕಿಂತ ಮುಖ್ಯವಾಗಿ ಮಹಿಳೆಗೆ ಸಾಮಾಜಿಕ ನ್ಯಾಯಬದ್ಧತೆಯನ್ನು ಕಲ್ಪಿಸಿಕೊಡಬೇಕಾದ ತುರ್ತು ಇದೆ. ಅವಳನ್ನು ಸಮಾಜ ಮತ್ತು ಸಂಸ್ಕೃತಿ ನಿರ್ಮಾಣದಲ್ಲಿ ಸಶಕ್ತವಾಗಿ ತೊಡಗಿಸಿಕೊಂಡು ಸ್ವತಂತ್ರ ವ್ಯಕ್ತಿಯನ್ನಾಗಿಸಬೇಕಾಗಿದೆ. ಅಂಕಿ ಅಂಶಗಳ ಆಧಾರದಲ್ಲಿ ಶೇಕಡವಾರು ಮೀಸಲಾತಿ ನೀಡಿದರೆ ಸಾಲದು.
ನಮ್ಮ ದೇಶದ ಮಹಿಳಾ ಸದಸ್ಯೆಯರು ಒಂದೇ ವರ್ಗಕ್ಕೆ ಸೇರಿದವರಲ್ಲ. ಅವರವರ ವರ್ಗ, ಸಮೂಹ, ಜಾತಿಯ ಹಿನ್ನೆಲೆಯಲ್ಲಿ ಅಭಿವೃದ್ಧಿ ಪಥದಲ್ಲಿ, ಅವರು ಎದುರಿಸುವ ಸಮಸ್ಯೆಗಳು ರೂಪದಲ್ಲೂ ಪ್ರಮಾಣದಲ್ಲೂ ಭಿನ್ನವಾಗಿದ್ದಾರೆ. ಇಡೀ ಪುರುಷವರ್ಗದ ದೃಷ್ಟಿಯಲ್ಲಿ ಮಹಿಳಾ ಸದಸ್ಯೆಯರ ಶೋಷಣೆ ಒಂದು ರೀತಿಯದಾದರೆ ಅವರವರ ಜಾತಿ ಶ್ರೇಣಿ, ಪಾತಳಿಯಲ್ಲಿ ಶೋಷಣೆಯ ಭಿನ್ನ ಭಿನ್ನವಾಗಿ ಇನ್ನೊಂದು ರೀತಿಯದಾಗಿರುತ್ತದೆ.
ಸರ್ಕಾರದ ದೃಷ್ಟಿಯಲ್ಲಿ ಮಹಿಳೆ ಬರೀ ಒಂದು ಓಟ್ ಬ್ಯಾಂಕ್ ಮಾತ್ರ. ಆ ಹಿನ್ನೆಲೆಯಲ್ಲಿಯೇ ಅವಳ ಕುರಿತ ಅಭಿವೃದ್ಧಿಪರ ಚಿಂತನೆಗಳು ಹುರಿಗೊಳ್ಳುತ್ತಿರುತ್ತವೆ. ಮಹಿಳಾ ಆಯೋಗ, ಮಹಿಳಾ ರಾಜಕೀಯ ಪ್ರಾತಿನಿಧ್ಯ, ನಿಗಮ-ಮಂಡಳಿಗಳ ನೇಮಕಾತಿ ಇವೆಲ್ಲ ರಾಜಕೀಯ ಅಧಿಕಾರದ ಹಂಚುವಿಕೆಯ ವಿವಿಧ ವಶೀಲಿ-ಪ್ರಭಾವಗಳ ಸ್ವಾರ್ಥಪರ ಚಟುವಟಿಕೆಗಳ ವ್ಯವಹಾರಗಳಾಗಿವೆಯೇ ಹೊರತು, ಮಹಿಳಾ ಸದಸ್ಯೆಯರ ಅಧಿಕೃತ ವ್ಯಕ್ತಿತ್ವದ ಬಗ್ಗೆ ನಿಜವಾದ ಕಾಳಜಿ ವಹಿಸುತ್ತಿಲ್ಲ. ಈ ಹಿನ್ನೆಲೆಯಲ್ಲಿ ಅಂಗನೆಯ ಕೈಗೆ ಅಧಿಕಾರ ವೆನ್ನುವುದು ಬರೀ ಘೋಷಣೆ ಮಟ್ಟದಲ್ಲಿ ಮಾತ್ರ ಉಳಿದಿದೆ ಎಂದೆನಿಸುತ್ತದೆ.
ಅಧ್ಯಯನದ ಉದ್ದೇಶ
ಗ್ರಾಮೀಣ ಪ್ರದೇಶದಲ್ಲಿನ ಊಳಿಗಮಾನ್ಯ ವ್ಯವಸ್ಥೆಗಳು, ಅಧಿಕಾರಯುತ ರಾಜಕೀಯ ಹಿತಾಸಕ್ತಿಗಳು, ಅಧಿಕಾರಿಗಳು ವಿಕೇಂದ್ರೀಕರಣದ ಹೆಸರಿನಲ್ಲಿ ಗ್ರಾಮಪಂಚಾಯತಿಯ ಮಹಿಳಾ ಸದಸ್ಯೆಯರನ್ನು ನಿಕೃಷ್ಟವಾಗಿ ಕಾಣುವಂತಾಗಿದೆ. ಹೆಂಡತಿಯ ಹೆಸರಿನಲ್ಲಿ ಗಂಡ ಅಧಿಕಾರ ನಡೆಸುವ ಉದಾಹರಣೆಗಳನ್ನು ದಿನನಿತ್ಯ ಕಾಣುತ್ತೇವೆ. ಒಂದು ಗ್ರಾಮ ಪಂಚಾಯತಿಯ ಅಧ್ಯಕ್ಷೆಯಾಗಿದ್ದ ಹೆಂಗಸು ಬರೀ ಹೆಬ್ಬಟ್ಟಿಗೆ ಸೀಮಿತವಾಗಿ ದಿನನಿತ್ಯ ಹೊಲಮನೆಯಲ್ಲಿ ಕೃಷಿಕಾರ್ಮಿಕಳಾಗಿ ದಿನ ಸಾಗಿಸುವುದನ್ನು ಕಾಣುತ್ತೇವೆ. ಇಂತಹ ಹಲವು ಸಂಗತಿಗಳನ್ನು ನನ್ನ ಕ್ಷೇತ್ರಕಾರ್ಯದ ಸಂದರ್ಭದಲ್ಲಿ ಸ್ವತಃ ಕಂಡಿದ್ದೇನೆ. ಸಂವಿಧಾನದ ೭೩ನೇ ತಿದ್ದುಪಡಿಯು ಸ್ಥಳೀಯ ಆಡಳಿತದ ೩ ಹಂತಗಳಲ್ಲಿ ಶೇ. ೩೩.೩೩ರಷ್ಟು ಮೀಸಲಾತಿಯು ಗ್ರಾಮೀಣ ಮಹಿಳೆಯರನ್ನು ಅಡಿಗೆ ಮನೆಯಿಂದ ಪಂಚಾಯತ್‌ವರೆಗೆ ಹೋಗುವ ಹಾಗೆ ಮಾಡಿದೆ. ಇದರಿಂದ ತಳಮಟ್ಟದ ರಾಜಕೀಯದಲ್ಲಿ ಮಹಿಳೆಯು ಭಾಗವಹಿಸುವ ಅವಕಾಶವನ್ನು ಪಡೆಯುವಂತಾಗಿದ್ದಾಳೆ. ಮಹಿಳೆಯು ರಾಜಕೀಯದ ಮುಖ್ಯವಾಹಿನಿಯಲ್ಲಿ ಪಾಲ್ಗೊಳ್ಳಬೇಕು. ರಾಜಕೀಯದ ಅರಿವು ಹೊಂದಬೇಕು. ನೀತಿ ರೂಪಿಸುವಲ್ಲಿ, ನಿರ್ಣಯ ತೆಗೆದುಕೊಳ್ಳುವಲ್ಲಿ ಪಾಲುದಾರಳಾಗಬೇಕು ಎಂಬ ಹಿನ್ನೆಲೆಯಲ್ಲಿ ಗ್ರಾಮೀಣ ರಾಜಕೀಯದಲ್ಲಿ ಮಹಿಳಾ ಸದಸ್ಯೆಯರ ಭಾಗವಹಿಸುವಿಕೆಯ ಅಧ್ಯಯನ ಮಾಡಲು ನಾನು ಇಚ್ಛಿಸಿದ್ದೇನೆ. ಸಾಹಿತ್ಯಕವಾಗಿ, ಸಾಮಾಜಿಕವಾಗಿ ಮಹಿಳೆಯನ್ನು ಗುರುತಿಸುವ ಅಧ್ಯಯನಗಳು ನಡೆಯುತ್ತಿವೆ.
ಸಮಾಜ ವಿಜ್ಞಾನದ ಹಿನ್ನೆಲೆಯಲ್ಲಿ ರಾಜಕೀಯ ಶಿಸ್ತಿನಲ್ಲಿ ಮಹಿಳೆಯ ಪಾತ್ರ, ರಾಜಕೀಯದಲ್ಲಿ ಮಹಿಳೆಯ ಭಾಗವಹಿಸುವಿಕೆ ಕುರಿತಂತೆ ನಡೆದ ಅಧ್ಯಯನಗಳು ಕಡಿಮೆ. ಸ್ಥಳೀಯ ಸಂಸ್ಥೆಗಳ ಹಿನ್ನೆಲೆಯಲ್ಲಿ ಮಹಿಳೆಯ ರಾಜಕೀಯ ಭಾಗವಹಿಸುವಿಕೆಯೊಂದಿಗೆ ನಿರ್ಣಯ ಪ್ರಕ್ರಿಯೆಯಲ್ಲಿ ಚುನಾಯಿತ ಮಹಿಳಾ ಸದಸ್ಯೆಯರ ಪಾತ್ರವನ್ನು ಇಲ್ಲಿ ಚರ್ಚಿಸಲು ಪ್ರಯತ್ನಿಸಲಾಗಿದೆ.
ಸಮಗ್ರ ಗ್ರಾಮೀಣಾಭಿವೃದ್ಧಿ, ದುರ್ಬಲ ವರ್ಗದವರ ಹಾಗೂ ಮಹಿಳಾ ಸದಸ್ಯೆಯರ ಸಶಕ್ತೀಕರಣ ಇವು ವಿಕೇಂದ್ರೀಕರಣದ ಬಹುಮುಖ್ಯ ಉದ್ದೇಶ. ಈ ಉದ್ದೇಶ ಎಷ್ಟರ ಮಟ್ಟಿಗೆ ಇಂದು ಪ್ರಚಲಿತವಿರುವ ಗ್ರಾಮಪಂಚಾಯತಿ ವ್ಯವಸ್ಥೆಯಲ್ಲಿ ಆಚರಣೆಗೆ ಬಂದಿದೆ? ಮಹಿಳಾ ಸದಸ್ಯೆಯರು ಎಷ್ಟರ ಮಟ್ಟಿಗೆ ಸ್ವಯಂ ಪ್ರೇರಣೆಯಿಂದ ಈ ವ್ಯವಸ್ಥೆಯಲ್ಲಿ ಪಾಲುದಾರರಾಗಿದ್ದಾರೆ? ಚುನಾಯಿತ ಮಹಿಳೆಗೆ ತನ್ನ ಹಕ್ಕುಬಾಧ್ಯತೆಗಳ ಬಗ್ಗೆ ಇರುವ ತಿಳುವಳಿಕೆ ಯಾವ ರೀತಿಯದು? ರಾಜಕೀಯದಲ್ಲಿ ಮಹಿಳೆ ಭಾಗವಹಿಸುವಿಕೆ, ಭಾಗವಹಿಸುವ ಪ್ರಕ್ರಿಯೆಗಳೂ; ರಾಜಕೀಯ ಭಾಗವಹಿಸುವಿಕೆಯ ಹಿಂದಿನ ಮನೋಧರ್ಮಗಳೇನು? ಹೀಗೆ ಭಾಗವಹಿಸುವವರ ಸಾಮಾಜಿಕ, ರಾಜಕೀಯ ಮತ್ತು ಆರ್ಥಿಕವಾದ ಹಿನ್ನೆಲೆಗಳೇನು? ಎನ್ನುವ ಹಲವು ಪ್ರಶ್ನೆಗಳ ಮೂಲಕ ನಿರ್ಣಯ ಕೈಗೊಳ್ಳುವುದರಲ್ಲಿ ಮಹಿಳಾ ಸದಸ್ಯೆಯರ ಪಾತ್ರವನ್ನು ಗುರುತಿಸುವುದು ಅಧ್ಯಯನ ಬಹುಮುಖ್ಯ ಉದ್ದೇಶವಾಗಿದೆ.
ಪ್ರಸ್ತುತ ಅಧ್ಯಯನವು ಬಳ್ಳಾರಿ ಜಿಲ್ಲೆಯ ಹೊಸಪೇಟೆ ಮತ್ತು ಸಂಡೂರು ತಾಲ್ಲೂಕಿನ ಗ್ರಾಮ ಪಂಚಾಯ್ತಿಗಳಿಗೆ ಸೀಮಿತಗೊಂಡಿದೆ. ಭೌಗೋಳಿಕವಾಗಿ, ಆರ್ಥಿಕವಾಗಿ, ಶೈಕ್ಷಣಿಕವಾಗಿ, ಸಾಮಾಜಿಕವಾಗಿ, ವಿವಿಧ ವೈವಿಧ್ಯತೆ ಹಾಗೂ ವೈರುಧ್ಯತೆಗಳನ್ನು ಒಳಗೊಂಡಿರುವ ಹೊಸಪೇಟೆ ಮತ್ತು ಸಂಡೂರು ತಾಲ್ಲೂಕುಗಳ ಒಟ್ಟು ಗ್ರಾಮ ಪಂಚಾಯಿತಿಯ ಚುನಾಯಿತ ಮಹಿಳಾ ಸದಸ್ಯರು ಅಧ್ಯಯನದ ಕೇಂದ್ರಬಿಂದುವಾಗಿದ್ದಾರೆ. ಕ್ಷೇತ್ರಕಾರ್ಯದ ಮೂಲಕ ಮಾಹಿತಿಗಳನ್ನು ಸಂಗ್ರಹಿಸಲಾಗಿದೆ.
ಚುನಾಯಿತ ಮಹಿಳೆಯರು ಮತ್ತು ಚುನಾಯಿತರಲ್ಲದ ಮಹಿಳೆಯರು ರಾಜಕೀಯ ಭಾಗವಹಿಸುವಿಕೆಯಲ್ಲಿ, ನೀತಿ ನಿರ್ಣಯ ಕೈಗೊಳ್ಳುವುದರಲ್ಲಿ ಪಾತ್ರವಹಿಸುವುದರಲ್ಲಿ ವ್ಯತ್ಯಾಸಗಳನ್ನು ಗುರುತಿಸಬಹುದು. ಚುನಾಯಿತರಲ್ಲದ ಮಹಿಳೆಯರು ಮತ ಚಲಾವಣೆಯಲ್ಲಿ ಪೂರ್ಣ ಪ್ರಮಾಣದಲ್ಲಿ ಭಾಗವಹಿಸಬಹುದು. ಹೆಚ್ಚೆಂದರೆ ಕೆಳವರ್ಗದ, ಅಸಂಘಟಿತ ವಲಯದ, ಬಡತನದಲ್ಲಿರುವ ಮಹಿಳೆಯರು ಆರ್ಥಿಕ ಲಾಭಕ್ಕಾಗಿ ಚುನಾವಣಾ ಪ್ರಚಾರದಲ್ಲಿ ಭಾಗಿಯಾಗಬಹುದು. ಆದರೆ ಚುನಾಯಿತ ಮಹಿಳೆಯರು ಪಕ್ಷದ ಸದಸ್ಯತ್ವ ಹೊಂದಿರುತ್ತಾರೆ. ಪಕ್ಷದ ಮೂಲಕ ಪ್ರಚಾರ ಮಾಡುತ್ತಾರೆ. ಭಾಷಣ ಮಾಡಬಹುದು. ಸಭೆ ನಡೆಸಬಹುದು. ಪಕ್ಷದ ಸಭೆಗಳಲ್ಲಿ ಪಾಲ್ಗೊಳ್ಳಬಹುದು. ಮುಖ್ಯವಾಗಿ ರಾಜಕೀಯ ನಿರ್ಣಯ, ನೀತಿ ನಿರೂಪಣೆಯಲ್ಲಿ ಭಾಗವಹಿಸಬಹುದು. ಉದಾ: ಲೋಕಸಭೆಯಲ್ಲಿ ಶೇ. ೩೩ರ ಮೀಸಲಾತಿ ಮಸೂದೆ ಜಾರಿಯಾಗುವಲ್ಲಿ ಮಹತ್ವ ಪಾತ್ರ ವಹಿಸಬಹುದಾಗಿದೆ. ಹೀಗೆ ಅನೇಕ ವಿಧಗಳಲ್ಲಿ ರಾಜಕೀಯದಲ್ಲಿ ಭಾಗವಹಿಸಲು ಅವಕಾಶಗಳು ಚುನಾಯಿತ ಮಹಿಳೆಯರಿಗಿರುತ್ತವೆ. ಆದುದರಿಂದ ಚುನಾಯಿತ ಮಹಿಳಾ ಸದಸ್ಯೆಯರನ್ನು ಇಲ್ಲಿ ಅಧ್ಯಯನಿಸಲಾಗಿದೆ.
ಮಹಿಳೆ ಭಾಗವಹಿಸುವಿಕೆ
ಇಲ್ಲಿ ಬಹುಮುಖ್ಯವಾಗಿ ಏಳುವ ಪ್ರಶ್ನೆ ಎಂದರೆ ರಾಜಕೀಯದಲ್ಲಿ ಮಹಿಳೆಯ ಭಾಗವಹಿಸುವಿಕೆ ಎಂದರೇನು? ಎಂಬುದು. ಹಾಗೆ ಈ ಭಾಗವಹಿಸುವ ಪ್ರಕ್ರಿಯೆಗಳು ಎಷ್ಟು ರೀತಿಯವು? ಹೀಗೆ ಭಾಗವಹಿಸುವವರ ಸಾಮಾಜಿಕ, ರಾಜಕೀಯ, ಆರ್ಥಿಕವಾದ ಹಿನ್ನೆಲೆಗಳು ಎಂಥವು? ಭಾಗವಹಿಸುವಿಕೆಯ ಹಿಂದಿನ ಮನೋಧರ್ಮವೇನು? ಇತ್ಯಾದಿ ಪ್ರಶ್ನೆಗಳಿಗೆ ಮುಖಾಮುಖಿಯಾದಾಗ ಹಲವಾರು ಸೂಕ್ಷ್ಮ ಸಂಗತಿಗಳನ್ನು ನಾವು ಅರಿಯಬಹುದಾಗಿದೆ.
ಮಹಿಳೆಯು ರಾಜಕೀಯವಾದಂತ, ಸಾಮಾಜಿಕವಾದಂತ ಮುಖ್ಯವಾಹಿನಿಯಲ್ಲಿ ತನ್ನನ್ನು ತಾನು ಸಂಪೂರ್ಣವಾಗಿ ತೊಡಗಿಸಿಕೊಳ್ಳಬೇಕೆಂಬುದರಲ್ಲಿ ಎರಡು ಮಾತಿಲ್ಲ. ಬದಲಾದ ಬದುಕಿನ ಕ್ರಮಗಳಿಗೆ ಇದು ಅಗತ್ಯ ಕೂಡ ಆಗಿದೆ. ಭಾಗವಹಿಸುವ ಸ್ವರೂಪ ಎಂಥದ್ದಾಗಿರಬೇಕು? ಇದುವರೆಗಿನ ಹಲವಾರು ಪ್ರಗತಿಯ ಮಾದರಿಗಳನ್ನು ನಾವು ಸೂಕ್ಷ್ಮವಾಗಿ ಅವಲೋಕಿಸಿದರೆ ಅವುಗಳ ಹಿಂದಿನ ಸಾಂಸ್ಕೃತಿಕ ರಾಜಕಾರಣ ಅರಿವಿಗೆ ಬರುತ್ತವೆ. ಅಂದರೆ ಮಹಿಳೆಯನ್ನು ಸರಕಿನಂತೆ ಬಳಸುವ ಕ್ರಮಗಳು ಪ್ರಗತಿಯ ಮಾನದಂಡಗಳಾಗಿರುವುದು. ಗಂಡ ಸತ್ತ ಮೇಲೆ ಹೆಂಡತಿಗೆ ಇಷ್ಟವಿರಲಿ ಇಲ್ಲದಿರಲಿ ಅವಳನ್ನು ಓಟ್‌ಬ್ಯಾಂಕ್‌ರಾಜಕೀಯಕ್ಕೆ ತಂದು ಗಂಡ ಪ್ರತಿನಿಧಿಸಿದ ಕ್ಷೇತ್ರದಿಂದ ಅನುಕಂಪದ ಅಲೆಯಲ್ಲಿ ಗೆಲ್ಲಿಸುವುದು. ಹೀಗೆ ಗೆದ್ದ ವ್ಯಕ್ತಿಗೆ ಯಾವುದೋ ಒಂದು ಸ್ಥಾನಮಾನ ನೀಡಿ (ನೀಡದೆಯೂ) ಕೈ ತೊಳೆದುಕೊಳ್ಳುವುದು. ಇದೂ ಅಲ್ಲದೆ ಪಕ್ಷದ ಬೆಳವಣಿಗೆ, ಮೀಸಲಾತಿಯ ಅನಿವಾರ್ಯತೆ, ಪುರುಷ ಪ್ರಧಾನ ಸ್ವಾರ್ಥತೆ ಕೂಡ ಹೆಣ್ಣನ್ನು ಹೀಗೆ ಹರಕೆಯ ಕುರಿಯನ್ನಾಗಿ ಬಳಸಿಕೊಳ್ಳುವುದು ಇದೆ. ಇಲ್ಲೆಲ್ಲ ಮಹಿಳೆಯ ರಾಜಕೀಯ ಹಾಜರಾತಿ ಮಾತ್ರ ಮುಖ್ಯವಾಗಿರುತ್ತವೆ.
ರಾಜಕೀಯ ಭಾಗವಹಿಸುವಿಕೆಯ ವ್ಯಾಖ್ಯಾನ
ಯಾವುದೇ ರಾಜಕೀಯ ಪಕ್ಷಗಳ ಸದಸ್ಯತ್ವ ಹೊಂದುವುದು, ಪಕ್ಷದ ಬೆಳವಣಿಗೆ, ಸಂಘಟನೆಯಲ್ಲಿ ತೊಡುಗುವುದು, ಹೊಸಪಕ್ಷ ಕಟ್ಟುವುದು, ಚುನಾವಣೆಯಲ್ಲಿ ಸ್ಪರ್ಧಿಸುವುದು, ನಾಮಪತ್ರ ಸಲ್ಲಿಸುವುದು, ಪಕ್ಷದ ಪರವಾಗಿ ಚುನಾವಣಾ ಪ್ರಚಾರ ನಡೆಸುವುದು, ಮತ ಚಲಾಯಿಸುವುದು, ಚುನಾವಣೆ ಬಗ್ಗೆ ಮಾಹಿತಿ ಪಡೆಯುವುದು, ಚರ್ಚಿಸುವುದು, ರಾಜಕೀಯ ಪಕ್ಷಗಳ ಸಭೆಗಳಿಗೆ ಹಾಜರಾಗುವುದು, ಸಭೆ ನಡೆಸುವುದು, ರಾಜಕೀಯ ಪಕ್ಷಗಳಿಗೆ ಆರ್ಥಿಕವಂತಿಕೆ ನೀಡುವುದು, ರಾಜಕೀಯ ಒತ್ತಡ ಗುಂಪುಗಳ ಸದಸ್ಯತ್ವ ಹೊಂದುವುದು, ಶಾಸಕರು ಅಥವಾ ರಾಜಕೀಯ ಮುಖಂಡರೊಡನೆ ರಾಜಕೀಯ ಸಂಪರ್ಕ ಹೊಂದುವುದು ಅಲ್ಲದೆ ಪಕ್ಷದ ಮೂಲಕ ಪ್ರದರ್ಶನ ಮತ್ತು ಮುಷ್ಕರ ನಡೆಸುವುದು, ಕರಪತ್ರ ಹಂಚುವುದು, ಲೇಖನ ಬರೆಯುವುದು, ಭಾಷಣ ಮಾಡುವುದು, ರಾಜಕೀಯ ಪಕ್ಷದ ವಕ್ತಾರರಾಗಿ ಕಾರ್ಯ ನಿರ್ವಹಿಸುವುದು, ರಾಜಕೀಯ ನೀತಿ ನಿರ್ಣಯಗಳ ಕುರಿತು ಅಭಿಪ್ರಾಯ ವ್ಯಕ್ತಪಡಿಸುವುದು. ಉದಾ: ಶಾಸನಸಭೆಯಲ್ಲಿ ಶೇ. ೩೩.೩೩ ಈ ಮಹಿಳಾ ಮೀಸಲಾತಿ ಮಸೂದೆ ಜಾರಿ ಕುರಿತು, ರಾಜಕೀಯ ಹಗರಣಗಳ ಕುರಿತು ಅಭಿಪ್ರಾಯ ವ್ಯಕ್ತಪಡಿಸುವುದು ಇತ್ಯಾದಿ. ಇವೆಲ್ಲವು ವ್ಯಕ್ತಿಯ ರಾಜಕೀಯ ಭಾಗವಹಿಸುವಿಕೆಯನ್ನು ನಿರ್ಧರಿಸುವ ಸಂಗತಿಗಳಾಗಿವೆ.
ಪ್ರಜಾಪ್ರಭುತ್ವದ ವ್ಯವಸ್ಥೆಯಲ್ಲಿ ರಾಜಕೀಯ ಭಾಗವಹಿಸುವಿಕೆಯು ಮೂರು ಹಂತಗಳನ್ನು ಒಳಗೊಂಡಿದೆ. ಅವುಗಳೆಂದರೆ
೧. ಅತಿಯಾದ ಕ್ರಿಯಾಶೀಲ ಮಟ್ಟ(very Active Level)
೨. ಪ್ರಾಸಂಗಿಕ ಕ್ರಿಯಾಶೀಲ ಮಟ್ಟ(Occasionally Active)
೩. ಕ್ರಿಯಾಶೂನ್ಯ ಮಟ್ಟ(Inactive Level)
ಈ ಹಿನ್ನೆಲೆಯಲ್ಲಿ ಚುನಾಯಿತ ಮಹಿಳಾ ಸದಸ್ಯೆಯರ ರಾಜಕೀಯ ಭಾಗವಹಿಸುವಿಕೆಯು ಯಾವ ಮಟ್ಟದಲ್ಲಿದೆ ಎನ್ನುವುದನ್ನು ಅಧ್ಯಯನ ಮಾಡುವ ಮೂಲಕ ನೀತಿ ನಿರೂಪಣ ಪ್ರಕ್ರಿಯೆಯಲ್ಲಿ ಚುನಾಯಿತ ಮಹಿಳಾ ಸದಸ್ಯೆಯರ ಪಾತ್ರವನ್ನು ಅಧ್ಯಯನ ಮಾಡಲಾಗಿದೆ.
ಮಹಿಳಾ ಸಬಲೀಕರಣದ ಬಹುಮುಖ್ಯ ಗುಣವೆಂದರೆ ಸ್ವಾತಂತ್ರ್ಯ ಮತ್ತು ಸ್ವಾವಲಂಬನೆ. ಲಿಂಗತಾರತಮ್ಯವಾದಿ ಧೋರಣೆಯ ಸಮಾಜ ವ್ಯವಸ್ಥೆಯಲ್ಲಿ ಇವರೆಡು ಸಂಗತಿಗಳು ತನ್ನಿಂದ ತಾನೇ ಸುಲಭವಾಗಿ ಸಿಗುವಂಥವಲ್ಲ. ಪರಿವರ್ತನಮುಖಿ ಆಧುನಿಕ ಸಂದರ್ಭ ಇಂದು ಸಾಂಪ್ರದಾಯಿಕ ಸಮಾಜ ವ್ಯವಸ್ಥೆಯಲ್ಲಿ ಹಲವು ರೀತಿಯ ಬದಲಾವಣೆಗಳನ್ನು ತರುತ್ತಿದೆ. ವಿಶೇಷವಾಗಿ ಮಹಿಳಾ ಸದಸ್ಯೆಯರ ಸಶಕ್ತೀಕರಣ, ಸ್ವಾವಲಂಬನೆ, ಆ ಮೂಲಕ ಅವರ ರಾಜಕೀಯ ಭಾಗವಹಿಸುವಿಕೆ, ನಿರ್ಣಯ ಪ್ರಕ್ರಿಯೆಯಲ್ಲಿ ಮಹಿಳಾ ಸದಸ್ಯೆಯರ ತೊಡಗುವಿಕೆ ಮುಂತಾದ ಸಂಗತಿಗಳಿಗೆ ಇಂದು ಹೆಚ್ಚಿನ ಆದ್ಯತೆ ಸಿಗುತ್ತಿದೆ. ಸಾಮಾಜಿಕವಾಗಿ ಆರ್ಥಿಕವಾಗಿ ಮಹಿಳೆಯನ್ನು ಸಬಲಳನ್ನಾಗಿಸಲು ಅವಕಾಶಗಳನ್ನು ಕಲ್ಪಿಸಲಾಗುತ್ತಿದೆ.
ಬಹುಮುಖ್ಯವಾಗಿ ಕುಟುಂಬ, ಪುರುಷಾಧಿಕಾರ, ಚುನಾವಣಾ ಪ್ರಕ್ರಿಯೆ, ಮೂಢನಂಬಿಕೆ, ಅನಕ್ಷರತೆ, ಆರ್ಥಿಕ ಸಂಗತಿಗಳು, ಸಮೂಹ ಮಾಧ್ಯಮಗಳು, ಜಾತಿವರ್ಗ, ಅಧಿಕಾರಶಾಹಿ ನೆಲೆ, ಮೂಲಭೂತ ಸೌಲಭ್ಯ, ರಾಜಕೀಯ ಭಾಗವಹಿಸುವಿಕೆ, ಶಿಕ್ಷಣ, ಚುನಾಯಿತ ಮಹಿಳಾ ಸದಸ್ಯೆಯರ ತವರು ಮನೆಯ ರಾಜಕೀಯ ಹಿನ್ನೆಲೆ, ಪತಿಯ ಉದ್ಯೋಗ ಹೀಗೆ ಹಲವು ಆಯಾಮಗಳಲ್ಲಿ ಚುನಾಯಿತ ಮಹಿಳೆಯ ವ್ಯಕ್ತಿತ್ವವನ್ನು ಬಿಡಿಸಬಹುದಾಗಿದೆ. ಈ ಮೂಲಕ ನಿರ್ಣಯ ಕೈಗೊಳ್ಳುವಿಕೆಯಲ್ಲಿ ಚುನಾಯಿತ ಮಹಿಳಾ ಸದಸ್ಯೆಯರ ಪಾತ್ರವನ್ನು ಕಂಡುಕೊಳ್ಳಲು ಪ್ರಯತ್ನಿಸಲಾಗಿದೆ.
ಪುರುಷ ಪ್ರಧಾನ ವ್ಯವಸ್ಥೆಯಲ್ಲಿ ಪ್ರತಿಯೊಂದನ್ನು ಗಂಡಿನ ಅವಶ್ಯಕತೆಗೆ ತಕ್ಕಂತೆಯೇ ವಿವೇಚಿಸಲಾಗುತ್ತದೆ. ಹೀಗಾಗಿ ಮಹಿಳೆಗೆ ಸಾರ್ವತ್ರಿಕ ಬದುಕು ಒತ್ತಟ್ಟಿಗಿರಲಿ ಖಾಸಗೀ ಬದುಕೇ ಇರುವುದಿಲ್ಲ. ಚಾಕರಿಯೇ ಅವಳ ಉದ್ಯೋಗವಾಗಿರುತ್ತದೆ.
ಆದರೆ ಬದಲಾದ ಸಾಂಸ್ಕೃತಿಕ ಸಂದರ್ಭದಲ್ಲಿ ಮಹಿಳೆಗೆ ಹಲವು ರೀತಿಯ ಅವಕಾಶಗಳು ದಕ್ಕುತ್ತಿವೆ. ಶೇ. ೩೩.೩೩ರಷ್ಟು ರಾಜಕೀಯ ಮೀಸಲಾತಿಯಿಂದಾಗಿಯೇ ಗ್ರಾಮಪಂಚಾಯತಿಗಳಲ್ಲಿ ಹಿಂದೆಂದೂ ಕಾಣದಷ್ಟು ಮಹಿಳಾ ಪ್ರಾತಿನಿಧ್ಯ ಸಾಧ್ಯವಾಗಿದೆ. ಈ ಸಾಧ್ಯತೆ ಅವರಿಗೆ ಸ್ಥಾನಮಾನಗಳನ್ನು ದಕ್ಕಿಸಿಕೊಟ್ಟಿದೆ. ಇಂದು ಗ್ರಾಮಪಂಚಾಯತಿ ಸದಸ್ಯೆಯರಾಗಿ, ಉಪಾಧ್ಯಕ್ಷರಾಗಿ, ಅಧ್ಯಕ್ಷರಾಗಿ ಅಧಿಕಾರದ ಸ್ಥಾನಗಳಲ್ಲಿ ಸೇವೆ ಸಲ್ಲಿಸುತ್ತಿದ್ದಾರೆ. ವಿಚಿತ್ರವೆಂದರೆ ಅವರ ಪ್ರತಿನಿಧಿತ್ವ ಮತ್ತು ವರಮಾನಗಳು ಅಪ್ರಧಾನವಾಗಿ, ಸ್ಥಾನಮಾನದಲ್ಲಿ ನಗಣ್ಯರಾಗಿ ಇರುವುದು ಕಾಣಬರುತ್ತಿದೆ. ಮಹಿಳೆಯ ವ್ಯಕ್ತಿತ್ವದ ಈ ಅಪಮೌಲೀಕರಣಕ್ಕೆ ಅಧಿಕಾರಶಾಹಿ, ಪುರುಷಾಧಿಕಾರ, ಸಾಮಾಜಿಕ ಅಸಮಾನತೆ, ಸಂಪ್ರದಾಯಗಳು ಕಾರಣವಾದರೂ ಇದನ್ನು ಮೀರಿದ ಹಲವು ಸಂಗತಿಗಳಿವೆ ಎಂಬುದನ್ನು ಕ್ಷೇತ್ರಕಾರ್ಯದಿಂದ ತಿಳಿಯಲಾಗಿದೆ.
ನಿರ್ಣಯ ಪ್ರಕ್ರಿಯೆಯಲ್ಲಿ ಚುನಾಯಿತ ಮಹಿಳೆಯರ ಪಾತ್ರ (೨)
ರಾಜಕೀಯ ಸಾಮಾಜೀಕರಣ (Political Socialisation)
[bookmark: _ftnref1]ರಾಜಕೀಯ ಭಾಗವಹಿಸುವಿಕೆಯು ರಾಜಕೀಯ ಸಾಮಾಜೀಕರಣ ಒಂದು ಫಲಿತವಾಗಿದೆ. ಆರ್.ಬಾಲ್ ಅವರು ಹೇಳುವಂತೆ ‘ರಾಜಕೀಯ ಪದ್ಧತಿಯ ಬಗ್ಗೆ ನಂಬಿಕೆಗಳನ್ನು, ಅನಿಸಿಕೆಗಳನ್ನು ಸ್ಥಾಪಿಸಿ ಬಳಸಿ ಕೊಳ್ಳುವುದೇ ರಾಜಕೀಯ ಸಾಮಾಜೀಕರಣ’
[1]
[bookmark: _ftnref2]Political Socialisation is the Procces of the transmission of the country’s political culture from one generation to the next. This is learned but not conscious. It is picked up unconsciously during the course of social Interactions. It is a natural process that goes on throughout life. the most important characteristic of political socialisation is the fact that through it political values are communicated from generation to ganeration. this helps in maintaining the Political system. ರಾಜಕೀಯ ಸಾಮಾಜೀಕರಣದ ಕುರಿತು ಫ್ರಾನ್ಸಿಸ್ ಜಿ ಕ್ಯಾಸ್ಟ್‌ಲೆಸ್, ಸ್ವೀಫನ್ ಎಲ್. ವಾಸ್ ಬೈ, ಇರ್‌ವಿನ್ ಎಲ್ ಚೈಲ್ಡ್, ರಾಬರ್ಟ್‌ಸೈಗಲ್, ಮಿಚೆಲ್ ರಶ್, ಅಲ್ ತೂಫ್ ರೈಟ್ ಅವರು ವ್ಯಾಖ್ಯಾನಗಳನ್ನು ನೀಡಿದ್ದಾರೆ.[2]
ಒಟ್ಟಿನಲ್ಲಿ ಗ್ರಹಿಸುವುದಾದರೆ ‘ರಾಜಕೀಯ ಮೌಲ್ಯಗಳನ್ನು, ಧೋರಣೆಗಳನ್ನು, ನಂಬಿಕೆಗಳನ್ನು ಅಭಿರುಚಿ, ನಿಷ್ಠೆ, ಭಾವನೆಗಳನ್ನು ವ್ಯಕ್ತಿಗಳಲ್ಲಿ ರೂಪಿಸಿ, ಅವುಗಳನ್ನು ಪರಂಪರೆಯ ರೂಪದಲ್ಲಿ ಮುಂದಿನ ಪೀಳಿಗೆಗೆ ರವಾನಿಸುವ ಒಂದು ವಿಧಾನವೇ ರಾಜಕೀಯ ಸಾಮಾಜೀಕರಣವಾಗಿದೆ’. ರಾಜಕೀಯ ಸಾಮಾಜೀಕರಣವೆಂಬುದು ಪ್ರತ್ಯಕ್ಷವಾಗಿ ಪರೋಕ್ಷವಾಗಿ ವ್ಯಕ್ತಿಯ ಜೀವನದ ಅವಧಿಯ ಉದ್ದಕ್ಕೂ ಆತನನ್ನು ವಿವಿಧ ರೀತಿಯಲ್ಲಿ ಪ್ರಭಾವಿಸುತ್ತಿರುತ್ತದೆ. ಬಹುಮುಖ್ಯವಾಗಿ ಕುಟುಂಬ, ಶೈಕ್ಷಣಿಕ ಸಂಸ್ಥೆಗಳು, ಒತ್ತಡ ಗುಂಪುಗಳು, ಹಿತಾಸಕ್ತಿ ಗುಂಪುಗಳು, ಸಂವಹನ ಮಾಧ್ಯಮಗಳು, ಆನುಷಂಗಿಕ ಗುಂಪುಗಳು (ರಾಜಕೀಯ ಪಕ್ಷಗಳು ಅಥವಾ ರಾಜಕೀಯ ಯುವ ಸಂಘಟನೆಗಳು) ರಾಜಕೀಯ ಪಕ್ಷಗಳು ಮತ್ತು ಚಿಹ್ನೆಗಳು, ಸಾಮಾಜಿಕ ಸಂಸ್ಥೆಗಳು, ಧಾರ್ಮಿಕ ಸಂಸ್ಥೆಗಳು ಇವು ರಾಜಕೀಯ ಸಾಮಾಜೀಕರಣದ ಪ್ರಕ್ರಿಯೆಯಲ್ಲಿ ಪರಿಣಾಮಕಾರಿ ಪಾತ್ರವಹಿಸುವ ನಿಯೋಗಗಳಾಗಿವೆ.
ಈ ಪ್ರತಿಯೊಂದು ನಿಯೋಗಗಳು ರಾಜಕೀಯ, ಸಾಮಾಜಿಕ ಮತ್ತು ಆಡಳಿತಾತ್ಮಕ ಅಭಿಪ್ರಾಯ ರೂಪಿಸುವಲ್ಲಿ ಅಂತರ್‌ಸಂಬಂಧವನ್ನು ಹೊಂದಿವೆ. ಉದಾ: ರಾಜಕೀಯ ಪಕ್ಷಗಳು ನಿರ್ದಿಷ್ಟ ಆಡಳಿತ ಧೋರಣೆಯನ್ನು ರೂಪಿಸಿ ಅನುಷ್ಠಾನಕ್ಕೆ ತರಲು ಪ್ರಯತ್ನಿಸುತ್ತವೆ. ಆ ಮೂಲಕ ದೇಶದ ಅಭಿವೃದ್ಧಿಗೆ ಶ್ರಮಿಸುತ್ತವೆ. ಇಂತಹ ಅಭಿವೃದ್ಧಿ ಕಾರ್ಯಗಳನ್ನು ಪತ್ರಿಕೆಗಳು ರೇಡಿಯೋ, ದೂರದರ್ಶನದಂತಹ ಮಾಧ್ಯಮಗಳು ಸಾರ್ವಜನಿಕರಿಗೆ ತಲುಪಿಸುವಲ್ಲಿ, ಸಾರ್ವಜನಿಕ ಅಭಿಪ್ರಾಯವನ್ನು ರೂಪಿಸುವಲ್ಲಿ ಪ್ರಮುಖ ಪಾತ್ರವಹಿಸುತ್ತವೆ. ಹೀಗೆ ಪರಸ್ಪರ ಒಟ್ಟಾಭಿಪ್ರಾಯವನ್ನು ರೂಪಿಸುವುದರ ಮೂಲಕ ಪರಿಣಾಮಾತ್ಮಕವಾಗಿ ರಾಜಕೀಯ ಸಾಮಾಜೀಕರಣದಲ್ಲಿ ಪಾಲ್ಗೊಳ್ಳುತ್ತವೆ. ಆ ಮೂಲಕ ವ್ಯಕ್ತಿಯ ರಾಜಕೀಯ ಭಾಗವಹಿಸುವಿಕೆಗೆ ಉತ್ತಮ ಪ್ರೇರಣೆಗಳನ್ನು ತಿಳುವಳಿಕೆಗಳನ್ನು ಇವು ನೀಡುತ್ತವೆ.
ರಾಜಕೀಯ ಸಾಮಾಜೀಕರಣದ ನಿಯೋಗದಲ್ಲಿ ಒಂದಾದ ಕುಟುಂಬವು ಮಹಿಳೆಯು ರಾಜಕೀಯ ಭಾಗವಹಿಸುವಿಕೆಯ ವಿಷಯದಲ್ಲಿ ಮಹತ್ವದ ಪಾತ್ರವಹಿಸುತ್ತದೆ. ಕುಟುಂಬದಲ್ಲಿ ಗಂಡನ ಇಚ್ಛೆಯಂತೆ ಸ್ಪರ್ಧಿಸಿರುವ ಮಹಿಳೆಯರನ್ನು ಅಂಕಿ ಅಂಶಗಳ ಮೂಲಕ ಗಮನಿಸಲಾಗಿದೆ. ಹಾಗೇ ಇಡೀ ಕುಟುಂಬದ ಸಮ್ಮತಿ, ಪ್ರೋತ್ಸಾಹ ಪಡೆದು ಮತ್ತು ವಿರೋಧಗಳನ್ನು ಎದುರಿಸಿ, ಸ್ಪರ್ಧಿಸಲು ಚುನಾವಣೆಗೆ ನಿಂತು ಆಯ್ಕೆಯಾದ ಚುನಾಯಿತ ಮಹಿಳಾ ಸದಸ್ಯೆಯರ ಅಂಕಿ ಅಂಶಗಳನ್ನು ಕೋಷ್ಟಕ ೦೧ರ ಮೂಲಕ ತಿಳಿಯಬಹುದು. ಈ ಅಂಕಿ ಅಂಶಗಳು ೨೦೦೨-೦೩ರ ಸಾಲಿನಲ್ಲಿ ಹೊಸಪೇಟೆ ಹಾಗೂ ಸಂಡೂರು ಗ್ರಾಮಪಂಚಾಯತಿಗಳಿಗೆ ಹೋಗಿ ಚುನಾಯಿತ ಮಹಿಳಾ ಪ್ರತಿನಿಧಿಗಳನ್ನು ಭೇಟಿ ಮಾಡಿ ಪಡೆದ ಮಾಹಿತಿಗಳಾಗಿವೆ.
ಕೋಷ್ಟಕ ೧ : ಮಹಿಳಾ ಭಾಗವಹಿಸುವಿಕೆ ಮತ್ತು ಕುಟುಂಬ

	ಸಂಡೂರು ತಾಲ್ಲೂಕು ಗ್ರಾಮಪಂಚಾಯತಿಗಳು

ಹೊಸಪೇಟೆ ತಾಲ್ಲೂಕು ಗ್ರಾಮಪಂಚಾಯತಿಗಳಲ್ಲಿ ಕುಟುಂಬದ ಸಮ್ಮತಿ ಹಾಗೂ ಪ್ರೋತ್ಸಾಹ ಪಡೆದು ರಾಜಕೀಯದಲ್ಲಿ ಪಾಲ್ಗೊಂಡಿರುವ ಚುನಾಯಿತ ಮಹಿಳಾ ಸದಸ್ಯೆಯರ ಸಂಖ್ಯೆ ೧೦೯ ಆಗಿದ್ದು, ಶೇ. ೭೮.೯೮ರಷ್ಟಿದೆ. ಹಾಗೆಯೇ ಕುಟುಂಬದ ವಿರೋಧದಿಂದ ಪಾಲ್ಗೊಂಡು ಮಹಿಳಾ ಸದಸ್ಯೆಯರ ಸಂಖ್ಯೆ ೨೯ ಇದ್ದು, ಶೇ. ೨೧ರಷ್ಟಿದೆ.
ಸಂಡೂರು ತಾಲ್ಲೂಕು ಗ್ರಾಮಪಂಚಾಯತಿಗಳಲ್ಲಿ ಕುಟುಂಬದ ಸಮ್ಮತಿ ಮತ್ತು ಪ್ರೋತ್ಸಾಹದೊಂದಿಗೆ ರಾಜಕೀಯದಲ್ಲಿ ಪಾಲ್ಗೊಂಡಿರುವ ಚುನಾಯಿತ ಮಹಿಳಾ ಸದಸ್ಯೆಯರ ಸಂಖ್ಯೆ ೧೪೧ ಆಗಿದ್ದು, ಶೇ. ೯೩.೩೭ರಷ್ಟಿದೆ. ಕುಟುಂಬದ ವಿರೋಧದಿಂದ ಪಾಲ್ಗೊಂಡ ಮಹಿಳಾ ಸದಸ್ಯೆಯರ ಸಂಖ್ಯೆ ೧೦ ಇದ್ದು, ಶೇ. ೬.೬೨ ರಷ್ಟಿದೆ. ಕೋಷ್ಟಕದ ಅಂಕಿ ಸಂಖ್ಯೆಗಳನ್ನು ಗಮನಿಸಿದಾಗ ಹೊಸಪೇಟೆ ತಾಲ್ಲೂಕಿನ ಗ್ರಾಮಪಂಚಾಯತಿಗಳಿಗಿಂತ, ಸಂಡೂರು ತಾಲ್ಲೂಕಿನ ಗ್ರಾಮ ಪಂಚಾಯತಿಗಳಲ್ಲಿ ಚುನಾವಣೆಯ ಸ್ಪರ್ಧೆಗೆ ಕುಟುಂಬದ ಸಮ್ಮತಿ ಶೇ. ೧೪.೩೯ರಷ್ಟು ಹೆಚ್ಚಿನ ಪ್ರಮಾಣದಲ್ಲಿರುವುದು ದೃಢವಾಗುತ್ತದೆ. ಕುಟುಂಬದ ವಿರೋಧ ಇದ್ದವರು ಸಂಡೂರಿಗಿಂತ ಹೊಸಪೇಟೆ ತಾಲ್ಲೂಕಿನ ಗ್ರಾಮಪಂಚಾಯತಿಗಳಲ್ಲಿ ಶೇ. ೧೮.೩೮ರಷ್ಟಿರುವುದು ಕಂಡು ಬರುತ್ತದೆ.
ಚುನಾಯಿತ ಮಹಿಳಾ ಸದಸ್ಯೆಯರ ಮೇಲೆ ಕುಟುಂಬದ ಪ್ರಭಾವವನ್ನು ಮತ್ತೊಂದು ರೀತಿಯಲ್ಲೂ ಗಮನಿಸಬಹುದು. ಚುನಾಯಿತ ಮಹಿಳಾ ಸದಸ್ಯೆಯರ ಎಷ್ಟು ಕುಟುಂಬಗಳಿಗೆ ರಾಜಕೀಯ ಹಿನ್ನೆಲೆ ಇದೆ? ಕುಟುಂಬದಲ್ಲಿ ಮುಖ್ಯವಾಗಿ ಗಂಡನಿಗೆ ರಾಜಕೀಯದಲ್ಲಿ ಆಸಕ್ತಿ ಇದ್ದು ಸ್ಪರ್ಧಿಸಿದ ಮಹಿಳಾ ಸದಸ್ಯೆಯರ ಸಂಖ್ಯೆಯನ್ನೂ ಯಾವ ಹಿನ್ನೆಲೆಯೂ ಇಲ್ಲದೆ ಸ್ಪರ್ಧಿಸಿದ ಮಹಿಳಾ ಸದಸ್ಯೆಯರ ಸಂಖ್ಯೆಯನ್ನು ಕ್ಷೇತ್ರಕಾರ್ಯದಿಂದ ಕಂಡುಕೊಳ್ಳಲಾಗಿದೆ. ರಾಜಕೀಯದೊಂದಿಗೆ ಒಡನಾಟವಿದ್ದು, ರಾಜಕೀಯ ಮುಖಂಡರೊಂದಿಗೆ ಸಂಪರ್ಕ ಇರುವುದು ಹಾಗೂ ಚುನಾವಣಾ ಪ್ರಚಾರದಲ್ಲಿ ಭಾಗಿಯಾಗಿ ಅನುಭವ ಇದ್ದವರ ಅಂಕಿ ಸಂಖ್ಯೆಯನ್ನು ಈ ಕೆಳಗಿನಂತೆ ಸಂಗ್ರಹಿಸಲಾಗಿದೆ.

ಹೊಸಪೇಟೆ ತಾಲ್ಲೂಕಿನ ಗ್ರಾಮ ಪಂಚಾಯತಿಗಳಲ್ಲಿ ಕುಟುಂಬಕ್ಕೆ ರಾಜಕೀಯ ಹಿನ್ನೆಲೆ ಇರುವ ಚುನಾಯಿತ ಮಹಿಳಾ ಸದಸ್ಯೆಯರಸಂಖ್ಯೆ ೨೧ ಇದ್ದು, ಶೇ. ೧೫.೨೧ರಷ್ಟಿದೆ. ಕುಟುಂಬದಲ್ಲಿ ರಾಜಕೀಯ ಆಸಕ್ತಿಯಿರುವ ಚುನಾಯಿತ ಮಹಿಳಾ ಸದಸ್ಯೆಯರ ಸಂಖ್ಯೆ ೩೧ ಆಗಿದ್ದು, ಶೇ. ೨೨.೪೬ರಷ್ಟಿದೆ. ಈ ಯಾವ ಹಿನ್ನೆಲೆಯೂ ಇಲ್ಲದಿರುವ ಕುಟುಂಬಗಳಿಂದ ಆರಿಸಿ ಬಂದಿರುವ ಮಹಿಳಾ ಸದಸ್ಯೆಯರ ಸಂಖ್ಯೆ ೮೬ ಆಗಿದ್ದು, ಶೇ. ೬೨.೩೧ ರಷ್ಟಿದೆ.
ಸಂಡೂರು ತಾಲ್ಲೂಕಿನ ಗ್ರಾಮಪಂಚಾಯತಿಗಳಲ್ಲಿ ಕುಟುಂಬದಲ್ಲಿ ರಾಜಕೀಯ ಹಿನ್ನೆಲೆ ಇರುವ ಚುನಾಯಿತ ಮಹಿಳಾ ಸದಸ್ಯೆಯರ ಸಂಖ್ಯೆ ೫೨ ಆಗಿದ್ದು, ಶೇ. ೩೪.೪೩ರಷ್ಟಿದೆ. ಕುಟುಂಬದಲ್ಲಿ ರಾಜಕೀಯ ಆಸಕ್ತಿಯಿರುವ ಚುನಾಯಿತ ಮಹಿಳಾ ಸದಸ್ಯೆಯರ ಸಂಖ್ಯೆ ೪೯ ಇದ್ದು, ಶೇ. ೩೨.೪೫ರಷ್ಟಿದೆ. ಯಾವ ಹಿನ್ನೆಲೆಯೂ ಇಲ್ಲದಿರುವ ಕುಟುಂಬಗಳಿಂದ ಆಯ್ಕೆಯಾಗಿರುವ ಚುನಾಯಿತ ಮಹಿಳಾ ಸದಸ್ಯೆಯರ ಸಂಖ್ಯೆ ೫೦ ಆಗಿದ್ದು, ಶೇ. ೩೩.೧೧ ರಷ್ಟಿದೆ.
ಮೇಲಿನ ಅಂಕಿ ಅಂಶಗಳು ಚುನಾಯಿತ ಮಹಿಳಾ ಸದಸ್ಯೆಯರ ಮೇಲೆ ರಾಜಕೀಯ ಸಾಮಾಜೀಕರಣದ ಪ್ರಬಲ ಮಾಧ್ಯಮವಾದ ಕುಟುಂಬದ ಪ್ರಭಾವವನ್ನು ಗ್ರಹಿಕೆಗೆ ತರುತ್ತದೆ. ಕುಟುಂಬದ ಪ್ರಭಾವವು ಎಲ್ಲ ನಿಟ್ಟಿನಲ್ಲಿ ಹೊಸಪೇಟೆಯ ಚುನಾಯಿತ ಸದಸ್ಯೆಯರಿಂತ ಸಂಡೂರು ತಾಲ್ಲೂಕು ಗ್ರಾಮಪಂಚಾಯತಿಯ ಚುನಾಯಿತ ಮಹಿಳಾ ಸದಸ್ಯೆಯರ ಮೇಲೆ ಹೆಚ್ಚಾಗಿರುವುದು ಕಂಡುಬರುತ್ತದೆ. ಈ ಸಂಗತಿಯೂ ಚುನಾಯಿತ ಮಹಿಳಾ ಸದಸ್ಯೆಯರ ಭಾಗವಹಿಸುವಿಕೆಯ ಮೇಲೆ ಪ್ರಭಾವ ಬೀರಿರುವುದು ಕಂಡುಬರುತ್ತದೆ.
ರಾಜಕೀಯದಲ್ಲಿ ಮಹಿಳಾ ಭಾಗವಹಿಸುವಿಕೆ ಮತ್ತು ಶೈಕ್ಷಣಿಕ ಸಂಸ್ಥೆಗಳು
ಹೊಸಪೇಟೆ ಮತ್ತು ಸಂಡೂರು ತಾಲ್ಲೂಕು ಗ್ರಾಮಪಂಚಾಯತಿಗಳಿಂದ ಆಯ್ಕೆಯಾಗಿರುವ ಚುನಾಯಿತ ಮಹಿಳಾ ಸದಸ್ಯೆಯರ ಮೇಲೆ ಶಿಕ್ಷಣ ಸಂಸ್ಥೆಗಳ ಪ್ರಭಾವ ಆ ಮೂಲಕ ರಾಜಕೀಯ ಸಾಮಾಜೀಕರಣ ಉಂಟಾಗಿದೆಯೇ ಎಂದು ತಿಳಿಯಲು, ರಾಜಕೀಯ ಪಾಲ್ಗೊಳ್ಳುವಿಕೆಯ ಪ್ರಮಾಣವನ್ನು ಕೆಳಗಿನಂತೆ ಕೋಷ್ಟಕದಲ್ಲಿ ನೋಡಬಹುದಾಗಿದೆ.
ಕೋಷ್ಟಕ ೩ : ಸಾಕ್ಷರತೆಯ ಪ್ರಮಾಣ

ಹೊಸಪೇಟೆ ತಾಲ್ಲೂಕಿನಲ್ಲಿ ಚುನಾಯಿತ ಮಹಿಳಾ ಸದಸ್ಯೆಯರ ಸಾಕ್ಷರತೆಯ ಪ್ರಮಾಣ ಪ್ರಾಥಮಿಕದಿಂದ ಪ್ರೌಢ ಹಂತದವರೆಗೆ ಸಂಖ್ಯೆ ೪೨ ಇದ್ದು, ಶೇ. ೩೦.೪೩ ಇದ್ದರೆ, ಪದವಿ ಪೂರ್ವದಿಂದ ಪದವಿಯವರೆಗಿನ ಚುನಾಯಿತ ಮಹಿಳಾ ಸದಸ್ಯೆಯರ ಸಂಖ್ಯೆ ೧ ಆಗಿದ್ದು, ಶೇ. ೦.೭೨ ಆಗಿದೆ. ಅನಕ್ಷರಸ್ಥ ಚುನಾಯಿತ ಮಹಿಳಾ ಸದಸ್ಯೆಯರ ಸಂಖ್ಯೆ ೯೫ ಇದ್ದು, ಶೇ. ೬೮.೮೪ ಆಗಿದೆ.
ಸಂಡೂರು ತಾಲ್ಲೂಕನ್ನು ಗಮನಿಸಿದಾಗ ಪ್ರಾಥಮಿಕದಿಂದ ಪ್ರೌಢಹಂತದವರೆಗೆ ಶಿಕ್ಷಣ ಪಡೆದ ಚುನಾಯಿತ ಮಹಿಳಾ ಸದಸ್ಯೆಯರ ಸಂಖ್ಯೆ ೮೦ ಆಗಿದ್ದು, ಶೇ. ೫೨.೯೮ ರಷ್ಟಿದೆ. ಪದವಿಪೂರ್ವದಿಂದ ಪದವಿ ಹಂತದವರೆಗೆ ಕಲಿತ ಚುನಾಯಿತ ಮಹಿಳಾ ಸದಸ್ಯೆಯರ ಸಂಖ್ಯೆ ೭ ಇದ್ದು, ಶೇ. ೪.೬೩ರಷ್ಟಿದೆ. ಅನಕ್ಷರಸ್ಥ ಚುನಾಯಿತ ಮಹಿಳಾ ಸದಸ್ಯೆಯರ ಸಂಖ್ಯೆ ೫೨ ಆಗಿದ್ದು, ಶೇ. ೩೪.೪೩ ರಷ್ಟಿದೆ. ಅಕ್ಷರಸ್ಥ ಚುನಾಯಿತ ಮಹಿಳಾ ಸದಸ್ಯೆಯರ ಸಂಖ್ಯೆ ೧೨ ಇದ್ದು, ಶೇ. ೭.೯೪ರಷ್ಟಿರುವುದು ಕಂಡುಬರುತ್ತದೆ. ಇಲ್ಲಿ ಅಕ್ಷರಸ್ಥರೆಂದರೆ ಅವರು ಸಹಿ ಮಾಡಲು ಮಾತ್ರ ಕಲಿತಂಥಹವರು. ಅಂತಹ ಸದಸ್ಯೆಯರೇ ಈ ಕುರಿತು ಹೇಳಿಕೊಂಡಿರುವುದನ್ನು ಗಮನಿಸಬಹುದಾಗಿದೆ. ಎರಡೂ ತಾಲ್ಲೂಕು ಗ್ರಾಮಪಂಚಾಯತಿಗಳಲ್ಲಿ ಸ್ನಾತಕೋತ್ತರದವರೆಗೆ ಓದಿರುವ ಮಹಿಳಾ ಸದಸ್ಯೆಯರ ಸಂಖ್ಯೆ ಶೂನ್ಯವಾಗಿರುವುದು ಕಂಡುಬಂದಿದೆ.
ಅಂಕಿ ಸಂಖ್ಯೆಗಳನ್ನು ಗಮನಿಸಿದಾಗ ಪ್ರಾಥಮಿಕದಿಂದ ಪ್ರೌಢ ಹಂತದವರೆಗೆ, ಪದವಿಪೂರ್ವದಿಂದ ಪದವಿವರೆಗೆ ಕಲಿತ ಚುನಾಯಿತ ಮಹಿಳಾ ಸದಸ್ಯೆಯರ ಹೊಸಪೇಟೆಗಿಂತ ಸಂಡೂರು ತಾಲ್ಲೂಕು ಗ್ರಾಮಪಂಚಾಯತಿಗಳಲ್ಲಿ ಕ್ರಮವಾಗಿ ಶೇ. ೨೨.೫೫ ರಷ್ಟು ಮತ್ತು ಶೇ. ೩.೯೧ ರಷ್ಟು ಹೆಚ್ಚಿನ ಪ್ರಮಾಣದಲ್ಲಿರುವುದು ತಿಳಿದುಬರುತ್ತದೆ. ಅನಕ್ಷರಸ್ಥ ಚುನಾಯಿತ ಮಹಿಳಾ ಸದಸ್ಯೆಯರು ಹೊಸಪೇಟೆ ತಾಲ್ಲೂಕಿನಲ್ಲಿ ಶೇ. ೩೪.೪೧ರಷ್ಟು ಹೆಚ್ಚಾಗಿರುವುದು ತಿಳಿಯುತ್ತದೆ.
ಇದನ್ನು ಗಮನಿಸಿದಾಗ ಹೊಸಪೇಟೆ ತಾಲ್ಲೂಕು ಗ್ರಾಮಪಂಚಾಯತಿಗಳ ಚುನಾಯಿತ ಮಹಿಳೆಯರಲ್ಲಿ ಪದವಿ ಶಿಕ್ಷಣ ಮಟ್ಟ ಅತಿ ಕಡಿಮೆ ಇದೆ. ಸಂಡೂರು ತಾಲ್ಲೂಕಿನಲ್ಲಿ ಈ ಪ್ರಮಾಣ ನಿರಾಶದಾಯಕವಾಗಿ ಕಂಡುಬರುವುದಿಲ್ಲ. ಇಲ್ಲಿನ ಶಿಕ್ಷಣ ಸಂಸ್ಥೆಗಳೊಂದಿಗಿನ ಒಡನಾಟದಲ್ಲಿ ತಿಳುವಳಿಕೆಯ ವಿಸ್ತಾರದಲ್ಲಿ ಚುನಾಯಿತ ಮಹಿಳಾ ಸದಸ್ಯೆಯರು ಒಲವಿರಿಸಿ ಕೊಂಡಿರುವುದು ಕಾಣಿಸುತ್ತದೆ. ಹೊಸಪೇಟೆ ಪರಿಸರದಲ್ಲಿ ಆಯ್ಕೆಯಾದ ಮಹಿಳೆಯರಲ್ಲಿ ಆರ್ಥಿಕವಾಗಿ, ರಾಜಕೀಯವಾಗಿ ಮತ್ತು ಸಾಮಾಜಿಕವಾಗಿ ಹಿಂದುಳಿದವರೇ ಹೆಚ್ಚಾಗಿರುವುದು ಈ ಶೈಕ್ಷಣಿಕ ಭಾಗವಹಿಸುವಿಕೆಯ ಮೇಲೆ ಪ್ರಭಾವ ಬೀರಿದ್ದು ಕಂಡುಬರುತ್ತದೆ.
[bookmark: _ftnref3]ತಮ್ಮ ಹಕ್ಕುಗಳ ಬಗ್ಗೆ ತಿಳಿದುಕೊಳ್ಳುವ ಅವಕಾಶದಿಂದ ಮಹಿಳಾ ಸದಸ್ಯೆಯರು ವಂಚಿತರಾಗಿರಲು ಅತ್ಯಂತ ಮುಖ್ಯವಾದ ಕಾರಣ ಅವರು ಅನಕ್ಷರಸ್ಥರಾಗಿರುವುದು ಎಂದು ವಿಶ್ವಸಂಸ್ಥೆಯ ಡೆವಲಪ್‌ಮೆಂಟ್ ಅಸಿಸ್ಟೆನ್ಸ್‌ಫ್ರೇಮ್ ವರ್ಕ್ ಯುಎನ್‌ಡಿಎಎಫ್ ತಯಾರಿಸಿರುವ ವರದಿಯು ಹೇಳಿದೆ.[3] ಇದರಿಂದ ಚುನಾಯಿತ ಮಹಿಳಾ ಸದಸ್ಯೆಯರಿಗೆ ಶಿಕ್ಷಣ ಎಷ್ಟು ಮಹತ್ವವಾಗಿದೆ ಎಂಬುದು ಮನವರಿಕೆಯಾಗಿದೆ.
ಈ ಹಿನ್ನೆಲೆಯಲ್ಲಿ ಗಮನಿಸಿದಾಗ, ಸಂಡೂರು ತಾಲ್ಲೂಕಿನ ಗ್ರಾಮಪಂಚಾಯತಿ ಚುನಾಯಿತ ಮಹಿಳಾ ಸದಸ್ಯೆಯರ ಮೇಲೆ ರಾಜಕೀಯ ಸಾಮಾಜೀಕರಣ ಪ್ರಕ್ರಿಯೆಯು ಶಿಕ್ಷಣ ಸಂಸ್ಥೆಗಳ ಮೂಲಕ ಪ್ರಭಾವಿತವಾಗಿರುವುದು ಗೋಚರಿಸುತ್ತದೆ. ಈ ಸಂಗತಿ ಮಹಿಳಾ ಸದಸ್ಯೆಯರ ರಾಜಕೀಯ ಭಾಗವಹಿಸುವಿಕೆಯ ಮೇಲೂ ಗುಣಾತ್ಮಕ ಪ್ರಭಾವ ಬೀರಿರುವುದು ಕಂಡು ಬರುತ್ತದೆ. ಹೊಸಪೇಟೆ ತಾಲ್ಲೂಕಿನ ಗ್ರಾಮಪಂಚಾಯತಿಗಳಲ್ಲಿ ರಾಜಕೀಯ ಸಾಮಾಜೀಕರಣದ ಪ್ರಭಾವ ಮತ್ತು ರಾಜಕೀಯ ಭಾಗವಹಿಸುವಿಕೆಯು ಕನಿಷ್ಟ ಮಟ್ಟ ದಲ್ಲಿರುವುದು ವ್ಯಕ್ತವಾಗುತ್ತದೆ. ಇದರಿಂದ ಹೊಸಪೇಟೆಯ ಚುನಾಯಿತ ಮಹಿಳಾ ಸದಸ್ಯೆಯರಲ್ಲಿ ರಾಜಕೀಯ ಧಾರಣ ಶಕ್ತಿಯು ಕಡಿಮೆ ಮಟ್ಟದಲ್ಲಿರುವುದು ವ್ಯಕ್ತವಾಗುತ್ತವೆ.
ರಾಜಕೀಯ ಸಾಮಾಜೀಕರಣಕ್ಕೆ ಸಂಬಂಧಿಸಿದಂತೆ ಒತ್ತಡ ಗುಂಪುಗಳು, ಹಿತಾಸಕ್ತಿ ಗುಂಪುಗಳು, ಕಾರ್ಮಿಕ ಸಂಘಟನೆಗಳು, ರೈತಸಂಘಗಳಂತಹ ಗುಂಪುಗಳು ಹಿತಾಸಕ್ತಿಗಳನ್ನು ಈಡೇರಿಸಿಕೊಳ್ಳುವಲ್ಲಿ ಪ್ರಮುಖ ಸಾಧನಗಳಾಗಿವೆ. ಆದರೆ ಆಯ್ಕೆಯಾದ ಹೆಚ್ಚಿನ ಮಹಿಳಾ ಸದಸ್ಯೆಯರನ್ನು ಗಮನಿಸಿದಾಗ ಈ ತರದ ಗುಂಪುಗಳ ಪ್ರಣಾಳಿಕೆಗೆ ಪ್ರಭಾವಿತರಾದಂತೆ ಕಾಣಿಸುವುದಿಲ್ಲ. ಕಾರಣ ಚುನಾಯಿತ ಮಹಿಳಾ ಸದಸ್ಯೆಯರು ಹೊಲ, ಮನೆ, ಲಾಲನೆ, ಪಾಲನೆ, ಪೋಷಣೆ ಮೊದಲಾದ ಕೌಟುಂಬಿಕ ಚೌಕಟ್ಟಿಗೆ ಸೀಮಿತವಾಗಿರುತ್ತಾರೆ. ಹೀಗಾಗಿ ಸಾರ್ವಜನಿಕ ಬದುಕಿನ ಬಗ್ಗೆ ಅಥವಾ ತಾನು ಆಯ್ಕೆಯಾದ ಸಂಗತಿಯ ಬಗ್ಗೆ ಅಂತಹ ಆಸಕ್ತಿ ಇಟ್ಟುಕೊಂಡಿರುವುದು ಕಂಡುಬರುವುದಿಲ್ಲ. ಇಂತಹ ಗುಂಪುಗಳ ಬಗ್ಗೆ ಮಹಿಳಾ ಸದಸ್ಯೆಯರಿಗೆ ಅಷ್ಟಾಗಿ ತಿಳುವಳಿಕೆ ಇಲ್ಲದಿರುವುದು ಕಂಡುಬರುತ್ತದೆ.
[bookmark: _ftnref4]ಆದರೆ ಕುತೂಹಲ ಮೂಡಿಸುವ ಸಂಗತಿಗಳೆಂದರೆ ಚುನಾಯಿತ ಮಹಿಳೆಯರಲ್ಲಿ ರಾಷ್ಟ್ರೀಯ ಪಕ್ಷಗಳು ಮತ್ತು ಸ್ಥಳೀಯ ಪಕ್ಷಗಳ ಕುರಿತು ಕನಿಷ್ಟ ತಿಳುವಳಿಕೆ ಇರುವುದು. ಅಷ್ಟೇ ಅಲ್ಲದೆ ಹೆಸರಾಂತ ರಾಜಕೀಯ ನಾಯಕರು ಮತ್ತು ಪಕ್ಷಗಳ ಚಿಹ್ನೆಗಳ ಕುರಿತು ತಿಳುವಳಿಕೆಗಳನ್ನು ಇವರಲ್ಲಿ ಕಾಣುತ್ತೇವೆ. ಇದಕ್ಕೆ ಬಹಳಷ್ಟು ಮಹಿಳಾ ಸದಸ್ಯೆಯರು ಪ್ರಮುಖ ರಾಜಕೀಯ ಪಕ್ಷಗಳ ಮತ್ತು ಪ್ರಾದೇಶಿಕ ಅಭ್ಯರ್ಥಿಗಳಾಗಿ ಕಣಕ್ಕಿಳಿದು ಗೆಲುವು ಪಡೆದಿರುವುದು ಒಳ್ಳೆಯ ಉದಾಹರಣೆ. ಇದನ್ನು ಕ್ಷೇತ್ರಕಾರ್ಯದ ಸಂದರ್ಭದಲ್ಲಿ ಸ್ವತಃ ಕಂಡುಕೊಳ್ಳಲಾಗಿದೆ. ಹಾಗೆ ನೋಡಿದರೆ ಗ್ರಾಮಪಂಚಾಯತಿ ವ್ಯವಸ್ಥೆಯಲ್ಲಿ ಪಕ್ಷಾತೀತ ರಾಜಕೀಯ ಪದ್ಧತಿ ಇರಬೇಕೆನ್ನುವುದು ನಿಯಮ.[4] ಆದರೆ ಸದ್ಯದ ಸ್ಥಿತಿಯಲ್ಲಿ ಇದಕ್ಕೆ ವ್ಯತಿರಿಕ್ತವಾದ ಸಂದರ್ಭಗಳನ್ನು ನಾವು ಕಾಣುತ್ತೇವೆ. ಕೆಲವು ಗ್ರಾಮ ಪಂಚಾಯತಿಗಳಂತೂ ಆಯಾ ರಾಜಕೀಯ ಪಕ್ಷದ ಅಖಾಡಾಗಳಂತೆ ಕಂಡುಬರುತ್ತವೆ. ಇನ್ನು ಒಂದು ಹೆಜ್ಜೆ ಮುಂದುವರಿದು ನೋಡಿದಾಗ ರಾಜ್ಯದಲ್ಲಿರುವ ಆಡಳಿತ ಪಕ್ಷವು ತನ್ನ ವಿರೋಧಿ ಬಣಗಳು ಅಸ್ತಿತ್ವದಲ್ಲಿರುವ ಗ್ರಾಮ ಪಂಚಾಯತಿಗಳಿಗೆ ಆರ್ಥಿಕಾಭಿವೃದ್ಧಿ ಮತ್ತು ಆಡಳಿತಾತ್ಮಕ ಕೆಲಸಗಳಲ್ಲಿ ನೀರಸ ಬೆಂಬಲವನ್ನು ಕೊಡುತ್ತಿರುವುದು. ಕ್ಷೇತ್ರಕಾರ್ಯ ಸಂದರ್ಭದಲ್ಲಿ ಆಯಾ ಪಕ್ಷದ ಚುನಾಯಿತ ಸದಸ್ಯರು ಇಂತಹ ಆರೋಪಗಳನ್ನು ಮಾಡಿದ್ದನ್ನು ಗಮನಿಸಲಾಗಿದೆ. ಮಲಪನಗುಡಿ ಗ್ರಾಮಪಂಚಾಯತಿಯಲ್ಲಿ ಆಡಳಿತರೂಢ ಪಕ್ಷದ ಪರವಾದ ವ್ಯವಸ್ಥೆ ಇರುವುದರಿಂದ ಎಂ.ಎಲ್.ಎ. ಮತ್ತು ಎಂ.ಪಿ. ನಿಧಿಗಳಿಂದ ಅನುದಾನ ಪಡೆದು ಅಭಿವೃದ್ಧಿ ಕಾಮಗಾರಿಗಳನ್ನು ಮಾಡಿಸಿದ್ದು, ಇದಕ್ಕೆ ಜೀವಂತ ಉದಾಹರಣೆ.
ಭಾಗವಹಿಸುವಿಕೆ ಮತ್ತು ಕರ್ತವ್ಯ ಪ್ರಜ್ಞೆ
ಗ್ರಾಮಪಂಚಾಯತಿಗಳು ಸ್ಥಳೀಯಾಡಳಿತದ ತಳಮಟ್ಟದ ಪ್ರಾತಿನಿಧಿಕ ಸಂಸ್ಥೆಗಳಾಗಿವೆ. ಗ್ರಾಮದ ಎಲ್ಲ ಜಾತಿ ವರ್ಗಗಳಿಗೂ ಅಲ್ಲಿ ಪ್ರಾತಿನಿಧ್ಯ ದೊರಕುವಂತೆ ಮಾಡಲಾಗಿದೆ. ಮಹಿಳಾ ಸದಸ್ಯೆಯರಿಗೆ ಮತ್ತು ಅಂಚಿನಲ್ಲಿರುವ ವಂಚಿತ ಜಾತಿವರ್ಗಗಳಿಗೆ ಪ್ರಾತಿನಿಧ್ಯವನ್ನು ಸಂವಿಧಾನಾತ್ಮಕವಾಗಿ ನಿಗದಿಪಡಿಸಲಾಗಿದೆ. ವಿಕೇಂದ್ರೀಕರಣವು ಇದಕ್ಕೆ ಅತ್ಯಂತ ಪೂರಕವಾದ ವಾತಾವರಣವನ್ನು ಕಲ್ಪಿಸಿಕೊಟ್ಟಿದೆ. ಗ್ರಾಮೀಣ ರಾಜಕೀಯದಲ್ಲಿ ರಾಜಕೀಯ ಭಾಗವಹಿಸುವಿಕೆಯ ವಿವಿಧ ಸಾಧ್ಯತೆಗಳನ್ನು ಗುರುತಿಸಲಾಗಿದೆ. ಚುನಾಯಿತ ಮಹಿಳಾ ಸದಸ್ಯೆಯರ ಕರ್ತವ್ಯ ಪ್ರಜ್ಞೆ ಆ ಮೂಲಕ ನಿರ್ಣಯ ಪ್ರಕ್ರಿಯೆಯಲ್ಲಿ ಮಹಿಳೆಯ ಭಾಗವಹಿಸುವ ನೆಲೆಗಳನ್ನು ಕುರಿತು ವಿವೇಚಿಸಲಾಗಿದೆ.
ನಮ್ಮ ಒಕ್ಕೂಟ ವ್ಯವಸ್ಥೆಯು ಐದು ಸ್ತರದ ಸರ್ಕಾರಗಳನ್ನು ಹೊಂದಿದೆ. ಇದರಲ್ಲಿ ತಳಮಟ್ಟದ ರಾಜಕೀಯದ ದೃಷ್ಟಿಯಿಂದ ಗ್ರಾಮಪಂಚಾಯತ್ ಬಹಳ ಮುಖ್ಯವಾದದ್ದು. ಗ್ರಾಮಮಟ್ಟದಲ್ಲಿ ಗ್ರಾಮಸಭೆಯು ಶಾಸಕಾಂಗವಾಗಿದ್ದರೆ, ಗ್ರಾಮಪಂಚಾಯತ್ ಕಾರ್ಯಾಂಗವಾಗಿದೆ. ನ್ಯಾಯ ಪಂಚಾಯತಿಯು ಗ್ರಾಮದ ಮಾದರಿ ನ್ಯಾಯಾಂಗವಾಗಿರುತ್ತದೆ. ಹೀಗಾಗಿ ನ್ಯಾಯಪಂಚಾಯತ್ ಮತ್ತು ಗ್ರಾಮಸಭೆಯು ಗ್ರಾಮಪಂಚಾಯತಿಯ ಬಹುಮುಖ್ಯ ಕ್ರಿಯಾಶೀಲ ಘಟಕಗಳು. ಗ್ರಾಮ ಸಮುದಾಯದ ಮತ್ತು ಗ್ರಾಮಸಭೆಯು ಸ್ಥಳೀಯ ಸ್ವಯಂ ಆಡಳಿತ ಸಂಸ್ಥೆಗಳ ಅಭಿವೃದ್ಧಿಗೆ ಕೊಂಡಿಯಂತಿದ್ದು, ಇದು ತಳಮಟ್ಟದ ಪ್ರಜಾಪ್ರಭುತ್ವ ವ್ಯವಸ್ಥೆಗೆ ದಾರಿಮಾಡಿ ಕೊಡುತ್ತದೆ. ಗ್ರಾಮಪಂಚಾಯತಿಯ ವ್ಯವಸ್ಥೆಯ ಜೀವಾಳವೇ ಗ್ರಾಮಸಭೆ ಆಗಿರುತ್ತದೆ. ಇಂತಹ ವ್ಯವಸ್ಥೆಯನ್ನು ಒಳಗೊಂಡ ಗ್ರಾಮಪಂಚಾಯತಿಗಳು ಸ್ಥಳೀಯ ಜನ ಸಮುದಾಯಗಳ ಪ್ರತಿನಿಧಿ ಸಂಸ್ಥೆಗಳಾಗಿದ್ದು ಜನರಿಗೆ ಸ್ಥಳೀಯ ಪ್ರಜಾಪ್ರಭುತ್ವ ಪ್ರಕ್ರಿಯೆಯ ವಿಸ್ತರಣೆಯನ್ನು ಒದಗಿಸುತ್ತವೆ. ಗ್ರಾಮಪಂಚಾಯತಿ ಅಧೀನದಲ್ಲಿನ ಗ್ರಾಮಗಳ ಎಲ್ಲ ವಯಸ್ಕ ಮತದಾದರರೂ ಸೇರಿ ವಿಚಾರಣೆ ನಡೆಸುವ, ಯೋಜನೆಗಳನ್ನು ರೂಪಿಸುವ, ಅನುಷ್ಠಾನಗೊಳಿಸುವ ಸಾಧ್ಯತೆಗಳನ್ನು ಈ ವ್ಯವಸ್ಥೆ ಒಳಗೊಂಡಿರುತ್ತದೆ. ಗ್ರಾಮಪಂಚಾಯತಿ ಪ್ರಾತಿನಿಧಿಕ ಸಂಸ್ಥೆಯಾಗಿರುವುದರಿಂದ ಇಲ್ಲಿ ಚುನಾಯಿತ ಪ್ರತಿನಿಧಿಗಳೇ ಪ್ರಧಾನವಾಗಿರುತ್ತಾರೆ. ಇವರಿಗೆ ಗ್ರಾಮಪಂಚಾಯತಿಯ ವ್ಯವಸ್ಥೆಯ ಬಗ್ಗೆ ಪರಿಪೂರ್ಣವಾದ ತಿಳುವಳಿಕೆ ಇದ್ದರೆ ಮಾತ್ರ ಗುಣಾತ್ಮಕವಾದ ಅಭಿವೃದ್ಧಿ ಕಾರ್ಯಗಳನ್ನು ಮಾಡಲು ಸಾಧ್ಯವಾಗುತ್ತದೆ.
ಚುನಾಯಿತ ಮಹಿಳಾ ಸದಸ್ಯೆಯರು
ಆಯ್ಕೆ ಮಾಡಿಕೊಂಡ ಎರಡೂ ತಾಲ್ಲೂಕಿನ ಗ್ರಾಮಪಂಚಾಯತಿಗಳಿಂದ ಆಯ್ಕೆಯಾದ ಒಟ್ಟು ಚುನಾಯಿತ ಮಹಿಳಾ ಸದಸ್ಯೆಯರ ಸಂಖ್ಯೆ ೨೮೯. ಆಯ್ಕೆಯಾಗಿರುವ ಮಹಿಳೆಯರಲ್ಲಿ ಒಟ್ಟು ಮಹಿಳಾ ಅಧ್ಯಕ್ಷೆಯರು ೨೧, ಉಪಾಧ್ಯಕ್ಷೆಯರು ೨೧. ಆಯ್ಕೆಯಾಗಿರುವ ಮಹಿಳಾ ಸದಸ್ಯೆಯರಲ್ಲಿ ಹೆಚ್ಚಿನವರು ಕೆಳವರ್ಗದಿಂದ ಬಂದವರಾಗಿದ್ದಾರೆ. ಹೀಗಾಗಿ ಗ್ರಾಮಪಂಚಾಯತಿ ವ್ಯವಸ್ಥೆಯ ಬಗೆಗೆ ಮತ್ತು ಅವರ ಕರ್ತವ್ಯಗಳ ಬಗ್ಗೆ ಅವರಿಗಿರುವ ತಿಳುವಳಿಕೆಯನ್ನು ತಿಳಿದುಕೊಳ್ಳುವುದು ಬಹುಮುಖ್ಯ ಸಂಗತಿಯಾಗಿದೆ.
ಇಲ್ಲಿರುವ ಮೂಲಭೂತ ಪ್ರಶ್ನೆಯೆಂದರೆ ಬಹಳಷ್ಟು ಮಹಿಳಾ ಸದಸ್ಯೆಯರಿಗೆ ಗ್ರಾಮ ಪಂಚಾಯತಿಯ ವ್ಯವಸ್ಥೆಯ ಬಗೆಗೆ ಪ್ರಾಥಮಿಕ ತಿಳುವಳಿಕೆ ಇಲ್ಲದಿರುವುದು ಸಂದರ್ಶನದಿಂದ ತಿಳಿದುಬರುತ್ತದೆ.
ಈ ಕರ್ತವ್ಯಗಳ ಬಗ್ಗೆ ಚುನಾಯಿತ ಮಹಿಳಾ ಸದಸ್ಯೆಯರಿಗೆ ಪರಿಪೂರ್ಣವಾದ ತಿಳುವಳಿಕೆ ಇದ್ದಂತಿಲ್ಲ. ಕ್ಷೇತ್ರಕಾರ್ಯದ ಸಂದರ್ಭದಲ್ಲಿ ಹೆಚ್ಚಿನ ಮಹಿಳಾ ಸದಸ್ಯೆಯರು ತಮ್ಮ ವಾರ್ಡುಗಳಲ್ಲಿ ಬಂಡೆ ಹಾಕಿಸಿರುವುದು, ಚರಂಡಿ ನಿರ್ಮಿಸುವುದು, ಭಾಗ್ಯಜ್ಯೋತಿ ಯೋಜನೆ ಯಡಿಯಲ್ಲಿ ದೀಪದ ವ್ಯವಸ್ಥೆ, ಜವಾಹರ್ ರೋಜಗಾರ್ ಯೋಜನೆಯಲ್ಲಿ ಮನೆಯ ನಿರ್ಮಾಣ, ಇಂತಹ ಸಂಗತಿಗಳ ಬಗೆಗೆ ಹೇಳುತ್ತಾರೆ. ಆದರೆ ಈ ಯಾವ ಕಾಮಗಾರಿಗಳಲ್ಲಿ ಮಹಿಳಾ ಸದಸ್ಯೆಯರ ತೊಡಗುವಿಕೆಗಿಂತ ಪುರುಷಶಾಹಿ ಮತ್ತು ಅಧಿಕಾರಶಾಹಿ ವ್ಯವಸ್ಥೆಯೇ ಮೇಲುಗೈ ಸಾಧಿಸಿರುವುದು ಕಂಡುಬರುತ್ತದೆ. ಕಾಮಗಾರಿಗಳಲ್ಲಿ ತೊಡಗದೇ ಕೇವಲ ಸಹಿ ಮಾಡಿದ ಸದಸ್ಯೆಯರೂ ಇದ್ದಾರೆ. ಉದಾ: ನಾಗೇನಹಳ್ಳಿ ಗ್ರಾಮಪಂಚಾಯತಿಯ ಮಹಿಳಾ ಉಪಾಧ್ಯಕ್ಷೆಯು “ನಾನು ‘ರುಜು’ವಿಗೆ ಮಾತ್ರ ಸೀಮಿತೆ. ಎಲ್ಲವು ಪತಿಯದೆ. ನನಗೇನೂ ಗೊತ್ತಿಲ್ಲ” ಎಂದು ತಿಳಿಸಿದ್ದಾರೆ. ಗಾದಿಗನೂರು ಗ್ರಾಮಪಂಚಾಯತಿಯ ಅಧ್ಯಕ್ಷೆಯ ಎಲ್ಲಾ ಕೆಲಸ ಕಾರ್ಯಗಳನ್ನು ಪುರುಷ ಉಪಾಧ್ಯಕ್ಷರೇ ನೋಡಿಕೊಳ್ಳುತ್ತಾರೆ. ಮತ್ತೊಬ್ಬ ಮಹಿಳಾ ಸದಸ್ಯೆಗೆ ಹೊಲ ಗದ್ದೆ ಬಿಟ್ಟರೆ ಮತ್ತೇನೂ ಗೊತ್ತಿಲ್ಲ. ಇಂತಹ ಅನೇಕ ಉದಾಹರಣೆಗಳು ಕ್ಷೇತ್ರಕಾರ್ಯಗಳಲ್ಲಿ ದೊರೆತಿವೆ. ಈ ಮಾಹಿತಿಗಳಿಂದ ನಿರ್ಣಯ ಪ್ರಕ್ರಿಯೆಯಲ್ಲಿ ಚುನಾಯಿತ ಮಹಿಳಾ ಸದಸ್ಯೆಯರ ಭಾಗವಹಿಸುವಿಕೆಯು ನಿರಾಶಾದಾಯಕವಾಗಿದೆ.
ಫಲಾನುಭವಿಗಳ ಆಯ್ಕೆಯನ್ನು ಆಯಾ ಕ್ಷೇತ್ರದ ಸದಸ್ಯೆಯರು ಮಾಡಬೇಕಾಗಿರುವುದು ನಿಯಮ, ವಿಚಿತ್ರವೆಂದರೆ ಈ ಆಯ್ಕೆಯನ್ನು ಮೇಲಾಧಿಕಾರಿಗಳೇ ಮಾಡುವ ಮತ್ತು ಚುನಾಯಿತ ಮಹಿಳಾ ಸದಸ್ಯೆಯ ಇಂತಹ ಆಯ್ಕೆಗಳನ್ನು ತಿರಸ್ಕರಿಸುವ ಸಂಗತಿಗಳನ್ನು ಕ್ಷೇತ್ರಕಾರ್ಯದಲ್ಲಿ ಕಾಣಲಾಯಿತು. ಇತ್ತ ಆಯ್ಕೆಯಾದ ಕ್ಷೇತ್ರದ ಮತದಾರರು ತಮ್ಮ ಯಾವ ಸಮಸ್ಯೆಗಳೂ ಮಹಿಳಾ ಸದಸ್ಯೆಯಿಂದ ಪರಿಹಾರವಾಗದಿರುವುದನ್ನು ಕಂಡು ತಲೆಗೊಬ್ಬರಂತೆ ಅವಾಚ್ಯವಾಗಿ ಬಯ್ಯುತ್ತಾರೆಂದು ರಾಮಸಾಗರದ ಮಹಿಳಾ ಸದಸ್ಯೆ ಒಬ್ಬರು ನೊಂದುಕೊಂಡು ಹೇಳಿದ ಮಾತುಗಳು ತುಂಬಾ ವಿಚಾರಾರ್ಹ. ಕರ್ತವ್ಯಗಳ ಬಗ್ಗೆ ತಿಳುವಳಿಕೆ ಹೊಂದಿರುವ ಮಹಿಳಾ ಸಮಸ್ಯೆಯರದು ಒಂದು ರೀತಿಯ ಸಮಸ್ಯೆಯಾದರೆ ತಿಳುವಳಿಕೆ ಹೊಂದಿರದ ಮಹಿಳಾ ಸದಸ್ಯೆಯರದು ಮತ್ತೊಂದು ರೀತಿಯ ಸಮಸ್ಯೆ ಇದೆ.
ಇದೇ ರೀತಿ ಗ್ರಾಮ ಪಂಚಾಯತಿಗೆ ಬರುವ ಅನುದಾನ, ಗ್ರಾಮಪಂಚಾಯತಿಗೆ ಅನುದಾನ ಇಲ್ಲದಿರುವಾಗ ಸಿಗುವ ಆದಾಯದ ಇತರ ಸಂಪನ್ಮೂಲಗಳು, ಗ್ರಾಮ ಪಂಚಾಯತಿಗೆ ಸ್ವಂತ ಕಟ್ಟಡವಿದೆಯೇ ಇಲ್ಲವೇ ಎಂಬುದರ ಕುರಿತು, ಗ್ರಾಮಪಂಚಾಯತಿ ಕಛೇರಿಗೆ ವೃತ್ತಪತ್ರಿಕೆಗಳು ಬರುತ್ತವೆ ಅಥವಾ ಇಲ್ಲ ಎನ್ನುವ ಬಗ್ಗೆ, ಗ್ರಾಮಪಂಚಾಯತಿಯಲ್ಲಿ ತಮ್ಮ ಅಧಿಕಾರಾವಧಿಯ ಕುರಿತು, ಗ್ರಾಮಸಭೆಯಲ್ಲಿ ಮಂಡಿತವಾಗುವ ವಿಷಯಗಳ ಕುರಿತು, ಅಧ್ಯಕ್ಷೆಯರ ಕಾರ್ಯ ವ್ಯಾಪ್ತಿಯ ಬಗ್ಗೆ, ಅವರ ಆಯ್ಕೆಯ ಪ್ರಕ್ರಿಯೆಯ ಬಗ್ಗೆ, ವಾರ್ಷಿಕ ಬಜೆಟ್ ಹಾಗೂ ಅದು ಒಳಗೊಳ್ಳುವ ವಿಷಯಗಳು. ಈ ಎಲ್ಲ ಸಂಗತಿಗಳ ಕುರಿತು ಹೆಚ್ಚಿನ ಸದಸ್ಯೆಯರಲ್ಲಿ ತಿಳುವಳಿಕೆಯ ಕೊರತೆ ಕಂಡುಬರುತ್ತದೆ.
ಚುನಾಯಿತ ಮಹಿಳೆಯು ತನ್ನ ಆಡಳಿತಾತ್ಮಕ ಮತ್ತು ಅಭಿವೃದ್ಧಿಪರ ಚಟುವಟಿಕೆಗಳಲ್ಲಿ ಪುರುಷರ ಸಹಕಾರವನ್ನು ಬಯಸುವುದನ್ನು ನಾವು ಕಾಣುತ್ತೇವೆ. ಗ್ರಾಮಪಂಚಾಯತಿ ಸಭೆಗಳಲ್ಲಿ ಭಾಗವಹಿಸಬೇಕಾದ ಸಂದರ್ಭದಲ್ಲಿ ಪತಿ, ಮಗ, ಮಾವ, ಮೈದುನ, ಅಣ್ಣ, ತಮ್ಮ ಅಥವಾ ಪುರುಷ ಸದಸ್ಯರ ಮೇಲೆ ಅವಲಂಬಿತರಾಗಿರುವುದನ್ನು ಕ್ಷೇತ್ರ ಕಾರ್ಯದಿಂದ ಕಂಡುಕೊಳ್ಳಲಾಗಿದೆ.
[1] ಹಾಲಪ್ಪ ಎನ್., ರಾಜ್ಯಶಾಸ್ತ್ರ, ೧೯೯೭; ಪು.೧೪೯
[2] Sharma R.N., Shrma R.K., Political Sociology, 1997; P.13,220,221
[3] ಉದಯವಾಣಿ ದಿನಪತ್ರಿಕೆ, ದಿನಾಂಕ ೧೫.೫.೨೦೦೨
[4] ಕರ್ನಾಟಕ ಪಂಚಾಯತ್‌ರಾಜ್ ಅಧಿನಿಯಮ, ೧೯೯೩; ೨೦೦೨
ನಿರ್ಣಯ ಪ್ರಕ್ರಿಯೆಯಲ್ಲಿ ಚುನಾಯಿತ ಮಹಿಳೆಯರ ಪಾತ್ರ (೩)
ಅಧ್ಯಕ್ಷೆಯರು ಮತ್ತು ಉಪಾಧ್ಯಕ್ಷೆಯರು
ಗ್ರಾಮಪಂಚಾಯತ್ ವ್ಯವಸ್ಥೆಯಲ್ಲಿ ಅಧ್ಯಕ್ಷ ಮತ್ತು ಉಪಾಧ್ಯಕ್ಷರ ಸ್ಥಾನ ತುಂಬ ಮಹತ್ವದ್ದು. ಚುನಾಯಿತ ಸದಸ್ಯರು ಅಧ್ಯಕ್ಷೆ ಮತ್ತು ಉಪಾಧ್ಯಕ್ಷೆಯರನ್ನು ಆರಿಸುತ್ತಾರೆ. ಆಡಳಿತಾರೂಢ ಸರ್ಕಾರವು ಆಯ್ಕೆಯ ಪ್ರಕ್ರಿಯೆಗೆ ತಕ್ಕಂತಹ ನಿರ್ದೇಶನವನ್ನು ನೀಡುತ್ತದೆ.
ರಾಜ್ಯದಲ್ಲಿರುವ ಅಧ್ಯಕ್ಷ ಮತ್ತು ಉಪಾಧ್ಯಕ್ಷ ಹುದ್ದೆಗಳ ಒಟ್ಟು ಸಂಖ್ಯೆಯ ಶೇ. ೧೫ಕ್ಕಿಂತ ಕಡಿಮೆ ಇರದ, ಅನುಸೂಚಿತ ಮತ್ತು ಪಂಗಡಗಳಿಗಾಗಿ, ಶೇ. ೩ಕ್ಕಿಂತ ಕಡಿಮೆ ಇರದ, ಹಿಂದುಳಿದ ವರ್ಗಗಳಿಗಾಗಿ ಸರಿಸುಮಾರು ಮೂರನೆ ಒಂದರಷ್ಟು ಸಂಖ್ಯೆಯ ಅಧ್ಯಕ್ಷರ, ಉಪಾಧ್ಯಕ್ಷರ ಹುದ್ದೆಗಳನ್ನು ಮೀಸಲಿಡಲಾಗುತ್ತದೆ. ರಾಜ್ಯದಲ್ಲಿರುವ ಒಟ್ಟು ಗ್ರಾಮಪಂಚಾಯತಿಗಳ ಅಧ್ಯಕ್ಷರ ಮತ್ತು ಉಪಾಧ್ಯಕ್ಷರ ಹುದ್ದೆಗಳ ಒಟ್ಟು ಸಂಖ್ಯೆಯಲ್ಲಿ ಪ್ರತಿಯೊಂದು ಪ್ರವರ್ಗಕ್ಕೂ ಮೀಸಲಿಟ್ಟಿರುವ ಮತ್ತು ಮೀಸಲಿಟ್ಟಿರದ ಹುದ್ದೆಗಳಲ್ಲಿ ಮೂರನೆ ಒಂದರಷ್ಟಕ್ಕೆ ಕಡಿಮೆ ಇಲ್ಲದಷ್ಟು ಹುದ್ದೆಗಳನ್ನು ಮಹಿಳೆಯರಿಗಾಗಿ ಮೀಸಲಿಡಲಾಗಿದೆ. ಈ ಹಿನ್ನೆಲೆಯಲ್ಲಿ ಉಪಪ್ರಕರಣದಲ್ಲಿ ಮೀಸಲಿಟ್ಟ ಹುದ್ದೆಗಳನ್ನು ಸರದಿ ಪ್ರಕಾರ ವಿವಿಧ ಗ್ರಾಮಪಂಚಾಯತಿಗಳಿಗೆ ಹಂಚುವ ವ್ಯವಸ್ಥೆಯನ್ನು ಪಂಚಾಯತ್ ರಾಜ್ ಅಧಿನಿಯಮದಲ್ಲಿ ಅಡಕಗೊಳಿಸಲಾಗಿದೆ.[1]
ಗ್ರಾಮಪಂಚಾಯತಿ ವ್ಯವಸ್ಥೆಯು ೩೦೨ನೇ ಪ್ರಕರಣದಡಿ ಪುನಾರಚನೆಯಾದಾಗ ಸಂಬಂಧಿಸಿದ ಸರ್ಕಾರಿ ಅಧಿಕಾರಿಯು ಕೂಡಲೇ ಗ್ರಾಮಪಂಚಾಯತಿಯ ಸಭೆ ಕರೆದು ತನ್ನ ಅಧ್ಯಕ್ಷತೆಯಲ್ಲಿ ಅಧ್ಯಕ್ಷ ಮತ್ತು ಉಪಾಧ್ಯಕ್ಷರನ್ನು ಚುನಾವಣೆ ಮೂಲಕ ಆಯ್ಕೆ ಮಾಡುತ್ತಾನೆ. ಆದರೆ ಈ ಅಧಿಕಾರಿಗೆ ಮತಚಲಾವಣೆಯ ಹಕ್ಕು ಇರುವುದಿಲ್ಲ. ಗ್ರಾಮ ಪಂಚಾಯತಿಯ ಶಾಸನದಲ್ಲಿ ಹೀಗಿದ್ದರೆ ವಾಸ್ತವವಾಗಿ ನಡೆಯುವ ಸಂಗತಿಗಳು ಬೇರೆಯೇ ಆಗಿರುತ್ತವೆ.
ಅಧ್ಯಕ್ಷೆಯನ್ನು ಆಯ್ಕೆ ಮಾಡುವ ಸಂದರ್ಭದಲ್ಲಿ ಪ್ರತಿಷ್ಠಿತ ಶಕ್ತಿಗಳು ತನಗೆ ಅನುಕೂಲಕರವಾದ ವ್ಯಕ್ತಿಯನ್ನು ಆರಿಸುವಲ್ಲಿ ಹೆಚ್ಚು ಮುತುವರ್ಜಿಯನ್ನು ವಹಿಸುತ್ತವೆ. ಇಂತಹ ಸಂದರ್ಭದಲ್ಲಿ ಆಯ್ಕೆಗೆ ಅರ್ಹತೆ ಇರುವ ವ್ಯಕ್ತಿಯನ್ನು ಆಯ್ಕೆಯ ಪ್ರಕ್ರಿಯೆ ಯಿಂದ ದೂರವಿಡಲಾಗುತ್ತದೆ. ಇಂತಹ ಸಂದರ್ಭದಲ್ಲಿ ವ್ಯಕ್ತಿಯ ಅಪಹರಣದಂತಹ ಗೂಂಡಾ ವರ್ತನೆಗಳು ನಡೆದಿವೆ. ಕೆಲವು ಸಲ ಆಯ್ಕೆಯ ಪ್ರಕ್ರಿಯೆಯಲ್ಲಿ ಬಹುಮತ ಹೊಂದಿರುವ ಪಕ್ಷದ ಸದಸ್ಯರು ಅಲ್ಪಮತ ಹೊಂದಿರುವ ಪಕ್ಷದ ಸದಸ್ಯರನ್ನು ಆಹ್ವಾನಿಸದಿರುವುದು ಕಂಡುಬರುತ್ತದೆ. ಇಂತಹ ಘಟನೆಗಳು ನಡೆದಿರುವ ಬಗ್ಗೆ ರಾಮಸಾಗರ ಮತ್ತು ದೇವಸಮುದ್ರ ಗ್ರಾಮಪಂಚಾಯತಿಗಳಲ್ಲಿ ಕ್ಷೇತ್ರಕಾರ್ಯದ ಸಂದರ್ಭದಲ್ಲಿ ತಿಳಿದುಕೊಳ್ಳಲಾಯಿತು. ಈ ಘಟನೆಗಳು ತಳಮಟ್ಟದಲ್ಲಿ ಮಾತ್ರ ಅಲ್ಲ, ರಾಜ್ಯ, ರಾಷ್ಟ್ರಮಟ್ಟದಲ್ಲೂ ಕಂಡುಬರುತ್ತವೆ. ಸಂಡೂರು ತಾಲ್ಲೂಕಿನ ಕೆಲವು ಗ್ರಾಮಪಂಚಾಯತಿಗಳಲ್ಲಿ ಆಮಿಷಗಳನ್ನೊಡ್ಡುವ ಮೂಲಕ ಚುನಾಯಿತ ಮಹಿಳಾ ಸದಸ್ಯೆಯರನ್ನು ಮನವೊಲಿಸುವ ಮೂಲಕ ಸ್ಪರ್ಧೆಯಿಂದ ಹಿಂದೆ ಸರಿಸುವ ಮತ್ತು ಬೆಂಬಲ ಪಡೆಯುವ ಕಸರತ್ತುಗಳನ್ನು ಕಾಣಲಾಗಿದೆ. ಉದಾಹರಣೆಗೆ ಸಂಡೂರಿನ ಕಾಳಿಂಗೇರಿ ಗ್ರಾಮಪಂಚಾಯತಿಯಲ್ಲಿ ಮಹಿಳಾ ಸದಸ್ಯೆ ಒಬ್ಬರಿಗೆ ಹಣದ (ರೂ.೨೫,೦೦೦) ಆಮಿಷ ಒಡ್ಡಿ, ಸ್ಪರ್ಧೆಯಿಂದ ಪಕ್ಕಕ್ಕೆ ಸರಿಸಿ ಮತ್ತೋರ್ವ ಚುನಾಯಿತ ಮಹಿಳಾ ಸದಸ್ಯೆಯನ್ನು ಅಧ್ಯಕ್ಷೆಯಾಗಿ ಆಯ್ಕೆ ಮಾಡಲಾದ ವಿಷಯದ ಬಗ್ಗೆ ಕ್ಷೇತ್ರಕಾರ್ಯದಲ್ಲಿ ಕಂಡುಕೊಳ್ಳಲಾಯಿತು.
ಇಂತಹ ಹಂಚಿಕೆಗಳನ್ನು ಸಾಮಾನ್ಯವಾಗಿ ಜಾತಿ ರಾಜಕೀಯ ಹೆಚ್ಚಾಗಿರುವ ಗ್ರಾಮ ಪಂಚಾಯತಿಗಳಲ್ಲಿ ಕಾಣುತ್ತೇವೆ. ಉದಾ: ರಾಮಸಾಗರದ ಪರಿಶಿಷ್ಟ ಜಾತಿಯ ಮಹಿಳಾ ಸದಸ್ಯೆಯರೊಬ್ಬರಿಗೆ ನ್ಯಾಯವಾಗಿ ಅನುಸೂಚಿತ ಜಾತಿ ಸೌಲಭ್ಯದಲ್ಲಿ ಸೇರಬೇಕಾದ ಅಧ್ಯಕ್ಷೆಯ ಪದವಿಯನ್ನು ಸ್ಥಾಪಿತ ಹಿತಾಸಕ್ತಿಗಳು ತಪ್ಪಿಸಿವೆ. ಆಕೆಯನ್ನು ಮೈಸೂರಿನ ಪ್ರೇಕ್ಷಣೀಯ ಸ್ಥಳಗಳಿಗೆ ಕಳುಹಿಸಿ ಆಯ್ಕೆ ಪ್ರಕ್ರಿಯೆಯಿಂದ ಆಕೆಯನ್ನು ಉದ್ದೇಶಿತವಾಗಿ ದೂರ ಇಡಲಾಗಿತ್ತು. ಆಕೆ ಈ ಕುರಿತು ಪ್ರಶ್ನೆ ಮಾಡಿದಾಗ ಮುಂದಿನ ಅವಧಿಯಲ್ಲಿ ನಿನಗೆ ಅಧ್ಯಕ್ಷೆಯ ಪದವಿ ನೀಡುತ್ತೇವೆಂದು ಸಮಾಜಾಯಿಸಿದ್ದು, ಇಂದಿಗೂ ಆ ಸದಸ್ಯೆ ನಾನು ಅಧ್ಯಕ್ಷಳಾಗಿಯೇ ತೀರುತ್ತೇನೆ. ಎಂಬ ಹಂಬಲ ಇಟ್ಟುಕೊಂಡು ಬದುಕುತ್ತಿರುವ ಸಂಗತಿಗಳು ತುಂಬಾ ಚರ್ಚಾರ್ಹವಾದಂತಹವು ಆಗಿವೆ.
ಗ್ರಾಮಪಂಚಾಯತಿಗಳ ಚುನಾಯಿತ ಪ್ರತಿನಿಧಿಗಳ ರಾಜಕೀಯ ಭಾಗವಹಿಸುವಿಕೆ ಮತ್ತು ನಿರ್ಣಯ ಪ್ರಕ್ರಿಯೆಗಳನ್ನು ಗಮನಿಸಿದಾಗ ಕೆಲವೊಂದು ಮಹತ್ವದ ಸಂಗತಿಗಳು ಅರಿವಿಗೆ ಬರುತ್ತವೆ. ಚುನಾಯಿತ ಪ್ರತಿನಿಧಿಗಳು ಗ್ರಾಮ ಪಂಚಾಯತಿಯ ಸಭೆಗಳಲ್ಲಿ ಹೆಚ್ಚು ಆಸಕ್ತಿ ವಹಿಸಿ ಮಾತನಾಡುವ ವಿಷಯಗಳೆಂದರೆ ಕುಡಿಯುವ ನೀರು, ಶೌಚಾಲಯ, ಆರೋಗ್ಯಕ್ಕೆ ಸಂಬಂಧ ಪಟ್ಟಂತ ಸಂಗತಿಗಳೇ ಪ್ರಧಾನವಾಗಿರುತ್ತವೆ. ಕಾರಣ ಲಿಂಗಸಂಬಂಧಿ ನೆಲೆಯಲ್ಲಿ ಈ ವಿಷಯಗಳು ಮಹಿಳೆಗೆ ಮೀಸಲು ಎನ್ನುವಂತೆ ಪ್ರತಿಷ್ಠಾಪಿತಗೊಂಡಿವೆ. ರಾಜಕೀಯ ನೆಲೆಗಿಂತ ಕೌಟುಂಬಿಕ ನೆಲೆಗೇ ಚುನಾಯಿತ ಮಹಿಳಾ ಸದಸ್ಯೆಯರ ಹೆಚ್ಚಿನ ಆದ್ಯತೆ ಇರುವುದರಿಂದ, ಈ ವಿಷಯಗಳ ಬಿಸಿ ಆಕೆಗೆ ಬೇಗ ತಟ್ಟುತ್ತದೆ. ವಿಶೇಷವಾಗಿ ಕುಡಿಯುವ ನೀರು, ಶೌಚಾಲಯ ದಂತಹ ಮೂಲಭೂತ ಸೌಕರ್ಯಗಳು ಮಹಿಳೆಯನ್ನು ಬಾಧಿಸಿದಂತೆ, ಪುರುಷರನ್ನು ಬಾಧಿಸಲಾರವು. ಹೀಗಾಗಿ ಗ್ರಾಮಪಂಚಾಯತಿಯ ಸಭೆಯಲ್ಲಿ ಈ ಕುರಿತಾದ ವಿಷಯಗಳ ಚರ್ಚೆಯಲ್ಲಿ ಚುನಾಯಿತ ಮಹಿಳೆಯು ಭಾಗವಹಿಸುತ್ತಾಳೆ. ಬಹಳಷ್ಟು ಗ್ರಾಮ ಪಂಚಾಯತಿಗಳಲ್ಲಿ ಮಹಿಳಾ ಸದಸ್ಯೆಯರು ತಮ್ಮ ಕ್ಷೇತ್ರದ ಸಮಸ್ಯೆಗಳ, ಅಭಿವೃದ್ಧಿ ಕಾರ್ಯಗಳ ಕುರಿತು ಚರ್ಚಿಸಲು ಹಿಂದೇಟು ಹಾಕುವುದು ಕಂಡುಬಂದಿತು. ಒಂದು ವೇಳೆ ಚರ್ಚೆಯಲ್ಲಿ ಭಾಗವಹಿಸಲು ಪ್ರಯತ್ನಿಸಬೇಕೆನ್ನುವಷ್ಟರಲ್ಲಿ ಕೆಲವು ಸ್ಥಾಪಿತ ಹಿತಾಸಕ್ತಿಗಳು ಮಹಿಳೆಯರನ್ನು ನಿಯಂತ್ರಿಸುವ ಸಂಗತಿಗಳು ಕಂಡುಬಂದವು.
ಈ ಮಧ್ಯೆಯೂ ತಮ್ಮ ಗ್ರಾಮಗಳ ಅಭಿವೃದ್ಧಿಯ ಬಗ್ಗೆ ವಿಶೇಷ ಕಾಳಜಿಯುಳ್ಳ, ಉತ್ಸಾಹ ಭರಿತ ಬೆರಳೆಣಿಕೆಯಷ್ಟು ಅಧ್ಯಕ್ಷೆಯರು ಎರಡು ತಾಲ್ಲೂಕಿನ ಗ್ರಾಮ ಪಂಚಾಯತಿಗಳಲ್ಲಿ ಇರುವುದು ಕ್ಷೇತ್ರಕಾರ್ಯದ ಸಂದರ್ಭದಲ್ಲಿ ಕಂಡುಬಂದಿತು.
ಸಂಡೂರು ಮತ್ತು ಹೊಸಪೇಟೆ ತಾಲ್ಲೂಕಿನ ಗ್ರಾಮಪಂಚಾಯತಿಗಳಿಂದ ಆಯ್ಕೆಯಾದ ೨೧ ಅಧ್ಯಕ್ಷೆಯರು ಮತ್ತು ಉಪಾಧ್ಯಕ್ಷೆಯರಲ್ಲಿ ಈ ತರದ ಅರಿವಿರುವವರ ಸಂಖ್ಯೆ ೬ ಇದ್ದು, ಶೇ. ೨೮.೫೭ ರಷ್ಟು ಮಾತ್ರ. ಇನ್ನುಳಿದ ೧೫ ಅಧ್ಯಕ್ಷೆಯರಲ್ಲಿ ಅಂದರೆ ಶೇ. ೭೧.೪೫ರಷ್ಟು ಅಧ್ಯಕ್ಷೆಯರಲ್ಲಿ ಈ ಬಗ್ಗೆ ಖಚಿತವಾದ ಅರಿವಿಲ್ಲದಿರುವುದು ಕಂಡುಬರುತ್ತದೆ. ಇದರಲ್ಲಿ ಕೆಲವರಿಗಂತೂ ಫಲಾನುಭವಿಗಳ ಆಯ್ಕೆ ಯಾಕೆ ಹೇಗೆ ಎಲ್ಲಿ ನಡೆಯುತ್ತದೆ ಎಂಬುದರ ಕುರಿತು ಸರಿಯಾದ ತಿಳುವಳಿಕೆ ಇಲ್ಲ. ಆದರೆ ಆಶ್ರಯ ಮನೆ, ಭಾಗ್ಯಜ್ಯೋತಿ ಇಂತಹ ಸರ್ಕಾರಿ ಯೋಜನೆಗಳು ಅಧ್ಯಕ್ಷಳಾದ ಮಹಿಳೆಗೆ ಮತ್ತು ಸಂಬಂಧಿಕರಿಗೆ ಹೇಗೋ ತಲುಪಿರುತ್ತವೆ. ಕಾರ್ಯದರ್ಶಿ, ಕೆಲವು ಪುರುಷ ಸದಸ್ಯರು, ಪ್ರಮುಖ ವರ್ಗಗಳ ಲಾಬಿಯ ಮೂಗಿನ ನೇರಕ್ಕೆ ಫಲಾನುಭವಿಗಳ ಆಯ್ಕೆ ನಿರ್ಧಾರವಾಗುತ್ತದೆ. ಇಲ್ಲಿ ಅಧ್ಯಕ್ಷೆ ಉತ್ಸವ ಮೂರ್ತಿಯಾಗಿರುವುದು ಗಮನಾರ್ಹ. ಹೆಚ್ಚೆಂದರೆ ತನ್ನವರನ್ನೆಲ್ಲ ಫಲಾನುಭವಿಯಾಗಿ ಆರಿಸಬಹುದು. ಇದು ಮಹಿಳಾ ಅಧ್ಯಕ್ಷೆಯ ಸಾಧನೆ. ಅಲ್ಲದೆ ಅಡ್ಜಸ್ಟ್‌ಮೆಂಟ್‌ನ ಒಂದು ಮುಖ. ಇಂತಹ ಸಂದರ್ಭದಲ್ಲಿ ಅಸಮಾನತೆ ಪ್ರಧಾನವಾಗಿರುವ ಸಾಂಪ್ರದಾಯಿಕ ಬದುಕಲ್ಲಿ ಅಧ್ಯಕ್ಷೆಯು ಯಾವ ರೀತಿಯಾದ ನಿರ್ಣಯ ಕೈಗೊಳ್ಳುವಿಕೆಯಲ್ಲಿ ಪಾತ್ರ ವಹಿಸಲು ಸಾಧ್ಯ? ಇಂತಹ ಮಹಿಳೆಯ ಬದುಕಿನ ಬಹುಭಾಗ ತನ್ನ ಮೂಲಭೂತ ಅವಶ್ಯಕತೆಗಳನ್ನು ರೂಢಿಸಿಕೊಳ್ಳುವುದಕ್ಕೆ ವ್ಯಯವಾಗುತ್ತದೆ. ತನ್ನನ್ನು ಉಪೇಕ್ಷೆಗೆ ಈಡು ಮಾಡಿರುವ ಸಂಗತಿಗಳ ಕುರಿತು ಆಕೆಗೆ ಅರಿವೇ ಇರುವುದಿಲ್ಲ. ಕಾನೂನು ಮಹಿಳೆಗೆ ಪ್ರಾತಿನಿಧ್ಯ ಒದಗಿಸಿದ್ದರೂ ಸ್ಥಳೀಯ ಸಾಮಾಜಿಕ ಹಾಗೂ ಸಾಂಸ್ಕೃತಿಕ ಪರಿಸರ ಅವರ ಪ್ರಾತಿನಿಧ್ಯವನ್ನು ಪರಿಣಾಮಕಾರಿಯಾಗಿ ಬಳಸಿಕೊಳ್ಳುವಲ್ಲಿ ಯಾವ ರೀತಿ ವರ್ತಿಸುತ್ತದೆ ಎಂಬುದನ್ನು ಮೇಲಿನ ಸಂಗತಿಗಳು ಸ್ಪಷ್ಟಪಡಿಸುತ್ತವೆ. ಹೀಗಾಗಿ ಅಧಿಕಾರ ಮತ್ತು ನಿರ್ಣಯ ಪ್ರಕ್ರಿಯೆ(Power and Decision Making)ಯಲ್ಲಿ ಚುನಾಯಿತ ಮಹಿಳಾ ಅಧ್ಯಕ್ಷರ ಪಾತ್ರ ಕ್ಷೀಣವಾಗಿ ಕಾಣುತ್ತದೆ ಎಂಬುದನ್ನು ಮನಗಾಣ ಬಹುದಾಗಿದೆ.
ಈಗಿನ ಗ್ರಾಮಪಂಚಾಯತಿ ವ್ಯವಸ್ಥೆಯಲ್ಲಿ ಮಹಿಳೆ ತನ್ನ ಪಾತ್ರವನ್ನು ನಿರ್ವಹಿಸಲು ಶಕ್ತಳಾದರೂ ಪುರುಷ ಕೇಂದ್ರಿತ ಸ್ಥಾಪಿತ ಹಿತಾಸಕ್ತಿಗಳು ಆಕೆಗೆ ಕೆಲವೊಮ್ಮೆ ತಡೆ ಒಡ್ಡಬಹುದು. ಮಹಿಳೆಯು ಆಡಳಿತ ನಡೆಸಲು ನಿರ್ಣಯ ತೆಗೆದುಕೊಳ್ಳಲು ಅಸಮರ್ಥಳು, ಆಕೆಗೆ ಏನು ತಿಳಿಯದು ಎಂಬ ಪರಂಪರಾಗತ ಧೋರಣೆಯಲ್ಲಿ ಮಹಿಳೆಯರನ್ನು ಪುರುಷಶಾಹಿಯು ಮೂಲೆಗುಂಪು ಮಾಡಿರುವ ಉದಾಹರಣೆಗಳು ಸಾಕಷ್ಟಿವೆ.
ಪುರುಷ ಪ್ರಧಾನ ವ್ಯವಸ್ಥೆಯಲ್ಲಿ ಕೌಟುಂಬಿಕ ಆಗು ಹೋಗುಗಳಲ್ಲಿ ಸ್ತ್ರೀಯು ಸಂಪೂರ್ಣವಾಗಿ ಭಾಗವಹಿಸುವ, ನಿರ್ಣಯ ತೆಗೆದುಕೊಳ್ಳುವ ಸ್ವಾತಂತ್ರ್ಯವಿಲ್ಲದ ಸ್ಥಿತಿಯನ್ನು ಗಮನಿಸುತ್ತೇವೆ. ಅಧ್ಯಕ್ಷೆಯಾಗಿ ಆಯ್ಕೆಯಾದ ಮಹಿಳಾ ಸದಸ್ಯೆಯರು ಇದಕ್ಕೆ ಹೊರತಲ್ಲ ಎಂಬುದನ್ನು ಗಮನಿಸಬೇಕು. ಮಹಿಳಾ ಸಶಕ್ತೀಕರಣ, ಸಬಲೀಕರಣ, ಮೀಸಲಾತಿಯಂತಹ ಅವಕಾಶಗಳಿದ್ದರೂ ಮಹಿಳೆ ನಿರ್ಣಾಯಕ ಹಂತಗಳಲ್ಲಿ ಭಾಗವಹಿಸಿರುವುದನ್ನು ನಾವು ಕಾಣುತ್ತಿಲ್ಲ. ಹೊಸಪೇಟೆ ತಾಲ್ಲೂಕು ಗ್ರಾಮಪಂಚಾಯತಿಯ (ಶೇ. ೫೪) ಮತ್ತು ಸಂಡೂರು ತಾಲ್ಲೂಕು ಗ್ರಾಮಪಂಚಾಯತಿಯ ೭ ಮಹಿಳಾ ಅಧ್ಯಕ್ಷರು (ಶೇ. ೭೦) ಪತಿಯೊಂದಿಗೆ ಕೌಟುಂಬಿಕ ಜೀವನದಲ್ಲಿ ಸರಿಸಮಾನರಾಗಿ ಬಾಳ್ವೆ ನಡೆಸಿದರೂ ಅಂತಿಮ ತೀರ್ಮಾನ ಗಂಡಂದಿರದ್ದೆ ಆಗಿರುವುದನ್ನು ನಾವು ಗಮನಿಸಬಹುದು. ಇದೇ ಪರಿಸ್ಥಿತಿಯನ್ನು ಗ್ರಾಮ ಪಂಚಾಯತಿ ಸಂದರ್ಭದಲ್ಲೂ ಕಾಣುತ್ತೇವೆ. ಆದಾಗ್ಯೂ ಸಮಾಧಾನಕರ ಸಂಗತಿಯೆಂದರೆ ಚುನಾಯಿತ ಮಹಿಳಾ ಸದಸ್ಯೆಯರು ಚರ್ಚೆಯಲ್ಲಿ ಭಾಗವಹಿಸುವಷ್ಟು ಮಾನಸಿಕ ಬಲವನ್ನು ಹೊಂದಿದ್ದಾರೆ ಎಂಬುದು. ಮಹಿಳಾ ಅಧ್ಯಕ್ಷೆಯರು ನಿರ್ಣಯ ಕೈಗೊಳ್ಳುವುದರಲ್ಲಿ ಹಿಂದುಳಿದಿರುವುದಲ್ಲದೆ ಚರ್ಚೆ ಮತ್ತು ಭಾಗವಹಿಸುವಿಕೆ ಎರಡೂ ಸಂಗತಿಗಳಲ್ಲಿ ಹಿಂದುಳಿದಿರುವುದು ಕಂಡುಬರುತ್ತದೆ. ಪುರುಷಶಾಹಿ ವ್ಯವಸ್ಥೆಯೇ ಇಂತಹವರ ಅಧಿಕಾರವನ್ನು ಮಹಿಳೆಯರ ಪರವಾಗಿ ಚಲಾಯಿಸುವುದು ಕಂಡುಬರುತ್ತದೆ. ಉದಾಹರಣೆಗೆ ಇತ್ತೀಚೆಗೆ ಮಧುಗಿರಿ ಪುರಸಭೆಯ ೧೫ನೇ ವಾರ್ಡಿನಲ್ಲಿ ನಡೆದ ಒಂದು ಘಟನೆ ತುಂಬ ಮಹತ್ವದ್ದೆನಿಸುತ್ತದೆ. ಕುಡಿಯುವ ನೀರಿನ ಸಮಸ್ಯೆಗೆ ಸಂಬಂಧಿಸಿದಂತೆ ಕೆಟ್ಟು ಹೋದ ಕೊಳವೆ ಬಾವಿಯ ಪಂಪ್ ಸೆಟ್ ಅನ್ನು ಪಕ್ಕದ ವಾರ್ಡಿನ ಸದಸ್ಯರು ದುರಸ್ತಿಗೊಳಿಸುವ ಕಾರ್ಯಕ್ಕೆ ಮುಂದಾದಾಗ ೧೫ನೇ ವಾರ್ಡಿನ ಮಹಿಳಾ ಸದಸ್ಯೆಯ ಪತಿ ತನ್ನ ಅನುಮತಿ ಇಲ್ಲದೆ ಯಾರು ಮಾಡಲು ಹೇಳಿದ್ದು?” ಎಂದು ನೌಕರರ ಮೇಲೆ ಕೂಗಾಡಿ ಕೆಲಸ ನಿಲ್ಲಿಸಿದರು. ನಂತರ ಅಧ್ಯಕ್ಷರಿಗೆ “ಆ ವಾರ್ಡಿನ ಮಹಿಳಾ ಸದಸ್ಯೆಯ ಅನುಮತಿ ಪಡೆಯದೇ ನೀವು ಕೆಲಸ ಕೈಗೊಂಡದ್ದು ಸರಿಯಲ್ಲ, ಮಹಿಳಾ ಸದಸ್ಯೆಯು ಅನುಮತಿ ಕೊಡುವವರೆಗೂ ಸದರಿ ಕೆಲಸವನ್ನು ಸ್ಥಗಿತಗೊಳಿಸಬೇಕು” ಎಂದು ತಾನೇ ಪತ್ನಿಯ ಪರವಾಗಿ, ಸಹಿ ಮಾಡಿದ ಪತ್ರವನ್ನು ನೀಡಿಬಿಟ್ಟನು. ಇದರಿಂದ ಕುಪಿತಗೊಂಡ ನಾಗರೀಕರು ಮಹಿಳಾ ಸದಸ್ಯೆಯನ್ನು ಕೇಳಿದಾಗ ‘ಈ ಪತ್ರ ನಾನು ಕೊಟ್ಟಿಲ್ಲ ಈ ಸಹಿ ಕೂಡ ನನ್ನದಲ್ಲ’ ಎಂದು ಬಿಟ್ಟರು.[2] ಇಲ್ಲಿ ಬಹುಮುಖ್ಯವಾಗಿ ಎದ್ದು ಕಾಣುವುದು ಪತ್ನಿಯ ಅಧಿಕಾರದಲ್ಲಿ ಪತಿಯ ಕಾರುಬಾರು. ಇದೇ ಪರಿಸ್ಥಿತಿಯನ್ನು ನಾವು ಹಲವಾರು ಗ್ರಾಮಪಂಚಾಯತಿ ಮಹಿಳಾ ಅಧ್ಯಕ್ಷೆಯರು ಮತ್ತು ಮಹಿಳಾ ಸದಸ್ಯೆಯರ ಸಂದರ್ಭದಲ್ಲಿ ಕಾಣುತ್ತೇವೆ.
ನೊಬೆಲ್ ಪ್ರಶಸ್ತಿ ವಿಜೇತ ಹಾಗೂ ಖ್ಯಾತ ಅರ್ಥಶಾಸ್ತ್ರಜ್ಞ ಅಮರ್ತ್ಯಸೆನ್‌ರ ಧಾರಣಶಕ್ತಿ (Capability) ಪರಭಾವನೆಯನ್ನು ಚುನಾಯಿತ ಮಹಿಳೆಯರಿಗೂ ಅನ್ವಯಿಸಬಹುದಾಗಿದೆ. ‘ಬದುಕನ್ನು ಉತ್ತಮಪಡಿಸಿಕೊಳ್ಳಲು ಒಬ್ಬ ವ್ಯಕ್ತಿಗಿರುವ ಸಾಮರ್ಥ್ಯ ಅಥವಾ ಸ್ವಾತಂತ್ರ್ಯವೇ ಧಾರಣಶಕ್ತಿ’. ಬದುಕನ್ನು ಉತ್ತಮಪಡಿಸಿಕೊಳ್ಳಲು ಸಾಧನಗಳು ಬೇಕು. ಈ ಸಾಧನಗಳಿಂದ ಬದುಕನ್ನು ಉತ್ತಮಪಡಿಸಿಕೊಳ್ಳಲು ಅಗತ್ಯವಾದ ಸಾಮರ್ಥ್ಯ ಮತ್ತು ಸ್ವಾತಂತ್ರ್ಯ ತುಂಬಾ ಮುಖ್ಯ ಎಂದು ಹೇಳಿದ್ದಾರೆ. ಪ್ರವಾಹದೋಪಾದಿಯಲ್ಲಿ ಹರಿಯುತ್ತಿರುವ ಪ್ರಯೋಜನ ಹಾಗೂ ಅನುಕೂಲಗಳನ್ನು ಮೈಗೂಡಿಸಿಕೊಳ್ಳಬಲ್ಲ ಸಾಮರ್ಥ್ಯವನ್ನೇ ಧಾರಣಶಕ್ತಿ ಎಂದು ನಿರ್ವಚಿಸಬಹುದಾಗಿದೆ.
ಇಲ್ಲಿ ಚುನಾಯಿತ ಮಹಿಳೆಯರಲ್ಲಿ ರಾಜಕೀಯ ಧಾರಣಶಕ್ತಿಯ ಕೊರತೆ ಎದ್ದು ಕಾಣುತ್ತಿದೆ. ಸರ್ಕಾರ, ಸಂವಿಧಾನ, ಕಾನೂನುಗಳು ಮಹಿಳಾ ಸದಸ್ಯೆಯರಿಗೆ ರಾಜಕೀಯದಲ್ಲಿ ಸಕ್ರಿಯವಾಗಿ ಭಾಗವಹಿಸುವಿಕೆಗೆ ಬೇಕಾದ ಅನುಕೂಲ ಸವಲತ್ತುಗಳನ್ನು ಒದಗಿಸಿಕೊಟ್ಟಿದೆ. ಆದರೆ ಅದನ್ನು ಮೈಗೂಡಿಸಿಕೊಳ್ಳಬಲ್ಲಂತ ಸಾಮರ್ಥ್ಯ ಹಾಗೂ ಧಾರಣಶಕ್ತಿ ಚುನಾಯಿತ ಮಹಿಳಾ ಸದಸ್ಯೆಯರಿಗಿಲ್ಲ ದಿರುವುದನ್ನು ಗುರುತಿಸಬಹುದು.
ಧಾರಣಶಕ್ತಿಯನ್ನು ನಿರ್ಧರಿಸುವ ಅನೇಕ ಅಂಶಗಳಲ್ಲಿ ಸಾಕ್ಷರತೆಯ ಪ್ರಮಾಣವು ಒಂದಾಗಿದೆ. ಅದರಲ್ಲೂ ಮುಖ್ಯವಾಗಿ ಮಹಿಳೆಯ ಸಾಕ್ಷರತೆ ಪ್ರಮುಖವಾಗಿದೆ. ಇಲ್ಲಿ ಅಧ್ಯಯನಕ್ಕೊಳಗಾಗಿರುವ ಚುನಾಯಿತ ಮಹಿಳಾ ಸದಸ್ಯೆಯರು ಸಾಕ್ಷರರಾಗಿಲ್ಲದಿರುವುದೂ ಇವರ ರಾಜಕೀಯ ಧಾರಣಾಶಕ್ತಿಯ ಕುಸಿತಕ್ಕೆ ಕಾರಣವಾಗಿದೆ. ಈ ಮೂಲಕ ಮಹಿಳೆಯು ಒಟ್ಟಾರೆ ರಾಜಕೀಯ ಮುಖ್ಯವಾಹಿನಿಯಿಂದ ದೂರ ಉಳಿಯಲು ಕಾರಣವಾಗಿದೆ ಎಂಬುದು ಪ್ರಮುಖ ಸಂಗತಿ.
ಆಯ್ಕೆಯಾಗಿರುವ ಬಹಳಷ್ಟು ಮಹಿಳಾ ಅಧ್ಯಕ್ಷೆ ಮತ್ತು ಉಪಾಧ್ಯಕ್ಷೆಯರಿಗೆ ತಮ್ಮ ಸ್ಥಾನದ ಮಹತ್ವ ಇನ್ನು ತಿಳಿದಿಲ್ಲ. ಈ ನಿಟ್ಟಿನಲ್ಲಿ ಅವರು ಇನ್ನು ಸಶಕ್ತರಾಗಿಲ್ಲ. ಇದಕ್ಕೆ ಕಾಳಿಂಗೇರಿ, ತೋರಣಗಲ್ಲು, ಬಂಡ್ರಿ, ಮಲಪನಗುಡಿ, ದೇವಲಾಪುರ, ಗಾದಿಗನೂರು, ಮೆಟ್ರಿ, ಸೀತಾರಾಮ ತಾಂಡ, ನಾಗೇನಹಳ್ಳಿ, ಬೈಲುವದ್ದಿಗೇರಿ ಇನ್ನು ಮೊದಲಾದ ಗ್ರಾಮ ಪಂಚಾಯತಿ ಅಧ್ಯಕ್ಷೆ, ಉಪಾಧ್ಯಕ್ಷೆಯರಿಗೆ ತಮ್ಮ ಪಾರಂಪರಿಕ ಚಿಪ್ಪಿನಿಂದ ಹೊರಗೆ ಬರಲು ಇನ್ನೂ ಸಾಧ್ಯವಾಗಿಲ್ಲ. ಪುರುಷರೇ ಇವರ ಪರವಾಗಿ ಅಧಿಕಾರವನ್ನು ಚಲಾಯಿಸುವುದನ್ನು ಕಾಣಲಾಗಿದೆ. ಈ ಪರಿಸ್ಥಿತಿ ಕರ್ನಾಟಕದ ಇತರ ಜಿಲ್ಲೆಗಳಲ್ಲೂ ಕಂಡುಬರುತ್ತದೆ. ಉದಾ: ಚಿಕ್ಕಮಂಗಳೂರು ಜಿಲ್ಲೆಯ ಗ್ರಾಮಪಂಚಾಯತಿ ಒಂದರಲ್ಲಿ ಮಹಿಳಾ ಅಧ್ಯಕ್ಷೆ ಪಕ್ಕದ ಊರಿನಿಂದ ಕಚೇರಿಗೆ ಬರುವ ತನ್ನ ಕಾರ್ಯದರ್ಶಿಯ ಕೈ ಚೀಲವನ್ನು ಹೊತ್ತು ತಂದು ಸಂಜೆ ಪುನಃ ಒಯ್ಯುವ ಕೆಲಸ ಮಾಡುತ್ತಿದ್ದರು. ತನ್ನ ಅಧಿಕಾರದ ಬಗ್ಗೆ ತನಗೇ ಅರಿವಿರದ ಆಕೆಯಿಂದ ಕಾರ್ಯದರ್ಶಿಯು ಚಪ್ರಾಸಿಯಂತೆ ಕೆಲಸ ಮಾಡಿಸಿಕೊಳ್ಳುತ್ತಿದ್ದ. ಈ ವಿಷಯ ತಿಳಿದ ಆ ಜಿಲ್ಲಾ ಪರಿಷತ್‌ನ ಮಹಿಳಾ ಉಪಾಧ್ಯಕ್ಷೆಯು ಆ ಕಾರ್ಯದರ್ಶಿಯನ್ನು ಕರೆದು ಛೀಮಾರಿ ಹಾಕಿ, ಆ ಮಹಿಳಾ ಅಧ್ಯಕ್ಷೆಗೆ ಆಕೆಯ ಸ್ಥಾನಮಾನದ ಬಗ್ಗೆ ತಿಳಿಸಿ ಹೇಳಿದರು. ನಂತರ ಗ್ರಾಮ ಪಂಚಾಯತಿಯ ಸದರಿ ಮಹಿಳಾ ಅಧ್ಯಕ್ಷೆಯು ಮುಂದೆ ಅಂತಹ ಶೋಷಣೆಗೆ ಒಳಗಾಗದಂತೆ ಎಚ್ಚರಿಕೆ ವಹಿಸಿದರು.[3] ಇಂತಹ ಎಚ್ಚರಿಕೆ ಮತ್ತು ತಿಳುವಳಿಕೆ ಕೊಡುವ ಅಗತ್ಯಗಳು ಸಂಡೂರು ಮತ್ತು ಹೊಸಪೇಟೆ ತಾಲ್ಲೂಕಿನ ಗ್ರಾಮಪಂಚಾಯತಿಗಳ ಮಹಿಳಾ ಅಧ್ಯಕ್ಷೆಯರು ಮತ್ತು ಉಪಾಧ್ಯಕ್ಷೆಯರಿಗೆ ಅಗತ್ಯವಿದೆ. ಇಂತಹ ತಿಳುವಳಿಕೆಯೊಂದಿಗೆ ರಾಜಕೀಯ ತರಬೇತಿಯೂ ದೊರೆತರೆ ಇವರು ಖಂಡಿತವಾಗಿಯೂ ತಮ್ಮ ಸ್ಥಾನಕ್ಕೆ ನ್ಯಾಯ ದೊರಕಿಸಿ ಕೊಡಬಲ್ಲರು.
ಕೌಟುಂಬಿಕವಾಗಿ, ಸಾಮಾಜಿಕವಾಗಿ ಮಹಿಳೆಯರನ್ನು ನಿಯಂತ್ರಿಸುವ ಅಪಮೌಲೀಕರಿಸುವ ಬಗೆಗಳು ಒಂದು ರೀತಿಯಾದರೆ, ಪ್ರಭುತ್ವ ಮತ್ತು ಅದರ ಅಂಗಗಳಾದ ಅಧಿಕಾರಶಾಹಿ ಶಕ್ತಿಗಳು ಮಹಿಳೆಯರನ್ನು ಇನ್ನೊಂದು ರೀತಿಯಲ್ಲಿ ನಿಯಂತ್ರಿಸುತ್ತವೆ. ಈ ಪ್ರವೃತ್ತಿಗೆ ಅಧಿಕಾರದ ಜೊತೆಗೆ ಸಾಮಾಜಿಕ ಮತ್ತು ಸಾಂಸ್ಕೃತಿಕವಾದಂತಹ ಆಕೃತಿಗಳು ಮಹಿಳಾ ಶೋಷಣೆಗೆ ಅನುಕೂಲಕರ ವಾತಾವರಣವನ್ನು ನಿರ್ಮಿಸಿಕೊಡುತ್ತವೆ. ಸಮಾಜದಲ್ಲಿ ಅಭಿವೃದ್ಧಿಪರ ಕಾರ್ಯಗಳನ್ನು ಹೊಸ ರೀತಿಯ ಸೌಕರ್ಯಗಳನ್ನು ಒದಗಿಸುವಾಗ ಪ್ರಭುತ್ವವು ಕ್ರಾಂತಿಕಾರಕವಾಗಿ ವರ್ತಿಸದೆ, ಅಧಿಕಾರಶಾಹಿ ಮತ್ತು ಪ್ರತಿಷ್ಟಿತ ಶಕ್ತಿಗಳ ಮುಲಾಜಿನಲ್ಲಿ ಇಂಥ ಕೆಲಸಗಳಿಗೆ ಕೈ ಹಾಕುತ್ತದೆ. ಈ ಪ್ರಭಾವೀ ಶಕ್ತಿಗಳು ದುರ್ಬಲ ಮಹಿಳಾ ಸದಸ್ಯೆಯರ ಸಶಕ್ತೀಕರಣಕ್ಕೆ ಮಾರಕವಾಗಿರುವುದೇ ಹೆಚ್ಚು.
ಬಹಳಷ್ಟು ಕಾರ್ಯದರ್ಶಿಗಳು ನಿರಂಕುಶಮತಿಗಳು, ಚುನಾಯಿತ ಪ್ರತಿನಿಧಿಗಳಿಗೆ ಏನೂ ಗೊತ್ತಿಲ್ಲ, ಎಲ್ಲ ನಾನೇ ತಿಳಿಸಿಕೊಡುವುದು, ನಾನೇ ಮಾಡುವುದು ಎನ್ನುವ ಅಹಂಕಾರದ ಮಾತುಗಳನ್ನು ಆಡಿರುವುದು ಕ್ಷೇತ್ರಕಾರ್ಯದಲ್ಲಿ ತಿಳಿದಿದೆ. ಚುನಾಯಿತ ಸದಸ್ಯೆಯರಿಗೆ ಸರಿಯಾದ ಮಾಹಿತಿ ನೀಡಿ ಸರ್ಕಾರದಿಂದ ಜಾರಿಗೊಂಡ ಕಾರ್ಯಕ್ರಮಗಳನ್ನು ಪ್ರತಿನಿಧಿಗಳ ಮೂಲಕ ಜನರಿಗೆ ತಲುಪಿಸುವುದು ಅವರ ಜವಾಬ್ದಾರಿಯಾಗಿದೆ. ಕಾನೂನಿನಲ್ಲಿ ಚುನಾಯಿತ ಪ್ರತಿನಿಧಿಗಳಿಗೆ ಪರಮೋಚ್ಛ ಅಧಿಕಾರಗಳಿದ್ದರೂ, ಅದನ್ನು ಅವರಿಗೆ ನೀಡಲು ಇಂತಹ ಅಧಿಕಾರಶಾಹಿ ಶಕ್ತಿಗಳು ಮನಸ್ಸು ಮಾಡುವುದಿಲ್ಲ. ದೇವರು ವರ ಕೊಟ್ಟರೂ ಪೂಜಾರಿ ವರ ಕೊಡುವುದಿಲ್ಲ ಎಂಬ ಮಾತು ಇಲ್ಲಿ ಅನ್ವಯವಾಗುತ್ತದೆ. ಎಲ್ಲವನ್ನು ತನ್ನ ಮೂಲಕವೇ ನಡೆಸುವ ಜಾಯಮಾನವು ಬಹಳಷ್ಟು ಕಾರ್ಯದರ್ಶಿಗಳಲ್ಲಿ ಕಂಡುಬಂದಿತು. ಇನ್ನೂ ಕೆಲವರು ತುಂಬಾ ಅನುನಯದಿಂದ ಚುನಾಯಿತ ಪ್ರತಿನಿಧಿಗಳೊಂದಿಗೆ ಅಭಿವೃದ್ಧಿ ಕಾರ್ಯಗಳಲ್ಲಿ ಭಾಗವಹಿಸಿರುವುದು ಮಹತ್ವದ ವಿಚಾರ.
[bookmark: _ftnref5]ಗ್ರಾಮ ಸಭೆಗಳು ನಡೆಯುವ ಮತ್ತು ಚರ್ಚೆಗೆ ಬರುವ ವಿಷಯಗಳ ಕುರಿತು ಸರಿಯಾದ ಮಾಹಿತಿ ನಮಗೆ ಇರುವುದಿಲ್ಲ. ಎಲ್ಲವನ್ನೂ ಕಾರ್ಯದರ್ಶಿಯೇ ಮಾಡುತ್ತಾನೆ. ಆತ ಬಂದಾಗ ಸಭೇ, ಇಲ್ಲದಿದ್ದಾಗ ಇಲ್ಲ. ಸಭೆ ಇದ್ದಾಗ ಆತ ಹೇಳಿದಂತೆಯೇ ಎಲ್ಲವೂ ನಡೆಯಬೇಕು. ‘ದೊಡ್ಡ ದೊಡ್ಡವರ ಸಂಗಾಟ ಬೇರೆ ಇರತಾನ’ ಎಂದು ಸಂಡೂರು ತಾಲ್ಲೂಕು ಗ್ರಾಮ ಪಂಚಾಯತಿಯ ಮಹಿಳಾ ಸದಸ್ಯೆಯೊಬ್ಬರು ಹೇಳುವ ಮಾತು ನಮ್ಮ ವ್ಯವಸ್ಥೆಗೆ ಹಿಡಿದ ಕೈಗನ್ನಡಿಯಾಗಿದೆ. ಮತ್ತೊಂದು ಗ್ರಾಮಪಂಚಾಯತಿಗೆ ಹೋದಾಗ ‘ನಮ್ಮ ಪಂಚಾಯತಿಗೆ ಹೊಸ ಕಾರ್ಯದರ್ಶಿ ಬಂದಿದ್ದಾನೆ. ಮೊದಲಿದ್ದ ಕಾರ್ಯದರ್ಶಿ ನಮಗೆ ಯಾವ ರೀತಿಯಲ್ಲೂ ಸಹಕಾರ ಕೊಡುತ್ತಿರಲಿಲ್ಲ. ಕಿರಿಕಿರಿ ಮಾಡುತ್ತಿದ್ದ, ಸರ್ಕಾರದಿಂದ ಬಂದ ಯೋಜನೆಗಳ ವಿಷಯದ ಪತ್ರಗಳನ್ನು ನಮ್ಮಿಂದ ಮುಚ್ಚಿಟ್ಟು ಆಟವಾಡಿಸುತ್ತಿದ್ದ’ ಎಂದು ಮಹಿಳಾ ಸದಸ್ಯೆಯರು ತಿಳಿಸಿದ್ದಾರೆ.[4] ಅದಲ್ಲದೆ ಕಾಮಗಾರಿಗಳನ್ನು ಮಾಡಿ ಮುಗಿಸಿದ ನಂತರ ಅದನ್ನು ಬಿಲ್ಲು ಮಾಡಿ ಹಣ ಪಾವತಿಸಲು ಅಧ್ಯಕ್ಷರು ಮತ್ತು ಕಾರ್ಯದರ್ಶಿಗಳಿಬ್ಬರೂ ಸೇರಿ ಮಹಿಳಾ ಸದಸ್ಯೆಯರನ್ನು ಸತಾಯಿಸುವುದನ್ನು ಕೆಲವು ಮಹಿಳಾ ಸದಸ್ಯೆಯರು ಬೇಸರದಿಂದ ತಿಳಿಸಿದರು.[5] ಮಹಿಳಾ ಸದಸ್ಯೆಯರ ಆಜ್ಞಾನ ಇವರಿಗೆ ವರದಾನವಾಗಿದೆಯಷ್ಟೆ.
ವಿಕೇಂದ್ರೀಕರಣದ ಉದ್ದೇಶ ಅಧಿಕಾರ ಒಂದು ಕಡೆ ಕೇಂದ್ರೀಕೃತವಾಗಿರಬಾರದು ಎಂದು. ಆದರೆ ಗ್ರಾಮಪಂಚಾಯತಿಗಳಲ್ಲಿರುವ ಅಧಿಕಾರಶಾಹಿಯು ಅಧಿಕಾರದ ವಿಕೇಂದ್ರೀಕರಣಕ್ಕೆ ತಡೆಗೋಡೆಯಾಗಿ ಪರಿಣಮಿಸಿರುವುದನ್ನು ಇಲ್ಲಿ ಕಾಣಬಹುದು. ನಿರಕ್ಷರಿಗಳಾದ ತಿಳುವಳಿಕೆ ಇಲ್ಲದ ಮಹಿಳಾ ಸದಸ್ಯೆಯರನ್ನು ಮತ್ತಷ್ಟು ಅಜ್ಞಾನದ ಕೂಪಕ್ಕೆ ತಳ್ಳುವ ಪರಿಸರವನ್ನು ಅಧಿಕಾರಿಶಾಹಿ ಸೃಷ್ಟಿಸುತ್ತದೆ. ಸರ್ಕಾರ ಈ ರೀತಿಯ ದುರುಪಯೋಗವನ್ನು ಗಮನಿಸಬೇಕಾಗುತ್ತದೆ.
[bookmark: _ftnref6]ಅನಕ್ಷರಸ್ಥರು, ಪ.ಜಾ, ಪ.ಪಂ.ದವರು, ಹಿಂದುಳಿದವರು ಹೆಚ್ಚಾಗಿರುವ ಗ್ರಾಮ ಪಂಚಾಯತಿಗಳಲ್ಲಿ ಸೂಕ್ತ ಮಾರ್ಗದರ್ಶನದ ಮನಸ್ಸುಳ್ಳ, ಪ್ರಾಮಾಣಿಕ ಕಾಳಜಿಯುಳ್ಳ ಅಧಿಕಾರಿಗಳ ಅನಿವಾರ್ಯತೆ ಇಂದು ಇದೆ. ಪಂಚಾಯತ್‌ರಾಜ್ ಸಂಸ್ಥೆಗಳ ಉನ್ನತ ಅಧಿಕಾರಿಗಳು(ಐಎಎಸ್ ಅಧಿಕಾರಿಗಳು) ಚುನಾಯಿತ ಪ್ರತಿನಿಧಿಗಳ ಮೇಲ್ವಿಚಾರಣೆಯಲ್ಲಿ ಕೆಲಸಗಳನ್ನು ನಿರ್ವಹಿಸಬೇಕು. ಅವರು ಪಂಚಾಯತ್‌ರಾಜ್ ಸಂಸ್ಥೆಗಳು ತೆಗೆದುಕೊಳ್ಳುವ ನಿರ್ಣಯ ತೀರ್ಮಾನಗಳನ್ನು ಜಾರಿಗೊಳಿಸುವ ಕಾರ್ಯದಲ್ಲಿ ಉಪಕರಣಗಳಾಗಿರಬೇಕೆ ವಿನಃ ಅವರೇ ನಿರಂಕುಶಾಧಿಕಾರಿಗಳಾಗಬಾರದು. ಅಧಿಕಾರವು ಮೇಲಿನ ಸ್ತರದಿಂದ ಕೆಳಸ್ತರದ ಸರ್ಕಾರಗಳಿಗೆ ವರ್ಗಾವಣೆಯಾದರೆ ಸಾಲದು. ಅದು ಅಧಿಕಾರಶಾಹಿಯಿಂದ ಜನಶಕ್ತಿಗೆ ಪರಿಣಾಮಕಾರಿಯಾಗಿ ವರ್ಗಾವಣೆಯಾಗಬೇಕು.[6] ಮೇಲಿನ ಮಾತುಗಳು ಇಡೀ ಪಂಚಾಯತಿ ವ್ಯವಸ್ಥೆಗೆ ಪೂರಕವಾಗಿದ್ದರೂ, ಅದನ್ನು ಚುನಾಯಿತ ಮಹಿಳಾ ಸದಸ್ಯೆಯರ ವಿಷಯದಲ್ಲೂ ಅನ್ವಯಿಸಬಹುದಾಗಿದೆ.
ಯಾವುದೇ ರಾಜಕೀಯ ಪಕ್ಷದ ಆಡಳಿತಾರೂಢ ಸರ್ಕಾರವು ಸ್ಥಳೀಯ ಸಂಸ್ಥೆಗಳಿಗೆ, ಚುನಾಯಿತ ಸದಸ್ಯರಿಗೆ ಪರಮಾಧಿಕಾರಗಳನ್ನು ನೀಡಲು ಮುಂದಾಗುವುದಿಲ್ಲ. ಇದು ವಿಕೇಂದ್ರೀಕರಣದ ವಿಷಯದಲ್ಲೂ ಸ್ಪಷ್ಟವಾಗುತ್ತದೆ. ಶೇ. ೩೩.೩೩ರಷ್ಟು ಮೀಸಲಾತಿಯನ್ನು ಶಾಸನಾತ್ಮಕವಾಗಿ ನೀಡದೆ, ತಾತ್ವಿಕವಾಗಿ ಅಧಿಕಾರ ಮತ್ತು ಜವಾಬ್ದಾರಿಗಳನ್ನು ಪ್ರಭುತ್ವವು ಸ್ಥಳೀಯ ಸಂಸ್ಥೆಗಳಿಗೆ ನೀಡಿದೆ. ಅದರೆ ಅವು ಗುಣಾತ್ಮಕವಾಗಿ ಅನುಷ್ಠಾನ ಗೊಳ್ಳಲು ಬೇಕಾದ ಸಂಪನ್ಮೂಲಗಳನ್ನು ವಾತಾವರಣವನ್ನು ಸಜ್ಜುಗೊಳಿಸಿರುವುದಿಲ್ಲ. ಸ್ವಾಯತ್ತತೆ, ಸ್ವಾತಂತ್ರ್ಯ ಇರುವುದಿಲ್ಲ. ಹೀಗಾಗಿ ಅಧಿಕಾರಶಾಹಿ ವ್ಯವಸ್ಥೆ ಇದರಿಂದ ಬಲಿತು, ಜನ ಪ್ರತಿನಿಧಿಗಳನ್ನು ಕೀಳಾಗಿ ಕಾಣುವ ಮತ್ತು ತಮ್ಮ ಆಟದ ಬೊಂಬೆ ಗಳನ್ನಾಗಿಸಿಕೊಂಡಿರುವ ಸಂದರ್ಭಗಳೇ ಹೆಚ್ಚು. ತಮಗೆ ಸಿಕ್ಕ ಅಧಿಕಾರದ ರುಚಿಯನ್ನು ಜನ ಪ್ರತಿನಿಧಿಗಳೊಂದಿಗೆ ಹಂಚಿಕೊಳ್ಳಲು ಇವರು ಸಿದ್ಧರಿಲ್ಲ. ಆಳುವವರನ್ನೇ ಆಳುವ ಅಧಿಕಾರಿಗಳ ಈ ಮನೋಧರ್ಮದಿಂದಾಗಿ ಜನಪ್ರತಿನಿಧಿಗಳಿಗೂ ಇವರಿಗೂ ಒಳ್ಳೆಯ ಸಂಬಂಧ ಉಳಿದಿಲ್ಲವೆಂಬುದು ಕ್ಷೇತ್ರಕಾರ್ಯದಿಂದ ತಿಳಿದುಬಂದಿದೆ.
ಚುನಾಯಿತ ಪ್ರತಿನಿಧಿಗಳಿಗೆ ಅಧಿಕಾರ ಸಿಕ್ಕಿದೆ. ಅದು ಬಂಗಾರದ ಸೂಜಿಯಂತಾಗಿದೆ. ಇತ್ತ ಉಪಯೋಗಕ್ಕೂ ಬಾರದ, ಅತ್ತ ಉಪಯೋಗಿಸಲೂ ಗೊತ್ತಿಲ್ಲದ ಸ್ಥಿತಿ ಅವರದ್ದಾಗಿದೆ. ಇಂತಹ ಸ್ಥಿತಿಯನ್ನು ಅಧಿಕಾರಿಗಳು ಬಹು ಚೆನ್ನಾಗಿ ಬಳಸಿಕೊಂಡು ಬೆಳೆಯುತ್ತಿರುವುದು ಕಂಡುಬರುತ್ತಿದೆ. ಮಹಿಳಾ ಅಭ್ಯರ್ಥಿಗಳಿಗಿಲ್ಲದ ರಾಜಕೀಯ ತರಬೇತಿ, ಶಿಕ್ಷಣದ ಕೊರತೆ, ಪುರುಷಶಾಹಿ ಹಿಡಿತಗಳು ಅಧಿಕಾರವಿದ್ದರೂ ಅದನ್ನು ಉಪಯೋಗಿಸಲಾರದಂತಹ ಅಸಹಾಯಕತೆಯನ್ನು ತಂದೊಡ್ಡಿದೆ. ಅಭಿವೃದ್ಧಿ ಪ್ರಕ್ರಿಯೆಯಲ್ಲಿ ಭಾಗವಹಿಸುವ, ಯೋಜನೆಗಳನ್ನು ರೂಪಿಸುವ ಸಾಮರ್ಥ್ಯದ ತರಬೇತಿಯನ್ನು ಮಹಿಳಾ ಸದಸ್ಯೆಯರಿಗೆ ಒದಗಿಸುವುದು ಅವಶ್ಯಕವಾಗಿದೆ. ಲಿಂಗಭೇದದಂತಹ ತಾರತಮ್ಯಗಳು, ಲಿಂಗಾಧಾರಿತ ಶ್ರಮವಿಭಜನೆಯ ಮಾನದಂಡಗಳು ಚುನಾಯಿತ ಮಹಿಳೆಯರನ್ನು ಮುಖ್ಯವಾಹಿನಿಯಿಂದ ಸರಿಸಿ, ಹಿಂದುಳಿಯಲು ಬಹುಮುಖ್ಯ ಕಾರಣಗಳಾಗಿವೆ. ಈ ಹಿನ್ನೆಲೆಯಲ್ಲಿ ಆರ್ಥಿಕವಾಗಿ ಮತ್ತು ಸಾಮಾಜಿಕವಾಗಿ ಬದಲಾವಣೆಗಳಾದರೂ ಪರಾಂಪರಗತ ‘ಗೃಹಿಣಿ ಭಾವನೆ’ ಎನ್ನುವುದು ಆಕೆಯನ್ನು ಬಿಟ್ಟು ಹೋಗಿಲ್ಲ. ಇಂತಹ ಮಾದರಿಯನ್ನು ಗಟ್ಟಿಗೊಳಿಸುವ ಸಾಮಾಜಿಕ ಪ್ರಕ್ರಿಯೆಯನ್ನು ಸಮಾಜವು ಜೀವಂತವಾಗಿಟ್ಟಿರುತ್ತದೆ. ಇದಕ್ಕೆ ಇಂದು ಆಯ್ಕೆಯಾದ ಮಹಿಳಾ ಸದಸ್ಯೆಯರೇ ಸಾಕ್ಷಿ. ಪದವಿ ದೊಡ್ಡದಾಗಿದ್ದರೂ, ಚುನಾಯಿತ ಮಹಿಳಾ ಸದಸ್ಯೆಯರಲ್ಲಿ ಅದರಲ್ಲೂ ಕೆಳ ವರ್ಗದ ಮಹಿಳಾ ಸದಸ್ಯೆಯರಲ್ಲಿ ಪಾರಂಪರಿಕವಾದ ಹಿಂಜರಿಕೆಯ ಪ್ರವೃತ್ತಿ, ಕೀಳರಿಮೆ, ಹೆದರಿಕೆ, ನಾಚಿಕೆ, ಪರಾವಲಂಬನೆ, ಪುರುಷಾಧೀನ ಸ್ಥಿತಿಗಳನ್ನು ಕಾಣಬಹುದಾಗಿದೆ. ಅಧ್ಯಕ್ಷರ ಕುರ್ಚಿಯಲ್ಲಿ ಕುಳಿತ ಮಹಿಳಾ ಅಧ್ಯಕ್ಷೆಯು ಮುದುರಿ ಹಿಡಿಯಾಗಿ ಹೋಗಿರುತ್ತಾಳೆ. ಆಕೆಯ ಅಸ್ತಿತ್ವಕ್ಕಿಂತ ಕುರ್ಚಿಯ ಅಸ್ತಿತ್ವವೇ ಅಲ್ಲಿ ಎದ್ದುಕಾಣುತ್ತಿರುತ್ತದೆ.
ಚುನಾಯಿತ ಮಹಿಳಾ ಸದಸ್ಯೆಯರ ರಾಜಕೀಯ ಭಾಗವಹಿಸುವಿಕೆಯ ಮೇಲೆ ಪ್ರಭಾವ ಬೀರುವ ರಾಜಕೀಯ ಸಾಮಾಜೀಕರಣದ ವಿವಿಧ ನಿಯೋಗಗಳ ಹಿನ್ನೆಲೆಯಲ್ಲಿ ಮಹಿಳಾ ಸದಸ್ಯೆಯರ ಖಾಸಗಿ ಬದುಕನ್ನು ಅವರ ಅಂತರಂಗದ ವಿವಿಧ ತರಂಗಗಳನ್ನು ಇಲ್ಲಿ ಅಧ್ಯಯನಿಸಲು ಪ್ರಯತ್ನಿಸಲಾಗಿದೆ. ಇದರಿಂದ ಚುನಾಯಿತ ಮಹಿಳಾ ಸದಸ್ಯೆಯರನ್ನು ಬಹುಮುಖಿ ಸಂವೇದನೆಗಳ ಹಿನ್ನೆಲೆಯಲ್ಲಿ ವಿಶ್ಲೇಷಿಸಿಕೊಳ್ಳಲು ಅನುಕೂಲವಾಗಿದೆ. ಪ್ರತಿಯೊಬ್ಬ ಮಹಿಳಾ ಸದಸ್ಯೆಯ ಅಂತರಂಗದೊಂದಿಗಿನ ಆಪ್ತ ಸಮಾಲೋಚನೆಯು ಈ ಮಾದರಿಯ ಅಧ್ಯಯನಕ್ಕೆ ಹಲವಾರು ವಿಸ್ತಾರಗಳನ್ನು, ಸೂಕ್ಷ್ಮ ಒಳನೋಟಗಳನ್ನು ಮತ್ತು ನಿಖರತೆಯನ್ನು ತಂದುಕೊಟ್ಟಿದೆ.
ವಿಕೇಂದ್ರೀಕರಣದ ಪರಿಣಾಮಕಾರಿ ಆಚರಣೆಗೆ ಮಹಿಳಾ ಸಶಕ್ತೀಕರಣವು ತುಂಬಾ ಮಹತ್ವದ್ದು. ಸಶಕ್ತೀಕರಣದ ಬಹು ಮುಖ್ಯ ಗುಣವೆಂದರೆ ಸ್ವಾತಂತ್ರ್ಯ. ಮನವಾರ್ತೆಯ ಜವಾಬ್ದಾರಿಗಳಿಗೇ ಮೀಸಲಾಗಿರುವ ಮಹಿಳೆಗೆ ಸಾರ್ವಜನಿಕ ಬದುಕೇ ಇಲ್ಲವೆನ್ನುವಂತಹ ವಾತಾವರಣವಿದೆ. ಮಹಿಳಾ ಸದಸ್ಯೆಯರ ಜಗತ್ತು ಕೇವಲ ಖಾಸಗಿಯಾದದ್ದು ಮತ್ತು ಕುಟುಂಬ ಸಂಬಂಧಿಯಾದುದು ಎಂಬ ಲಿಂಗತಾರತಮ್ಯವಾದಿ ಧೋರಣೆಯು ಸಮಾಜದಲ್ಲಿ ಬೇರೂರಿದೆ. ಇದಕ್ಕೆ ಪೂರಕವೆನ್ನುವಂತೆ ನಮ್ಮ ಸಮಾಜದ ಮಹಿಳಾ ಸದಸ್ಯೆಯರು ಗೃಹಿಣಿ, ಸೊಸೆ, ತಾಯಿ ಎನ್ನಿಸಿಕೊಳ್ಳುವುದೇ ನಮ್ಮ ಬದುಕಿನ ಪರಮೋಚ್ಛ ಧ್ಯೇಯವೆಂದು ಭಾವಿಸಿ ಹಾಗೆ ನಡೆದುಕೊಳ್ಳುತ್ತಾರೆ. ಭಾರತೀಯ ಸಮಾಜದ ಬಹುಮುಖ್ಯ ಶಕ್ತಿಯೆಂದರೆ ಪಿತೃಪ್ರಧಾನ ಯಜಮಾನ ಪದ್ಧತಿ. ಪಿತೃಪ್ರಧಾನ ಯಜಮಾನ ಪದ್ಧತಿಯ ಮುಖ್ಯಸಂಸ್ಥೆ ಕುಟುಂಬ. ಅದರ ಮುಖ್ಯಸ್ಥ ಪುರುಷ. ಮಹಿಳೆಗೆ ವಿದ್ಯೆ, ಜ್ಞಾನ, ಗೌರವ ಏನೊಂದೂ ಸಿಗಬೇಕಾದರೆ ಅವನ ಅನುಮತಿ ಬೇಕು. ಇಂತಹ ಬೆಳವಣಿಗೆ ಅವಳಲ್ಲಿ ದಾಸ್ಯತೆಯನ್ನು ಹುಟ್ಟು ಹಾಕಿತು. ತಾನು ಯಾತಕ್ಕೂ ಬೇಡವಾದವಳು. ಸೇವೆಯೊಂದೇ ನನ್ನ ಭಾಗ್ಯ ಎನ್ನುವ ನಂಬಿಕೆಯನ್ನು ಬೆಳೆಸಿತು. ವಿಚಾರದಲ್ಲಾಗಲಿ, ಕ್ರಿಯೆಯಲ್ಲಾಗಲಿ ಮಹಿಳೆ ಸ್ವತಂತ್ರ ಮನೋಭಾವ ತೋರದಂತಹ ಪರಿಸ್ಥಿತಿಯನ್ನು ನಿರ್ಮಿಸಿತು.
ಮಧ್ಯಮವರ್ಗದ ಮಹಿಳೆ ಸುಶಿಕ್ಷಿತಳಾಗಿದ್ದು, ಆಧುನಿಕ ಉಡುಗೆ ತೊಡುಗೆ, ಸಮಾಜದಲ್ಲಿ ಉತ್ತಮ ಸ್ಥಾನ ಹೊಂದಿದ್ದು ಹಿಂಜರಿಕೆಯ ಪ್ರವೃತ್ತಿಯಿಂದ, ಪರಂಪರಾಗತವಾಗಿ ಬಂದಿರುವ ಮಾನಸಿಕ ದಾಸ್ಯದಿಂದ ಹೊರ ಬರಲು ಪ್ರಯತ್ನ ನಡೆಸಿರುವಾಗ, ಗ್ರಾಮೀಣ ಪರಿಸರದಲ್ಲಿ ಸಮಾಜದ ಶ್ರೇಣಿಯಲ್ಲಿ ಅತ್ಯಂತ ಕೆಳಮಟ್ಟದಲ್ಲಿದ್ದು, ಬಡತನದ ರೇಖೆಗಿಂತ ಕೆಳಗಿರುವ, ಜಾತಿ, ಬಡತನದ ಕೀಳಿರಿಮೆಯನ್ನು ಅನುಭವಿಸುತ್ತಿರುವ ಗ್ರಾಮಪಂಚಾಯತಿಯ ಹೆಚ್ಚಿನ ಮಹಿಳಾ ಸದಸ್ಯೆಯರು ತಮ್ಮ ಅಧಿಕಾರವನ್ನು ಹೇಗೆ ಚಲಾಯಿಸುವರು ಎಂಬ ಅನುಮಾನ ಸಹಜವಾಗಿ ಬರುತ್ತದೆ. ಹೊಸಪೇಟೆ ಮತ್ತು ಸಂಡೂರು ತಾಲ್ಲೂಕು ಗ್ರಾಮಪಂಚಾಯತಿಯ ಅನೇಕ ಸದಸ್ಯೆಯರಿಗೆ ಗ್ರಾಮಪಂಚಾಯತಿ, ರಚನೆ ಅದರ ಅಧಿಕಾರ, ವ್ಯಾಪ್ತಿ, ಉದ್ದೇಶ, ವಿಕೇಂದ್ರೀಕರಣ, ಜನಪ್ರತಿನಿಧಿಗಳ ಆಯ್ಕೆ, ಅವರ ಅಧಿಕಾರ, ವ್ಯಾಪ್ತಿ ಇಂತಹ ವಿಷಯಗಳು ಗೊತ್ತೇ ಇಲ್ಲ. ಇಂತಹ ಪರಿಸ್ಥಿತಿಯಲ್ಲಿ ಗ್ರಾಮ ಪಂಚಾಯತಿ ಮೂಲಕ ಚುನಾವಣೆಯಲ್ಲಿ ಆರಿಸಿ ಬಂದು ಸಂಖ್ಯೆಯ ಮೂಲಕ ರಾಜಕೀಯದಲ್ಲಿ ಭಾಗವಹಿಸಿರಬಹುದು. ರಾಜಕೀಯ ನೀತಿ, ನಿರೂಪಣೆ, ನಿರ್ಣಯ ಕೈಗೊಳ್ಳುವಿಕೆಯಲ್ಲಿ ಇಂತಹ ಮಹಿಳೆಯರು ಕ್ರಿಯಾಶೀಲರಾಗಿ ಪಾಲ್ಗೊಳ್ಳುವುದು ಕಷ್ಟದಾಯಕವಾಗಿರುತ್ತದೆ.
ಅಮರ್ತ್ಯಸೇನ್‌ರ ಧಾರಣಶಕ್ತಿಯ ಹಾಗೂ ರಾಜಕೀಯ ಸಾಮಾಜೀಕರಣದ ನಿಯೋಗಗಳ ಹಿನ್ನೆಲೆಯಲ್ಲಿ ಚುನಾಯಿತ ಮಹಿಳೆಯರು ಸಂಖ್ಯಾತ್ಮಕವಾಗಿ ರಾಜಕೀಯದಲ್ಲಿ ಪಾಲ್ಗೊಂಡರೂ, ರಾಜಕೀಯ ನೀತಿ ನಿರೂಪಣೆ ಹಾಗೂ ನಿರ್ಣಯ ಕೈಗೊಳ್ಳುವಂತಹ ಪ್ರಕ್ರಿಯೆಯಲ್ಲಿ ಪಾಲ್ಗೊಂಡಿರುವುದು ಕ್ರಿಯಾಶೂನ್ಯ(Inactive level) ಮಟ್ಟದಲ್ಲಿರುವುದು ಗೋಚರವಾಗುತ್ತಿದೆ. ಪ್ರಾಸಂಗಿಕ ಕ್ರಿಯಾಶೀಲ (Occasionally active level) ಮಟ್ಟದಲ್ಲಿ ಪಾಲ್ಗೊಳ್ಳುವುದು ಗೋಚರಿಸಿದಂತೆ ಕಂಡುಬಂದರೂ ಕ್ಷೇತ್ರಕಾರ್ಯದ ಅಧ್ಯಯನದ ಫಲಿತಗಳಿಂದ ಕ್ರಿಯಾಶೂನ್ಯ ಮಟ್ಟದ ಪಾಲ್ಗೊಳ್ಳುವಿಕೆಯ ತೀರ್ಮಾನಕ್ಕೆ ಬರಬೇಕಾಗಿರುವುದು ವಿಷಾದ ಎನಿಸುತ್ತದೆ. ಆದರೆ ಆಯ್ಕೆಯಾಗಿರುವ ಮಹಿಳಾ ಸದಸ್ಯೆಯರು ದುರ್ಬಲರಲ್ಲ. ಅವರಿಗೆ ಮೊದಲು ಸಾಮಾಜಿಕವಾದಂತಹ ಧಾರಣಶಕ್ತಿಯ ಅಗತ್ಯವಿದೆ. ಈ ಮೂಲಕ ಆರ್ಥಿಕವಾಗಿ ಸಶಕ್ತಳಾದರೆ ರಾಜಕೀಯ ಧಾರಣಶಕ್ತಿ ಪಡೆಯಲು ಸಾಧ್ಯವಾಗುತ್ತದೆ. ರಾಜಕೀಯ ತರಬೇತಿಯನ್ನು ನೀಡಿದರೆ ಆತ್ಮವಿಶ್ವಾಸದಿಂದ ಸದಸ್ಯೆಯಾಗಿ, ಉಪಾಧ್ಯಕ್ಷೆ, ಅಧ್ಯಕ್ಷೆಯಾಗಿ ಗ್ರಾಮವನ್ನು ಪ್ರಗತಿಪಥದಲ್ಲಿ ಮುನ್ನಡೆಸುವುದರಲ್ಲಿ ಅನುಮಾನಗಳೇ ಇರುವುದಿಲ್ಲ.
ವಿಭಿನ್ನ ಸಾಮಾಜಿಕ, ಆರ್ಥಿಕ, ಲಿಂಗಾಧಾರಿತ ಸ್ತರಗಳನ್ನು ಹೊಂದಿರುವ ನಮ್ಮ ಸಮಾಜದಲ್ಲಿ ಏಕರೀತಿಯ ಅಭಿವೃದ್ಧಿ ಅಥವಾ ಆಚರಣೆ ಸಾಧುವಲ್ಲ. ಇಂದು ನಿರ್ಮಾಣವಾಗುತ್ತಿರುವ ತಾಂತ್ರಿಕ ಕೌಶಲ್ಯಗಳು, ಅದರಿಂದ ಉಂಟಾದ ಔದ್ಯೋಗಿಕರಣಗಳು, ವಿಕೇಂದ್ರೀಕರಣ, ಮುಂತಾದ ಸಂಗತಿಗಳು ಸಾಮಾಜಿಕ ರಚನೆಯಲ್ಲಿ ಅದರ ಆಡಳಿತಾತ್ಮಕ, ಕೌಟುಂಬಿಕ, ಆರ್ಥಿಕವಾದಂತಹ ಸ್ವರೂಪಗಳಲ್ಲಿಯೂ ತೀವ್ರತರದ ಪರಿವರ್ತನೆಗಳನ್ನು ಸಾಧ್ಯವಾಗಿಸುತ್ತಿದೆ. ಇವು ತಳಮಟ್ಟದ ಸಾಮಾಜಿಕ ಪರಿಚಲನೆಗೆ, ಸಾಂಪ್ರದಾಯಿಕವಾದ ಯಜಮಾನಿಕೆಯ ಬದಲಾವಣೆಗೆ ಬಹುಮುಖ್ಯ ಸಂಗತಿಗಳಾಗಿವೆ. ಇಂದಿನ ಜಾಗತೀಕರಣದ ಫಲಿತಗಳು ಕೂಡ ಹಲವಾರು ರೀತಿಯ ಮಿಸುಕಾಟಗಳನ್ನು ಸಮಾಜದ ಸಂರಚನೆಯಲ್ಲಿ ಹುಟ್ಟು ಹಾಕಿವೆ. ಇಂತಹ ಸಂಗತಿಗಳು ತೀವ್ರತರದಲ್ಲಿ ಗ್ರಾಮ ಸಮಾಜಗಳನ್ನು ನಗರಗಳತ್ತ ವಲಸೆ ಹೋಗುವಂತೆ ಅಥವಾ ನಗರೀಕರಣದ ಭ್ರಮೆಗಳನ್ನು ಮೈಗೂಡಿಸಿ ಕೊಳ್ಳುವಂತೆ ಗ್ರಾಮ ಸಮಾಜಗಳನ್ನು ಪ್ರೇರೇಪಿಸುತ್ತಿವೆ. ಇಂತಹ ಪರಿವರ್ತನೆಗಳು ಆಧುನಿಕ ಕುಟುಂಬ ರಚನೆ, ಗಾತ್ರ, ಯಜಮಾನಿಕೆ, ಆರ್ಥಿಕ ವ್ಯವಹಾರ, ಸಾಮಾಜಿಕ ಸ್ಥಾನಮಾನ, ಮಹಿಳೆಯರಿಗಿರುವ ಸ್ಥಾನಮಾನ, ವಿವಾಹ ಪದ್ಧತಿ, ಮಹಿಳಾ ರಾಜಕೀಯ ಭಾಗಿತ್ವ ಮತ್ತು ನಿರ್ಣಯ ಪ್ರಕ್ರಿಯೆಗಳ ಮೇಲೆ ಪರಿಣಾಮಕಾರಿಯಾದ ಪ್ರಭಾವವನ್ನು ಬೀರುತ್ತಿವೆ. ಈ ಎಲ್ಲ ಅರಿವಿನ ಹಿನ್ನೆಲೆಯಲ್ಲಿ ಬಳ್ಳಾರಿ ಜಿಲ್ಲೆಯ ಹೊಸಪೇಟೆ ಮತ್ತು ಸಂಡೂರು ತಾಲ್ಲೂಕಿನ ಗ್ರಾಮಪಂಚಾಯತಿಗಳಲ್ಲಿ ಮಹಿಳೆಯ ಭಾಗವಹಿಸುವಿಕೆಯ ಮೂಲಕ ನೀತಿ ನಿರೂಪಣೆ, ತೀರ್ಮಾನ ಕೈಗೊಳ್ಳುವಿಕೆಯಲ್ಲಿ ಚುನಾಯಿತ ಮಹಿಳಾ ಸದಸ್ಯೆಯರ ಪಾತ್ರವನ್ನು ಅಧ್ಯಯನಿಸಲು ಪ್ರಯತ್ನಿಸಲಾಗಿದೆ.
[1] ಕರ್ನಾಟಕ ಪಂಚಾಯತ್‌ರಾಜ್ ಅಧಿನಿಯಮ, ೧೯೯೩; ೨೦೦೨
[2] ಪ್ರಜಾವಾಣಿ ದಿನಪತ್ರಿಕೆ, ದಿನಾಂಕ ೨೩.೩.೨೦೦೨
[3] ಮಂಜುಳಾ ಆರ್.ಕೆ., ‘ನಾಯಕತ್ವದ ಹೊಸ್ತಿಲಲ್ಲಿ ಮಹಿಳೆ’, ಪ್ರಜಾವಾಣಿ ಸಾಪ್ತಾಹಿಕ ಪುರವಣಿ, ಪು.೮, ದಿನಾಂಕ ೫.೩.೨೦೦೨
[4] ರಾಮಸಾಗರ ಗ್ರಾಮಪಂಚಾಯತಿ ಸದಸ್ಯೆಯರು
[5] ಹಂಪಿ ಮತ್ತು ಮೆಟ್ರಿ ಗ್ರಾಮಪಂಚಾಯತಿ ಸದಸ್ಯೆಯರು
[6] ಚಂದ್ರಶೇಖರ ಟಿ.ಆರ್.ಸಂ ವಿಕೇಂದ್ರಿಕರಣ ತತ್ವ ಮತ್ತು ಆಚರಣೆ, ೨೦೦೦; ಪು.೨೬
ನಿರ್ಣಯ ಪ್ರಕ್ರಿಯೆಯಲ್ಲಿ ಚುನಾಯಿತ ಮಹಿಳೆಯರ ಪಾತ್ರ: ಪರಾಮರ್ಶನ ಗ್ರಂಥಗಳು
೧. ಕಮಲಾದೇವಿ ಚಟ್ಟೋಪಾಧ್ಯಾಯ, ೧೯೮೪, ಭಾರತೀಯ ಮಹಿಳೆಯರ ಸ್ವಾತಂತ್ರ್ಯ ಹೋರಾಟ, ವೈದೇಹಿ(ಅನು), ಅಕ್ಷರ ಪ್ರಕಾಶನ, ಹೆಗ್ಗೋಡು, ಸಾಗರ
೨. ಕರ್ನಾಟಕ ಪಂಚಾಯತ್‌ರಾಜ್ ಅಧಿನಿಯಮ ೧೯–೯೩, ೨೦೦೨, ಪಾರು ಪ್ರಕಾಶನ, ಗದಗ
೩. ಗೀತಾಚಾರ್ಯ ನಾ(ಸಂ), ೧೯೯೯, ಅಂತರಾಷ್ಟ್ರೀಯ ಸಂಶೋಧನ ವಿಧಿ–ವಿಧಾನಗಳು, ಬಿ.ಎಂ.ಶ್ರೀ ಸ್ಮಾರಕ ಪ್ರತಿಷ್ಠಾನ
೪. ಗೀತಾ ಕೃಷ್ಣಮೂರ್ತಿ, ೨೦೦೧, ಮಹಿಳಾ ಕಾನೂನು ಮತ್ತು ರಾಜಕಾರಣ, ಪ್ರಸಾರಾಂಗ, ಕನ್ನಡ ವಿಶ್ವವಿದ್ಯಾಲಯ, ಹಂಪಿ
೫. ಚನ್ನಕ್ಕ ಎಲಿಗಾರ, ೧೯೯೦, ಶಾಸನಗಳಲ್ಲಿ ಕರ್ನಾಟಕದ ಸ್ತ್ರೀ ಸಮಾಜ, ಪ್ರಸಾರಾಂಗ, ಕರ್ನಾಟಕ ವಿಶ್ವವಿದ್ಯಾಲಯ, ಧಾರವಾಡ
೬. ಚಂದ್ರಶೇಖರ ಬಿ., ದಾಮ್ಲೆ., ೧೯೯೭, ಭಾರತೀಯ ಸಾಮಾಜಿಕ ಅಧ್ಯಯನ, ನವೀನ್ ಪ್ರಕಾಶನ, ಬೆಂಗಳೂರು
೭. ಚಂದ್ರಶೇಖರ ಟಿ.ಆರ್., ೧೯೯೯, ಅಮರ್ತ್ಯ್‌ಸೇನರ ಅಭಿವೃದ್ಧಿ ಕಥನ, ಪ್ರಸಾರಾಂಗ, ಕನ್ನಡ ವಿಶ್ವವಿದ್ಯಾಲಯ, ಹಂಪಿ
೮. ಚಂದ್ರಶೇಖರ ಟಿ.ಆರ್.(ಸಂ), ೧೯೯೯, ಕರ್ನಾಟಕ ಅಭಿವೃದ್ಧಿ ಮಾಹಿತಿಕೋಶ, ಪ್ರಸಾರಾಂಗ, ಕನ್ನಡ ವಿಶ್ವವಿದ್ಯಾಲಯ, ಹಂಪಿ
೯. ಚಂದ್ರಶೇಖರ ಟಿ.ಆರ್.(ಸಂ) ಮತ್ತು ಇತರರು, ೧೯೯೯, ಜಿಲ್ಲಾ ಅಭಿವೃದ್ಧಿ ಅಧ್ಯಯನ–ಕೊಪ್ಪಳ, ಹಂಪಿ, ಪ್ರಸಾರಾಂಗ, ಕನ್ನಡ ವಿಶ್ವವಿದ್ಯಾಲಯ, ಹಂಪಿ
೧೦. ಚಂದ್ರಶೇಖರ ಟಿ.ಆರ್.(ಸಂ) ಮತ್ತು ಇತರರು, ೨೦೦೦, ಜಿಲ್ಲಾ ಅಭಿವೃದ್ಧಿ ಅಧ್ಯಯನ–ಗದಗ, ಪ್ರಸಾರಾಂಗ, ಕನ್ನಡ ವಿಶ್ವವಿದ್ಯಾಲಯ, ಹಂಪಿ
೧೧. ಚಂದ್ರಪೂಜಾರಿ ಎಂ., ೨೦೦೧, ದೇಶೀಯತೆಯ ನೆರಳಲ್ಲಿ ವಿಕೇಂದ್ರೀಕರಣ, ಪ್ರಸಾರಾಂಗ, ಕನ್ನಡ ವಿಶ್ವವಿದ್ಯಾಲಯ, ಹಂಪಿ
೧೨. ಚಂದ್ರಪೂಜಾರಿ ಎಂ., ೨೦೦೨, ಸಮುದಾಯ ಮತ್ತು ಸಹಭಾಗಿತ್ವ, ಪ್ರಸಾರಾಂಗ, ಕನ್ನಡ ವಿಶ್ವವಿದ್ಯಾಲಯ, ಹಂಪಿ
೧೩. ಚಂದ್ರಶೇಖರ ಟಿ.ಆರ್., ೨೦೦೧, ಮಹಿಳೆ : ಆರ್ಥಿಕತೆ ಮತ್ತು ಅಭಿವೃದ್ಧಿ, ಪ್ರಸಾರಾಂಗ, ಕನ್ನಡ ವಿಶ್ವವಿದ್ಯಾಲಯ, ಹಂಪಿ
೧೪. ಜೆರಾಲ್ಡಿನ್ ಫೋರ್ಬ್ಸ್, ೨೦೦೧, ಆಧುನಿಕ ಭಾರತದಲ್ಲಿ ಮಹಿಳೆ, ಶ್ರೀಮತಿ ಎಚ್.ಎಸ್. (ಅನು), ಪ್ರಸಾರಾಂಗ, ಕನ್ನಡ ವಿಶ್ವವಿದ್ಯಾಲಯ, ಹಂಪಿ
೧೫. ನಾಗಪ್ಪ ಟಿ.ಆರ್., ೧೯೯೪, ಕರ್ನಾಟಕದಲ್ಲಿ ಪಂಚಾಯತ್‌ರಾಜ್, ನವಕರ್ನಾಟಕ ಪ್ರಕಾಶನ, ಬೆಂಗಳೂರು
೧೬. ನಾರಾಯಣ ಎಂ., ೧೯೯೭, ಗ್ರಾಮೀಣ ಮತ್ತು ಸಮಾಜಶಾಸ್ತ್ರ ಮತ್ತು ಭಾರತೀಯ ಗ್ರಾಮೀಣಾಭಿವೃದ್ಧಿ, ಚೇತನ ಬುಕ್ ಹೌಸ್, ಬೆಂಗಳೂರು
೧೭. ಪಾಳೇಕರ ಎಸ್.ವಿ., ೧೯೯೬, ಪ್ರಜಾಪ್ರಭುತ್ವದಲ್ಲಿ ರಾಜಕೀಯ ಪ್ರಜ್ಞ, ಪ್ರಸಾರಾಂಗ, ಗುಲಬರ್ಗಾ ವಿಶ್ವವಿದ್ಯಾಲಯ, ಗುಲಬರ್ಗಾ
೧೮. ಶ್ರೀಧರ ಎ., ೨೦೦೦, ಕರ್ನಾಟಕದಲ್ಲಿ ಪಂಚಾಯತ್ ರಾಜ್ ಕಾಯ್ದೆಗಳು, ಪ್ರಸಾರಾಂಗ, ಕನ್ನಡ ವಿಶ್ವವಿದ್ಯಾಲಯ, ಹಂಪಿ
೧೯. ಪ್ಲೇಟೋ, ೧೯೬೦, ರಿಪಬ್ಲಿಕ್, ವೆಂಕಟರಾಮಪ್ಪ ಕೆ.(ಅನು), ಮೈಸೂರು ಪ್ರಿಂಟಿಂಗ್ ಮತ್ತು ಪಬ್ಲಿಷಿಂಗ್ ಹೌಸ್, ಮೈಸೂರು
೨೦. ಷೇಕ್ ಅಲಿ ಬಿ.(ಪ್ರ.ಸಂ), ೧೯೯೭, ಕರ್ನಾಟಕ ಚರಿತ್ರೆ ಸಂಪುಟ ಕ್ರಿ.ಶ.೧೯೦೦–೧೯೫೬, ಸಂಪುಟ ೭, ಪ್ರಸಾರಾಂಗ, ಕನ್ನಡ ವಿಶ್ವವಿದ್ಯಾಲಯ, ಹಂಪಿ
೨೧. ಷೇಕ್‌ಆಲಿ ಬಿ.(ಪ್ರ.ಸಂ), ೧೯೯೭ ಕರ್ನಾಟಕ ಚರಿತ್ರೆ ಸಂಪುಟ ಕ್ರಿ.ಶ.೬೪೦–೧೩೩೬, ಸಂಪುಟ ೨, ಪ್ರಸಾರಾಂಗ, ಕನ್ನಡ ವಿಶ್ವವಿದ್ಯಾಲಯ, ಹಂಪಿ
೨೨. ಬಾಲಗೋಪಾಲ, ೧೯೯೮, ಪ್ರಾಚೀನ ಭಾರತದ ಚರಿತ್ರೆ ಡಿ.ಡಿ.ಕೋಸಾಂಬಿಯವರ ಚಿಂತನೆಗಳು, ಶ್ರೀಮತಿ ಎಚ್.ಎಸ್.(ಅನು), ಬೆಳ್ಳಿ ಚುಕ್ಕಿ ಟ್ರಸ್ಟ್

